
        
            
                
            
        

    
	ЛИОН ФОЙХТВАНГЕР

	 

	 

	МУНХГИЙН МЭРГЭН САНАА - 2
(хоёрдугаар дэвтэр)

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1989 онд эрхлэн хэвлүүлсэн “МУНХГИЙН МЭРГЭН САНАА буюу Жан Жак Руссо нас эцэслэж тодорсон нь” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХОЁРДУГААР ДЭВТЭР :  ЖАН ЖАК НАС НӨГЧСӨН НЬ

	 

	— Vitam impendere vе rо

	— Амьдралаа үнэн зөвд зориул 

	Ювенал — Жан Жак Руссо

	 

	Хэрэгтэй худал үг хэрэггүй үнэнээс илүү.

	ФРАНЦ АРДЫН ЦЭЦЭН ҮГ

НЭГДҮГЭЭР БҮЛЭГ : ХАРАНХУЙ ҮДЭШ

	Түүнээс Фернанд хоёр хатагтайг Санли орно гэж сонсмогц тэр хойгуур нь Жан Жакийг авч салхинд гаръя гэж бодлоо. Терезе байхгүй бол тэр сэтгэл илүү тайван байна гэж бодов. Гэтэл тэр удтал саатсаар байгаад зуны байранд сая очиход нь Жан Жак хэдийнээ явчихсан байв. Түүний дуртай суудаг газруудаар нь очивч олдсонгүй. Тэгээд тосгон руу алхав. «Туулайн бөөр»-ийн цэцэрлэгт Морис өвгөн байлаа. Түүнээс Жан Жак ирээгүй юу гэж асуувал ирсэн гэв. Гэвч тэр олон үгээ дэлгэн, Жан Жак ноён өнөөдөр дөнгөж ороод гарахдаа ажил ихтэй байна гээд тэр дороо гэртээ харьсан гэв.

	Багштаныг юмаа бичиж байхад саад хийж үл болно. Харин тэр ажлынхаа завсраар төгөлдөр хуур нааддаг, тийнхүү хөгжимдөн байхад нь бол Фернанд орж явчихдаа ажрахгүй билээ. Чингээд тэр зуны байр луу явлаа. Байшин цоожтой, өмнөдийн өчүүхэн шувууд жиргэхээс өөр чимээ огт алга. Жан Жакийг алдчихсандаа Фернанд биеэ зэмлэвч, сэтгэл бас амсхийгээд тоогүй болов, яамай ч юм уу гэсэн шиг гайхасхийн мөрөө хавчсанаа цааш одов.

	Өгүүлэх нь, үдийн хоолны дараа тэр Гербер гуайн хамт Тацитийн зохиолыг уншаад, дараа нь цэцэрлэгээр дахин хайв. Гэвч Жан Жак хаа ч байсангүй. Тэгэхэд нь нуурт орж сэлээд, бургасны ёроолд суун удтал хүлээлээ.

	Оройн зоог эрт барихад бэйс сэтгэл өндөр, Гербер гуай ч яриа хөөрөөтэй байлаа. Тэр бээр Жан Жак уржигдар өөрийнхөө энэ Эрменонвильд аялгуу оруулсан дуунаасаа тоглож өгснийг ярив. Гербер гуай багштаны өөртөө аятайхан аашилдгийг гайхуулах гээгүй нь илт авч тэр дууг Фернанд урьтан эс сонссондоо дотроо гоморхов. Жирарден ноён удалгүй Жан Жакийг хөгжмийн үдэшлэг зохиож өгнө үү гэж гуйна гэсэн ажээ.

	Өөр юм ч тэд бас ярив. Фернандыг Тацитийн зохиолыг нэн хялбар уншиж байна гэж Гербер магтав. Латинаар ярьцгаая гэж бэйс өдөв. Шог яриа ярьцгаан Фернанд ч хөгжин нэн баясгалантай үдэш боллоо.

	Гэтэл шөнө дүл болохын өмнө юм бүхэн аймшигтай муухай хувирчээ. Шилтгээний танхимын тэндээс орилолдоон бархираан хангинан, улс хуйлран гүйлдэв. Тэдний дунд Терезе, тийм байхыг нь хэн ч хараагүй тийм танигдамгүй Терезе гүйж явав. Ямагт номхон, хөдөлгөөн багатай тэр эхнэр сандран давчдан гүйж, Санли явахдаа өмссөн гоё цайвар хувцсанд нь хүрэн улаан цус наалджээ.

	Юу бол оо вэ? Гэмтэж шархтаа юу энэ чинь? Биш ээ, тэр хүүхэн өөрөө биш Жан Жакт л гай дайрчээ. Жан Жак яагаа вэ, муурч унаа юу? Магадгүй. Тэр хөдлөхгүй болчихсон байна, бие нь хүйтэн, хөшчихсөн. За тэр үхжээ. Хэн ч эс ойлгоно. «Бие нь хөшчихсөн, хүйтэн, үхчихжээ» гэж Терезе дахин дахин өгүүлж байв.

	Жирарден ноён хашир хүн тул зааж тушааж байлаа.

	— Поль, чи одоохон Шеню эмчид оч. Гаспар чи Санли руу мордоод, Вийерон эмчийг залж ир. Та хоёр юу ч гэсэн заавал тэр хоёрыг энд авчирна шүү! гэж тэр хэлээд өөрөө Фернанд, Гербер гуай нар болон бусдын хамт зуны байр луу алхав.

	Тэр үед Левассер ахай зуны байранд үхсэн Жан Жакийн дэргэд ганцаар байсан аж. Хөөрхий мунхгийг цусандаа хутгалдан хэвтэхийг ахай хараад машид айжээ. Эн түрүүнд сэтгэлд нь орсон нь гар огт хүрэхгүй, энэ хэвээр нь л байлгая, тэгвэл өнөөх муухай мондийг дүүжилж алаг, эсвэл дугуйдаж цаазална гэж боджээ. Тэр үед Терезе гэнэт цурхиран уйлж, тэр бархирах дуунд нь Левассер ахайд авхаалжтай санаа төрөв. Тэнэг Терезе нь юу ч сэтгэхгүй байвал байг. Харин далан гурав хүрсэн тэр хөгшин бол жигтэй хурдан бөгөөд зөв сэтгэх ёстой байв.

	Хүргэн ноёныг нь өнөөх муу золиг зөвхөн гавлыг нь хага цохиод орхиогүй, харин бас хүүрийг нь чулуун зуухны дэргэд авчран эвтэйхэн засан тавьсан нь, Жан Жакийг ойчихдоо, чулуун зуухны ирмэг мөргөн шархтсан болгох гэсэн байв. Өнөөх гайхал ингэж хөгшнийг сүрдүүлэх гэсэн бололтой. Хэрэв тэр Николасыг хардаж сэрдэхэд хүрвэл, Терезетэй холбоотой байсныг нь илчилчих юм бол өнөөх, гайхал ганцаараа ч биш, мөн Терезе ч оролцон бүх хэрэг баларна.

	Хөгшин энэ бүхнийг хоромхон зуур эргэцүүлээд, учрыг ойлгов. Муухай гайхал сэргэлэн бөгөөд зөв боджээ. Хөгшин түүнийг багалзуурдах ч байтугай харин аргадан ятгах хэрэгтэй. Эндээс л эхлэх ёстой юм байж.

	Түүнээс хөгшин Терезед ширүүн дуугаар: 

	— За аль, орон дээр нь хэвтүүлье! гэв.

	Терезе нэлийсэн их цусыг үзмэгц дахин бархиран уйлав. Тэгэхэд нь хөгшин харин хорьсонгүй, нөгөөх нь уйлан хайлан ухасхийн гарч, шилтгээний зүг гүйв. Левассер ахай ийнхүү ганцаар боллоо. Гэвч удалгүй тэр ганцаар байхгүй, удалгүй бүгдээр ирцгээнэ, тэр болтол өнөөх золигийн өдүүлсэн хагас хугас итгэж болмоор энэ явдлыг үнэхээр хүн лавтай үнэмшихээр болгох ёстой байв.

	Юу юуны өмнө өнөөх авдраа уудалж үзэв. Нөгөө үнэтэй цайтай юм, мунхаг хүний бичиж гүйцээсэн зохиол нь тэнд байж байв. Нохой тархит ухаан гарган юмыг орхисон байв.

	Хөгшин суув. Тун ядарчээ. Гэвч биеэ албадан, одоо хурц зөв бодох хэрэгтэй, үг алдаж гэнэдэж хэрхэвч үл болно. Харин толгой нь хөлөөсөө илүү ажиллагаатай байгаа нь яамай.

	Тийм байтал бэйс хүрээд ирэв. Бусад хүмүүс ч ирэв. Зуны байшинд гэгээ муу байв. Гэвч Жирарден шалан дээгүүр цус урссаныг даруй ажиглаад:

	— Юу болов? Хаа байна тэр одоо? гэхэд Левассер ахай орны бүрэнхийд бараагнах хүнхэр лүү заав.

	— Бид сая орон дээр нь тавиад байна гэж хөгшин хэлэв.

	Бэйс түдгэлзсэнээ ойртон очив. Нүдний хараа нь харанхуйд алгуур дасав. Жан Жак орон дээр нүүрэнд нь хатсан цустай, шөнийн цамцтайгаа хэвтэж байв.

	Ийм үзэгдлийг харсан Жирарден ухаан мэнэрч, дэмий л ширтэн, юу ч эс сонсов. Юу юугүй уначих нь уу гэмээр болох нь түүний энэ яваа насанд анх тохиолдож байгаа нь энэ ажээ.

	Түүнээс Левассер ахай цааш үргэлжлүүлэн ярив.

	— Ахайтан, юу гэж айлдав? Та юу гэнэ ээ? гэж бэйс сэтгэлээ барьж ядан лавлав.

	— Биднийг ирэхэд чулуун зуухны дэргэд шалан дээр хэвтэж байлаа гэж Левассер ахай тайлбарлан, — Бид биеийг нь өргөж орон дээр гаргасан юм. Би бараг ганцаараа л тэгэхчаа болов. Терезе маань яах ч чадалгүй байлаа, харин бие нь хариугүй хөнгөхөн юм л даа. Бие нь бүр хөрчихсөн, тэгээд цус нь хатчихсан байв. Гэвч бид цус болчихлоо л доо. Та хараач гэв.

	Бэйс ноён ор луу арай ойртон очив.

	— Баруун талаараа л цохиж унасан шиг байна, гэж Левассер ахай өгүүлэн, — Баруун шанаа нь л тэр аяараа болохгүй болчхож, гэхэд

	— Тэгээд Таныг Санлигаас буцаж ирэхэд байшин түгжээтэй байсан хэрэг үү? гэж бэйсийг асуухад,

	— Тийм ээ гэж Левассер ахай хариулаад, цааш нь тайлбарлан: — Би ингэлээ гэж бодож байна: Энэ хүнийг саа дайрч, чингээд ойчихдоо чулуун зуухны ирмэг мөргөчихсөн байна гэв.

	Бэйс гүнээ амьсгаа авав. Ийм тайлбар бол үнэмшмээр юм, үнэмшмээр ч байвал зохино. Тэр бээр ор луу ойртон очив. Жирарден дайны талбар дээр аюултай бэрх шарх олныг үзсэн ч хатсан цус нь шавчихсан ийм муухай нүүр энэ насандаа ч эс үзлүгээ.

	— Тийм ээ, баруун шанаа нь юм шиг байна гэж тэр дэмий л дуугарлаа.

	Олон жилийн турш нам тайван амьдарч, өөртөө хангалуунаар үл барам хорвоо ертөнцөд ч юм санахгүй байж байтал Жан Жакийн санамсаргүй үхэл нэн хүчтэй донсолгов. Жан Жак ирж түүний амьдралд гэнэт бий болсон азтай явдал муу ёрын хэрэг болон хувирлаа.

	Өнөөх амар жимрийг сая энд өөрийнд нь авчирсан эелдэг их багш нь гэв гэнэт хортой муухайгаар үгүй болжээ. Түүгээр ч үл барам Жирарден өөрөө ч гэсэн энэхүү аймшигтай хэрэгт ямар нэгэн зэргээр оролцчихжээ, харин ямраар гэдгийг мэдээжийн хэрэг, мэдэхгүй, мэдэхийг ч хүссэнгүй.

	Өөрийн энэ гунигаа тэр ямар нэгэн хүнтэй хуваалцах хэрэгтэй байв.

	— Хүү минь, чи бол түүнтэй туйлын дотно байсан шүү дээ гэж тэр өгүүлэн, — Чи хараач, нааш ир, ойртоод ир, битгий ай гэв.

	Фернанд өөрөө тэгье гэж эс санавч Терезегийн хувцас дээрх цусны толбыг яг ширтэж байв. Терезед ой гутаж, хэдийгээр энэ цусыг тэр асгаруулаагүй гэдгийг мэдэж байвч үүнийг зөвшөөрөхийн тул өөрийн бүх агуу сэтгэлийг барих ёстой байв. Тэр хүүхэн эхийн хамт Санлид байсан, хоёр эмэгтэй хоёулаа эзгүй байсан нь маргаангүй. Бүх буруут нь Фернанд билээ. Леди нохойг алга болсноос эхлэн Жан Жакт аюул бий болов гэж тэр мэдсэн юм. Яг өнөөдөр л Жан Жакийнд очиж түүнийг хамгаалъя гэдэг тийм нэгэн зөн төрсөн юм. Гэвч тэр өөрөө анх нүүр учрахаас зэвүүцэн, санаатайгаар удаашруулжээ. Иймд энэ муухай явдал үүдсэний хариуцлага түүнд өөрт нь бий.

	Түүнээс эцгийн үгийг даган цогцсын дэргэд очив. Урд нь найз нь хэвтэв. Найз нь түүнд хайр сэтгэлээ илэрхийлсэн боловч, Фернандын сэтгэл хойргошин, лав, гүйцэд хайраар хайрлаж чадахгүй байв. Тийнхүү хатсан цус бүрхсэн толгой руу ширтэн зогсов. Ухаан бодлого ч үгүй, эмгэнэл гунигт дарагдан дүйрчээ. Ийм эмгэнэлт хэрэг гарч болно гэж тэр хэзээ ч санаагүй.

	Харин Жирарден энэ завсар биеэ барив. Түүнд нас барагч ба өөрийг бодох хариуцлага оногдсон хэрэг. Тэр хүртэл цус болсон хүүрээс эмээн байхад бусад хүмүүс Левассер ахайн оновчтой мэт саналыг итгэхгүй байх биз ээ. Тэд энэ цусны тухайд аймшигтай элдэв цуурхал дэгдээнэ. Тиймд Жирарден өөрөө л эрүүл ухаанаар зохиомол үг, хий бодол, хоосон бишрэлийг дарахын тул эрмэлзэх ёстой. Бэйсийн үүрэг хариуцлага нь гуниг эмгэнэлийг давлаа.

	Түүнээс Эрменонвилийн ерөнхий мэс засалч Шеню ирлээ.

	— Эмч ээ, бид цөмөөрөө л хэтэрхий оройтож ирсэн шиг байна гэж Жирарден өгүүлээд эмчийн хамт цогц руу очив.

	Шеню эмч түргэн зуур үзэж дуусмагц, ханцуй сажин, 

	— Руссо ноён аль хэдийн амьсгал хураасан бололтой, лав л дөрөв таван цаг болсон байх гэхэд бэйс тосон хариуд нь:

	— Муухай байна аа, тийм ээ? Харин тов тодорхой байна даа. Байшин түгжээтэй байна. Саа өвчин дайрах үед Жан Жак гэртээ ганцаараа байсан байна. Чингээд ойчихдоо чулуун сараалжийн хурц ирмэгийг мөргөчихсөн байна. Ингэж Левассер ахай таамаглаж байна, тэгсэн ч юм шиг байна даа гэж Жирарден тэвдэн өгүүлэв.

	— Тийм ч байж магад гэж Эрменонвилийн мэс засалч Эрменонвилийн эзэнд бага зэрэг дүлгэнэн өчив.

	Жирарден өрөө дүүрэн хүн цугларсныг дургүйцсэн царайгаар харав. Сахилт Гоше, Эрменонвилийн дарга Мартин энд байж байна. Шилтгээний зарц нар, тосгоны хүмүүс цонхоор шагайж байв.

	Шеню эмч хүүрийг шалгахдаа,

	— Эрменонвилийн прокурор Боннэ ноёныг урьж байлцуулах нь зөв болов уу гэж аяархан дуугаар өгүүлэв. 

	Бэйс эмчийн үгийг дургүйхэн сонслоо. Прокурор Боннэ энэ хоёр хоорондоо хэд хэдэн удаа зөрөлдсөн ажээ. Гэвч эмчийн зөв юм. Прокурорт мэдэгдэх ёстой, хууль ийм байдаг. Үүний гадна элдэв муусайн цуурхлыг тас цохихын тулд ингэх хэрэгтэй. Боннэ ноёнд хүн илгээв. Ер нь Жирарден бол цаанаа дайснууд элдэв муусайн цуурхал тараана гэж лавтай сэтгэж байлаа. Тэд бэйсийг өөрийг нь ч сэжгийн хоморгод оруулахаас буцахгүй, түүнийг өөрийг нь зочноо дайснаас олигтой хамгаалж эс чадав гэж буруутгана. Энэ бодол бардам Жирарденд эмгэнэл зовлонгоос нь ч бараг дутуугүй уурыг нь буцалгалаа. Тийн байтал өрөө нь улам улам хүнээр дүүрэн, хүн хоорондоо шивнэлдэн, тэр шивнэлдээн дунд өрнөдийн өчүүхэн шувуудын зоргоор жиргэх чихэнд чийртэй.

	— Наад шувуунуудаа ядахдаа, дуугай болгооч дээ! гэж Жирарден Левассер ахайгаас шаардахад, дуу нь уцаар, өөрийн нь санаснаас илүү чанга гарав. Хөгшин үг хариулалгүй шувууны торыг алчуураар бүтээж орхилоо.

	Чингээд Терезед нэг юм хийгээд орхи гэж аяархан хэлэв. Терезе гүн гаслан зовлон болон толгойгоо унжуулан, амаа бяцхан ангайж, нэг буланд гиюүрэн сууж байв. Тэгтэл Левассер ахай зуухны дэргэд зогсож байгаачуудад хандан:

	— Аль вэ, жаахан зайлцгаагаач гэв.

	Терезе бяцхан хувинтай ус авчран шал дээрх цусыг угааж гарав. Хэн ч тусалсангүй, бүгд л хэрхэн ажиллахыг нь харж байв.

	Бэйс энэ үед дотроо: Эд нар одоо дуугүй л байцгаана. Дөнгөж босго алхмагц л хэлээ билүүдэж гарна. Энэ хэр Санлид хэдийн хүрчихсэн байх, тэгээд түдэлгүй л Луврт дуулдана. Шуудан хүргэгч Пейен жигтэй задгай амтай, бүх юмыг тэр муухай хорлогчин нэмж ярина, бүх зорчигчдодоо ярина. Тэгээд тэд Луврт цөм бууцгаана. Нар гарахаас өмнө Парист цөм дуулчихсан байна. Өдөр урт шүү дээ гэж сэтгэв.

	Өдөр урт, зуны барагдашгүй урт өдөр, энэ үед хүн улам нэмэгдсээр. Нэг хүн явахад л оронд нь гурав орж ирэн, цонх бүр дээр шинэ шинэ хүний царай харагдана. Бэйс тэднийг дуртайяа хөөчихсөн билээ, гэвч болохгүй л дээ.

	Түүнээс прокурор Боннэ ноён ирэв. Тэр бээр хууль дүрмийн дагуу нэгэн эмчийг авчирсан нь өнөөх бэйсийн дуудуулсан Вийерона эмч байлаа. Тэр түшмэл хүндэтгэн мэндлэв. Бэйсийн царай өөрийн эрхгүй хувиран, ам нь хуурайшив. Одоо л сэрэмжтэй байх ёстой болжээ.

	Тэндээс прокурор эмэгтэйчүүдээс ажил хэргийн хэдэн юм асуухад Терезе юу ч эс анзааран, Левассер ахай хариуллаа. Улс анхааран чагнаж байв. Энэ хэлж буй үг нь цөм ойлгомжтой, ер нь маргахын аргагүй билээ. Яах вэ, байшин өнөөх л хэвээр түгжээтэй, оньс цуурга цөм бүрэн бүтэн, Жан Жак халуунаас сэрэмжлэн хаасан хэрэг байж. Хүн орж ирэхэд одоо л энэ байгаа шигээ цус нөж болчихсон, шалан дээр хэвтэж байжээ. Ахай өөрөө охины хамт юм худалдан авахаар Санли ороод бүхэл өдөр тэнд байжээ. Тэнд орсон дэлгүүрээ хүртэл нэрлэв. Шүүхийн түшмэл Жиберийнд очсоноо Левассер ахай харин дурссангүй. Эцэст нь тархинд нь цус харвасан болон чулуун зуухны тухай өнөөхийгөө дахин дурдлаа.

	— Шеню эмч ингэж байгаа юм гэж Жирарден яаран хэлж завдав. Гэтэл энэ ярианд дураараа оролцон тэнэгтэгч тэр хэн бэ? Бэйсийн харьяат, гуанз түрээслэгч Морис өвгөн байв шүү! Тэрээр прокурорт хандан, зохимжгүй үед чалчин

	— Ийм муухайгаар эцэслэгчийг хамгийн сүүлд харсан хүн нь би байсан байх. Энэ хүний бүх зохиолыг би долоон удаа уншсан, тэгээд энэ хүн надтай ярилцахдаа дуртай байдаг байсан. Жан Жак ноёны царай өнөөдөр гойд сайхан байсан, түүнийг манайд орж ирэхэд нь би зориуд ажигласан, огт өвчин зовлонгүй байсан юм даа, прокурор ноёнтоон. Огт зүв зүгээр байсан хүн ингэж үхээд хэвтэнэ гэж байж болохгүй гэв.

	Прокурор хариуд нь:

	— Баярлалаа, найз минь, ямар нэгэн асуудал гарвал бид тантай уулзана гээд, Вийерон эмч рүү эргэн: — Та, нас барагчийн биеийг шинжлэх сэн болов уу гэв. 

	Вийерон эмч талийгчийн дээрээс бөхийв.

	Бэйс дорвитой дуугаран:

	— Үнэн чанартаа Левассер ахайн хэлснээс өөр ямарваа тайлбар байж болохгүй гэж өчив.

	Эмч хүүрийг хурдан үзээд

	— Ахайн ярьсан шалтгаанаар үхсэн байхад үгүй гэх газаргүй юм. Гэвч хүүрийг задлан шинжилсний хойно л эцсийн үр дүн нь гарна даа гэв.

	Левассер ахай Терезег шал дээрх цусыг угааж байхад улсын дургүйцэн харж байхыг дотроо ажив. Чингээд дэмий чихэлдэгчдийн зүг үг хаян маш тайван сөөнгө бүдэг дуугаар:

	— Миний эрхэм хүргэн, үхэхэд минь хүүрийг задлалгүй бүү оршуулаарай гэж захидаг байсан юм, чингээд задлан шинжлэхэд заавал арваас доошгүй хүн байлгана шүү гэдэг байв. Хөөрхий, бүх насаараа дайснуудаасаа болгоомжилдог байсан юм, үүнийг хүн бүр л мэднэ дээ. Би бэйс ноён болон эрхэм хүндэт ноён прокурор таныг хүүрийг задлан шинжлэхийг тушааж хайрлахыг хүсэж байна. Ил болгох ёстой юмыг л ил болгох нь зөв л дөө гэв.

	Жирарден бол энэ хөгшинд анх эхлэхээс аван дургүй нь хүрч хэчнээн ухаалаг шалтгаан үүдэвч дотроо энэ цуст хэрэгт хөгшин ямар нэг замаар оролцсон байх гэдэг сэжигтэй байжээ. Гэтэл одоо тэр хөгшин биеэ хэчнээн зоригтой чадмаг барьж байхыг үзээд өөрөө ч үүнээс илүү байж чадахгүй гэхдээ хөгшнийг дотроо сайшаан, түүгээр ч үл барам талархалтай болсон мэт болж, ийнхүү тэр хоёрын хоорондын дуугай харьцаа өсөв.

	Түүнээс прокурор ноён Боннэ өгүүлрүүн:

	— Нэг их тодотгоод байх юм ч үгүй л биз дээ. Гэвч ахай, бэйс ноён хоёр хүсэж буй учир хүүрийг задлан шинжилье гээд хөгшин, Терезе хоёрын зүг дотносог мэхийн: — Би чин сэтгэлээс эмгэнэж байна, ахайтан минь гэж өгүүлээд гарч одов.

	Чингэхэд бэйс дотор уужран сүүрс алдав. Анхны аюул өнгөрлөө. Хатсан цус мэдээж харахад маш муухай сэтгэл төрүүлж олныг цуурхахад хүргэнэ. Биеийг аятай зассаны дараа бол үнэнийг хүлээхэд арай илүү болох биз.

	Энэ улс тарж одоосой доо!

	— За нөхөд минь гэж тэр, өрөөнд чихэлдэн буй хүмүүсийн зүг бяцхан хуурмаг амсхийх байдлаар өгүүлэн; — Одоо бид энэ хоёр хатагтайг дангаар нь үлдээе гэв.

	Түүнээс байшин алгуур хоосон болов. Энэ үед бүрэнхий ч болж Левассер ахай лаа асаалаа. Жирарден эн түрүүний хийвэл зохих зүйлийг гүйцээмэгц биед учирсан ядаргаагаа эсэргүүцэн чадахаа больж зөөлөн сандал дээр унаж нүдээ анилаа.

	Гэвч энэ шөнө хийгээд цаашид хэдэн өдөр юу юу гүйцэтгэх ёстой болохыг дотроо сэтгэмэгц амсхийхээ болив. Хүүр засагч Обрен авгайд даруй мэдэгдэн хүүрийг өглөө эрт зохих дүртэй болгуулах хэрэгтэй. Цааш нь хамгийн түрүүчийн шуудангаар Лебег эмчид захиа хүргүүлэх хэрэгтэй. Барималч Гудоныг дуудуулж талийгчаас баг авхуулна. Барималчид нэн түргэн очих нь их чухал. Баг аваагүй байхад хүүрийг задалж үл болно.

	Тийнхүү нүдний харц нь бичгийн ширээ, авдар хоёр дээр тусав. Гар бичмэлийг нь баттай газар нуух ёстой, ер нь ямар нэг гай зовлон гарахгүйн тул аль болохуйц түргэн, харин тэгэхдээ оршуулгаас өмнө юу ч бүтэхгүй биз дээ. Оршуулгыг тэр энгийн мөртөө ёс төртэй гүйцэтгэнэ. Чингэхэд Жан Жакийг энд Жирардений нутагт оршуулах бөгөөд энэ газар энэ зууны хамгийн их хүний амгалан тайван өтлөх өлгий нутгийн оронд түүний эцсийн нойрсох газар болно.

	Энэхүү ажил хэрэгч бодол нь зөвхөн дан гүн эмгэнэлийн сэтгэлд алгуур шилжлээ. Тэр бээр Жан Жакийн биед ойртон очив. Энэ хүн тун саяхан болтол хэчнээн их юм хийнэ гэж хөгжилтэй сэргэлэн ярьж байлаа. Дууны түүвэр, «Мөрөөдөл», «Ургамлын тайлбар толь» гээд өдий төдий юм хийнэ гэдэг байв. Чингээд энэ бүхнээ удахгүй барьж дуусна гэж түүний баярлаж байсан швейцар байшинд бүтээнэ гэж байв. Гэвч түүнд орж чадсангүй. Ингээд тэр бүх төлөвлөгөөнийхөө дундаас чирэгдэн гарч шанаандаа ангайсан том шархтай энд хэвтэж байна. Түүнийг олон найз нөхөд нь хүрээлэн ахуйд энэ агуу их өвгөн бүх амьдралын туршдаа харааж ерөөж байсан тэр аймшигт хүйтэн ганцаардмал орчиндоо цусаа урсган эцсийн амьсгалаа гаргажээ. Амьд амьтны хувь заяа ямар өрөвдөлтэй өчүүхэн байдгийг Жирарден аль ч дайны талбар дээр ийм сүрхий хүчтэй мэдэрч байсангүй. Түүнийг шаналгаж байгаа эмгэнэл гүний хажуугаар чихэнд нь латин хэлний нэгэн шүлэг байнга байн байн сонстох шиг байх нь шал завхарсан юм. Юу гэвэл латин хэлний оюутанд заахын тийн ялгалыг шаарддаг үйл үгийг тогтооход нь туслах нэгэн бадаг бөгөөд «Piget pudet, poenitеt!, tacdet atquc miseret зовж байна, ичиж байна, гуниглаж байна» гэсэн энэ бадгийг Гербер гуай Фернандад олон удаа зааж өгдөг байв.

	Тэр бээр давхийв. Хөгшин, Терезе хоёрыг огт мартаж орхижээ. Түүнийг анхаарахгүй яаж болох вэ.

	— Хатагтай та манай шилтгээнд оройн зоог барихгүй юу? гэж тэр Левассер ахайд хандан өгүүлж, — Хүүрийн дэргэд байх хүн ирүүлье л дээ би гэв.

	— Бэйс танд баярлалаа гэж Левассер ахай хүйтнээр бараг дургүйцэн хариулж, — Та тун сайхан санаатай хүн юм, гэвч бид энд байна гэв.

	Түүнээс шилтгээнд буцаж ирэнгүүт, бараг өөрөө мэдэлгүй унтлагын өрөөндөө орон илүү түлхүүрүүдийг өлгөсөн банз бүхий далд шургуулгыг онгойлгож үзлээ. Түлхүүрүүд нь гагцхүү түүний мэдэх нарийн төвөгтэй горимоор зөв дүүжлээстэй байв. Зуны байшингийн илүү түлхүүр байвал зохих ёсоороо өргөс нь зөв тийш харан, мэлхий хаалга 17-гийн түлхүүрийн цаана, бусад түлхүүр нь цөм зүй ёсоор өлгөөтэй байв. Тэр нэгэн өдөр Николас унтлагын өрөөнд нь байсан нь бүдэг бадаг санаанд орж ирэхэд энэ бодлыг тэр мөн дор нь дарав. Гэвч шилтгээнд хоол иднэ үү гэж урихад хөгшний үгүй гэж аягүй харсан харцыг тэр санаанаасаа гаргаж эс чадлугаа. Тэр харц юу гэх гэснийг тэр тов тодорхой мэдэж байсан авч мэдэхгүй болох гэлээ. Хэлсэн үгэндээ хүрээд Николасыг хөөж орхисон сон бол ийм явдал гарахгүй байсан шүү гэж хөгшин түүнд хэлэх гэсэн билээ.

	Юу гэгч ч болж байна даа! Тэр толгойгоо огцом сэжив.

	Ажлын өрөөндөө орлоо, ажил гэж тоймгүй. Хийх юм их байгаад тэр дотроо баярлав. Сэтгэл сарниулна.

	— Ноён хэрэг эрхлэгчид утаст! гэж тушаан, — Хүмүүсээ бэлэн байлга гээ. Парис руу элч илгээнэ. Хэдэн хүн явуулна. Мөн оршуулгын тухайд хэлэх юм нэлээд байна гэв.

	Чингээд цэргийн журмаар нарийн чанд товч тушааж гарав. Оршуулгыг тэр хамгийн энгийн атлаа удтал сэтгэлд үлдэхээр зохиох гэжээ. Жан Жак Руссогийн холын хойч үе ч энэ оршуулгыг дурсан ярьсаар байх ажээ.

	
ХОЁРДУГААР БҮЛЭГ :  МЭХЛЭГДСЭН МЭХЛЭГЧ

	Түүнээс Левассер ахай, Терезе хоёрыг хоёулхнаа үлдэхэд шөнө орой болсон байв. Левассер ахай Жан Жакийн суух дуртай зөөлөн сандал дээр сууж байв. Туйлын ядарчээ. Хэцүү хүнд өдрөөр мундахгүй хөөрхий амьдралд нь өнөөдөр хамгийн хэцүү нь байжээ. Маргааш нөгөөдөр гээд л бүх долоо хоног хүүхдийн тоглоом биш байлаа. Харин нотариатын явдлаа амжиж дуусгасан нь яамай. Тэр Жибер түшмэл хүний мөнгийг өврөөс нь хэчнээн цаана ч хийсэн байсан гаргаж ирэх нь нэн сурамгай ч хуулиа мэддэг бөгөөд хөгшин юу хийх гэж, юуг түүнээс шаардаж байхыг ойлгосон учир албан бичиг ч ойрын үед хөгшний гарт орох ажээ. Терезе бол олон тооны бичигт гарын үсэг зурсан билээ. Одоо түүний сүүлчийн гарын үсэг ба нотариатын тамга л дутуу байна. Харин энэ бол зөвхөн ёс төдий юм гэж тэр хэлсэн байв. Оршуулга өнгөрмөгц хөгшин Терезетэй цуг Санли орно, харин тэр болтол охиноо нөгөө зальт Николастай уулзуулахгүй л байх хэрэгтэй. Левассер ахай өнөөдөр хурц хурдан бодож сэтгэх ёстой байв. Зөв сэтгэж байгаадаа дотроо хангалттай байв. Ямар нэг юм болоход их саруул биш бэйс ноёнд сануулж ойлгуулж байв. Харин прокурор ноёныг харахдаа зүрх палхийж билээ. Гэвч ийм ч болтугай сорилтыг дааж чадна, хөгшин өөрөө хүүрийг задлахыг шаардсан, энэ нь магтууштай зүйл байсан юм.

	Энэ үед мунхаг хүнийг өөрийн ердийн үхлээр үхсэн гэж зарим хүн ярьж байгаа бол, энэ нь хөгшний гавьяа.

	Ингэж үйлдсэн нь сайн, иймээс ч бэйс ноён, прокурор ноён болон үхэл, чөтгөр цөмийг дийллээ гэж тэр сэтгэж байв. Гэхдээ ихэд мэрийсэн тул хөгшин одоо жигтэй ядран сульдчихсан сууж байв.

	Тэгээд Терезед, 

	— Идэх юм хийгээд орхи гэж хэлэхэд Терезе:

	— Би юу ч идмээргүй байна гэж гуниглан, зовуурьтай, хөөрхийлөлтэй тэнд сууж байв.

	— Тэнэг мал! гэж хөгшин аашлавч харин ууртай бус байлаа. Чингээд хөгшин өөрөө идэх юм бэлдэхээр хөдөлж ядан босов. — Ядахдаа наад хувцсаа солиоч дээ гэж эх аашлан, наад цусны толбыг нь хувцаснаасаа арилгаач гэв.

	Терезе эхийн үгийг даган босож, орны хүнхрийн дэргэдүүр дөлөн өнгөрөхдөө;

	— Өнөө шөнө юу болох бол гэж би айж байна. Би үхсэн хүний дэргэд унтаж чадахгүй шүү дээ гэж гаслав.

	Чингэхэд нь Левассер ахай,

	— Хохь чинь дээ гэсэн нь Жан Жакийн үхэхэд Терезегийн буруу бас байсныг дурсах гэсэн ганц санаа байсан бөгөөд үүнийг Терезе ч ойлголоо.

	Жаахан байзнаж байтал төвөг багатай бяцхан хоол бэлэн болж Терезе ч ширээнээ суун хоёулаа идлээ. Тэднийг хоолоо идэж хараахан дуусаагүй байтал, хаалга чанга цохин Николас гаднаас орж ирэв.

	Терезе огцом дуу алдан, гөлгөр царай нь айсандаа ярвайн орны зүг өөрийн эрхгүй харлаа. Амь хорлогдсон хүний шархнаас амь хөнөөгчийг ирэхэд цус гардаг гэж хэдийд хаа ч юм бэ нэг хүн хэлэхийг сонссон аж. Тэгээд лааны сүүмэлзэх гэрэлд харагдах төдий байгаа ор луу бие чичрэн хялайн харав.

	Левассер ахай өнөөх золигийг өөртэйгөө ярина байх гэж бодсон байжээ. Харин заавал энэ шөнө ирэх тийм жигтэй муухай амьтан гэдэг санаанд нь эс багтлугаа.

	Хөгшин үнэхээр туйлдсан учир дахин нэн ширүүн жигшүүрт сорилтыг даахгүй байх гэж айжээ. Энэ аймшигтай өдөр хэд дэх удаагаа ч байсан хамаагүй биеэ барих хэрэгтэй! Энэ хүнийг ноцож авах сан гэж хэчнээн уурсавч чингэж болохгүй. Харин Терезетэй ганцаарыг нь уулзуулахыг хорих ёстой. Юуны өмнө өнөөх зохиолыг мэдэх мэдэл Терезед байхгүй гэдгийг ойлгуулах хэрэгтэй. Тийн байтал Николас

	— Хатагтай нар минь, жаахан орой болчхов уу даа гэж өгүүлэхдээ орилоо дуугаа намбатай, өрөвдөнгүй болгохыг оролдон, — Харин та нарт санамсаргүй ийм муухай золгүй явдал учирсанд гүн эмгэнэлээ өнөөдрийн дотор илэрхийлэх гэж гүнээ эрмэлзэв. Намайг битгий зэмлээрэй, эрхэм үү дээ. Цонх гэрэлтэй байхад нь танай найзын хувьд, ингэж би өөрийгөө нэрлэх эрхтэй байх аа, орох ёстой гэж бодлоо. Ийм үед ганцаардаж буй хоёр хатагтайд хорвоог мэдэхүйц хамгаалагч хэрэгтэй байх ёстой гэж би өөрөө дотроо сэтгэв гэхэд Левассер ахай,

	— Та их найр тавьжээ гэж хариулаад, — Харин та бидний төлөө санаа битгий зовоорой. Бид хамгаалагчтай. Нэлээд дээгүүр шүү. Тэр ч байтугай хаан төрийн тамга биднийг хамгаална шүү гэв.

	— Миний франц хэл дулимагхан шүү гэж Николас өгүүлэн, — Таны хэлснийг би бүрэн сайн ойлгохгүй байна. Манай хөөрхий өөд бологчийн гэрээс байгаа гэдгийг би ойлгож байна. Харин тэр чинь тэгээд найдвартай хамгаалагч юм уу даа? Жишээ нь, өнөөх алдарт бичиг зохиол бүхий авдар нь тэр байхыг би харж байна. Талийгаач минь тэр зохиолдоо хэчнээн сэтгэл зовж байсныг цөм мэднэ дээ. Мөнөөхөн язгууртнууд буюу эсвэл яагаад ч юм бэ, өөрснөө ч мэдэхгүй гэдсэндээ хөлөө хийлцдэг тэр гүн ухаантнуудын аль нэг нь бүх зохиол бичгийг нь авчихъя гэдэг солио тусах болов уу гэж тэр маань хэзээд эмээдэг байсан гэв. 

	Левассер ахай чингэхэд нь,

	— Түүнээс бид айхгүй байна шүү, түнш минь! гэж бараг л эелдэгхэн шиг нотлон, — Тэр бол манай хөөрхий хүргэн хүүгийн маань этгээд зангийн нэг байсан, тэгээд тэр нь хөөрхий түүнтэйгээ хамт халин өнгөрчихлөө дөө. Бичиг зохиол руу нь ерийн нэг муу шаар хулгайч шунан шүлсээ залгиж байгааг би туршлагаараа мэдэн сэтгэл зовж байна. Тэр хулгайгаас би биеэ хамгаалсныг та үзэж байна. Үүнд хаан төрийн тамга бүхий албан бичиг биднийг хамгаалж байна. Энэ баталгааг бид ямар нэгэн ялт нохойн савар манай хөөрхий Жан Жакийн амийг бүрэлгэж байх тэр үед олж авсан юм гэв.

	Николас бага зэрэг гоморхон,

	— Энэ чинь болохгүй шүү, ахайтан минь, сахиусны мутрыг та нохойн савар гэдэг чинь шууд алдас болно. Харин би таны сэтгэл бачимдаж байгааг ойлгож байна. Тийм боловч эрхэм хатагтай нар минь, хэдийгээр хаан төрийн тамга байвч, би та нарт сануулан захих юм байна: Тэр зохиолыг та нар сайн хадгалж, үнэнч баттай гарт өг. Энэ авдрыг та өөрийнхөө шударга боол итгэмжит найздаа хадгалуул гэж хэлээд авдар луу дөхөв.

	Үүнийг үзсэн Левассер ахайн бүх амгалан байдал, сэргэлэн ухаан алга болж, хурсан уур нь оргилон тэнхэлгүй хоолойгоо чангалан хашхирахыг оролдов.

	— Авдраас зайл! гэж гараа далайн, — Чи муу нохой, жигшүүртэй муухай цуст монди! Гэхдээ чи хорт санаанаасаа илүү тэнэг шүү. Чи одоо хүртэл юу ч ойлгоогүй байна уу? Чамайг цуст муухай хэргээ үйлдэж байхад чинь бид бүх юмаа ёс журмаар нь амжуулаад авсан. Чи хоцорчээ, мангуу толгой минь! гэв.

	Энэ хөгшин авгайн дуугаа чангалах гэж мэрийж байх нь аймаар бөгөөд инээдтэй, зөвхөн аахилах л сонстож байв. Төдий уур нь жаахан намжин цааш ийн хэлрүүн, — Залийн хөрөнгө, морины наймаачин гуай, та Санли дахь хааны нотариат Жиберт захирагчийнд очих сон болов уу. Тэнд та албан бичгийг олж үзэж болно. Та франц хэл мэддэг юм бол одоогоос эхлэн зохиол бичгийн эзэн нь бэлэвсэн гэргий, Левассер миний бие мөн гэдгийг тодорхой ойлгох болно. Надгүй бол Терезе юу ч хийж чадахгүй. Хонгор минь чи хэчнээн улайвч, яаж мэрийвч сохор зоос ч олж долоохгүй шүү дээ, танд олдох дээд юм гэвэл харин цаазын дүүжлүүр буюу хүрд л байх вий гэв.

	Тийн байтал Терезе гэнэт галзуурсан мэт бархиран,

	— Та чинь ямар муухай юм хийж орхив оо, Николастан гуай. Би чингэх гээгүй шүү дээ. Та намайг чингэх гэсэн гэж хэлж чадахгүй биз дээ. Яасан муухай юм гэгч вэ? гэв.

	Николас тайван зогсон, гагцхүү хавтгай хамрын нь самсаа сартганаж, ууртай зэвхий нүдээрээ Терезе рүү харснаа, дахин хөгшинд хандан эелдэг боловч албадан инээмсэглэж,

	— За тэр харав уу та, ахайтан, хөөрхий муу охиноо солиоруулчихлаа шүү дээ, та! гэж хахирган дуугаар өгүүлээд, — Урьд нь та сахиусны цуст мутрын тухай ярьсан атлаа одоо бүх юмыг над руу түлхэх гэж байна. Таны сандарч мэгдэхийг би ойлгож байна гэж түрүү хэлсэн шүү дээ. Харин би бол сахиус биш, зөвхөн бэйс ноёны энгийн нэгэн зарц, чингэхдээ Пэтерсоллын хурдан морины агтын даамал болох хүн юм шүү. Эндээ гэж хэлэхэд манай гүн ухаантан ноёны хальснаас хойш, энэ агт маань бүүр ч лавтай олдох болж байх шиг байна. За яах вэ, үхсэний хохь, амьдын зол гэдэг дээ гэхэд хөгшин туйлын намуун ийн хэлрүүн,

	— Хүүхээ, чиний яагаад ийм хэгжүүн байдгийг би мэднэ. Би энэ цуст хэргийг зөнд нь тавивал миний муу Терезед мөн л тусгүй юм болно. Тэр учраас чамайг илчилж чадахгүй гэж чи санаж байна. Гэтэл энэ тухайд ч чи эндүүрч байна даа. Чамайг цаазын хүрдэн дээр байхыг чинь харах юм сан гэдэг санаа бол горьдлоготой бөгөөд өндөр үнэ өгөвч гарзгүй шүү гэв.

	Николас урьд адил хүйтнээр,

	— Би ахайтныг ухаантай авгай гэж дандаа санаж явдаг. Ийм нэгэн хөгт ороолдохын өмнө хэд дахин эргэцүүлнэ, та гэв.

	Гэхдээ тэр түүнийг Санлид хотын сайхныг үзэх гэж очсон нь яавч бус гэдгийг ойлгоод жигтэй хурдан бөгөөд зүрхтэй бүтээсэн явдал нь ингэж үл бүтэх болсонд уур нь буцлан, аймаар нүүр нь хязгааргүй занал хорслын баг мэт болон, 

	— Бөгсөө чирсэн мал чи, наад амаа тат! гэж хашхиран, — Чиний шүдгүй чалчаа амнаас намайг айна гэж чи бодож байна уу? Чам шиг муу хөгшин гүүг яаж эмээллэхийг би мэднэ. Тэр эрдэнийн санг чинь би авъя л гэвэл авна шүү дээ! гэнгүүт хайрцаг руу ухасхийв.

	Левассер ахай хориглон зогсов. Аахилсан ийм бүдүүн хөгшин тэр булиа эрийн өөдөөс тэмцэнэ гэдэг өрөвдөлтэй харагдаж байв. Хөгшин хашхирах гэсэн боловч, дуу нь гарсангүй. Тун арга ядахдаа Терезийн гараас шүүрэн, — Чи хашхираач ээ, тэнэг ээ! гэж сөөнгөтөн зандарч, — Чиний мөнгийг чинь дээрэмдэх гэж байна шүү! Чи юугаараа амьдрах юм бэ? Хашхираач дээ! гэв.

	Терезед эхийн нь бачимдсан царай айсан, уурссан, зориглосон харагдахад түүнийг ойлгох мэдрэх болсон цагаас эхлэн энэ эхнэрийн өмнө үзэж өнгөрүүлсэн бүх аймшиг хүндэтгэл нь цээжинд нь багтарч ирэхэд хүнгэнэсэн өтгөн дуугаараа хашхирч гарлаа.

	Николас тэр даруй хайрцгийг тавин,

	— Тэнэг ээ, одоо ёстой өөрөө бүх амьдралынхаа азыг алдах нь энэ. Би ч тэнэг гэдгийг нь анхнаасаа мэдсэн юм л даа гэж хэлээд, биеэ дахин барьж, — Өршөөлт хатагтай нар минь, зовлон гунигтаа та нар хэтэрхий дарагдсан учир хэн та нарын найз болохыг мэдэхгүй байх шиг байна. Та нарт мэхийн ёсолж гүн эмгэнэлээ дахин илэрхийлье гэж өгүүлэв.

	Левассер ахай хариуд нь,

	— Сайн морилоорой, эрхэм ээ. Терезег төлөөлөн мөн хүсье, сайн морилоорой. Харин дахиад Терезе та хоёрыг нэг л удаа хамт байхыг харах юм бол таныг чадахдаа л чадна шүү. Хэллээ шүү, ойлгоорой! гэв.

	Үүгээрээ хөгшин, Николаст зөвхөн хялбар ухрах зам гаргажээ.

	— Хөгшин хатагтай та энэ санаагаа бэлэвсэн гэргий Руссод л хэл дээ, тэгсэн нь дээр. Таны охиныг аавын хүү би эргүүлсэн биш харин охин тань намайг эргүүлж байсан байх шүү гэж тэр өгүүлээд мэхийн ёслоод гарч одов.

	Левассер ахай сая л унтах гэж охиндоо нэг ч үг хэлэлгүй шат өөд гарлаа.

	Терезе уйлах шахан,

	— Намайг ганцаарыг минь битгий орхиоч дээ, ээж ээ! гэв.

	Гэвч хөгшин зогссонгүй, хэлснийг нь сонссон ч юм уу үгүй ч юм уу, Терезе эс мэдлүгээ.

	Түүнээс тэр бээр орны хүнхрээс аль болохуйц зайдуу нэг буланд очиж ядарсан бие сульдан сандал дээр суув. Гэвч ямар нэгэн бодол өөрийн эрхгүй цээжинд нь орж ирэх билээ. Эхийнх нь өмнө муухай байдалд оруулдаг Николас ямар булай амьтан бэ. Тэр өөрөө түүнийг эргүүлсэн гэдэг бол худал. Тэр амьтан чинь ямар нэг сэтгэл агуулж байхгүй, яах вэ? Ямар ч санаагүйгээр, эмэгтэй хүнийг таалах гэж байхгүй, үүнийг Терезе ойлгоно. Одоо тэгээд юү ч болоогүй гэж үгүйсгэх туйлын муухай амьтан юм. Ер нь эрчүүд цөм муухай сэтгэлтэй. Өнөөх залуу гүн ч ялгаагүй муухай хүн. Тэр ч байтугай Жан Жак ч муухай хүн, тийм бус болбол нялх үрсийг нь тийм болгохгүй байсан билээ. Харин түүний тухай ингэж бодож болохгүй, юу гэвэл тэр одоо яг дэргэд нь ийм жигтэй байдалтай хэвтэж байна.

	Ийнхүү сандал дээрээ мангууран мэнэрч цаашид Жан Жакгүйгээр, өөрөө өөртөө эзэн болон мөнгө барих ч магадгүй янзтай суув. Энэ бүх явдлыг Николас гуайтан хийчихжээ. Түүнийг одоо цаазаар авчих ч юм уу, хүрдэлж буюу мөчлөн хороох ч магадгүй. Өнөөх Дамьенийг ч бас мөчилж хороосон юм. Тийм аймшгийг санах, нарийн ярихыг чагнахдаа үстэй толгой нь арзайдаг байлаа. Гэтэл Дамьен хааны амийг хорлоогүй, зөвхөн хорлох гэсэн байжээ. Николас түүнд ямар ч сэтгэлгүй байсан юм бол тийм муухай юм хийхгүй байсан. Николас бол өөрөөс нь л болж ийм юм хийсэн нь ямар ч эргэлзээгүй. Ийнхүү Терезийн дотор бүрэг бараг тайтгарав.

	Төдий хүүхэн гөлрөн мэнэрэв. Николас амраглах гэж өдөхөд түүнд үгүй гэхийн аргагүй байдаг нь ямар аятайхан юм бэ! Эх нь энд байгаа нь яамай. Байгаагүй сэн бол хамаг мөнгө нь даруй алга болох байжээ. Эх нь бишгүй л зоддог байв, гэвч саяных шиг гараа мөрөн дээр нь тавин, нүүр лүү нь хармагц л бүх сул тал нь арилж, тийнхүү хашхирч чадлаа.

	Ойрын хэдэн өдөр Терезе эхээсээ огт холдохгүй дандаа дэргэд нь байх болно. Николастай ганцаараа уулзаж үл болох билээ. Тоогүй, тэр Терезед хайртай шүү дээ. Ганцхан тэр учраас тэр Жан Жакийн өөрөө өөд болохыг нь хүлээж эс чадлугаа. Хөөрхий Жан Жак! 

	Хүүхэн том зөөлөн сандал дээр дуртайяа суумаар байв. Гэвч энэ шөнө зүрхэлсэнгүй. Жан Жакийн сууж байсан сандал шүү дээ. Ингээд тэр жижиг сандал дээр хөлөө атийн сууж эвгүй, муухан унтлаа.

	
ГУРАВДУГААР БҮЛЭГ : ХОЖИМДСОН ГЭМШИЛ

	Өгүүлэх нь, Фернанд аягүй тэр нэгэн үдэш сэтгэл бухимдсандаа үхтэл ядарсан боловч, шөнийн турш нүд аньсангүй. Хэцүү гэмшилд нэрвэгджээ. Гербер гуайн хэчнээн шамдан захисан ёсоор Жан Жакт хязгааргүй итгэхийн оронд Жан Жакийн хавьд дэмий эргэлдэн юм бүхнийг нь Матри Катругаас ч илүү шүүмжлэх хандлагатай байжээ. Фернандын хувьд хүмүүсийн дээд мэргэн хүний эрдэнийн оюунаас олж сонсох сайхан завшаан тохиолдсон авч тэр түүнд лав бус хайртай, зөвхөн хайнга дурамжхан хайртай, анхаарал муутай байсны дээр зүйрлэшгүй энэ үзэгдэж дуулдаагүй завшаанаа харалгантан алдсан билээ.

	Тэгээд нар эрт ургаж байсан тэр үед, нар дөнгөж мандмагц Фернанд цэцэрлэг рүү яаран гүйв. Хангинасан цуурайтай ойн цоорхой руу оров. Жан Жактай хамгийн сүүлд уулзсанаа, түүний гарын хөдөлгөөн, хэлж байсан үг бүрийг нь саналаа. Дотор цээжиндээ тэр Жан Жакийн ярианд сонсогддог бөгөөд мөн ярианд нь гардаг хий солиог нь намсгадаг хөгжмийн аялгууг тодхон сонсов. Өөр өөд нь ширтэн буй Жан Жакийн, хөдөлгөөнтэй гүн нүдний нь харцыг үзэж «хүн бол сайн санаатай» гэж байсан өрөвчхөн шингэн дууг нь сонсов. Фернанд өөрөө бол сайн санаат биш, мөн муу санаат ч биш бөлгөө. Түүнээс ч дор, сэтгэлгүй, хайхрамжгүй, залхуу билээ. Залхуу хойргоосоо ба эвгүй үе тохиолдох болуужин гэж тэр эмээснээсээ хэрэгтэй цагт нь их багшийг хамгаалах үүргийг биедээ үл авч, өөрийн дотоод сэтгэлд захирагдсангүй. Ингэхэд тэрээр ямар нэг юм хийх ёстой. Үхсэн хүний нэрийн өмнөөс ч гэсэн ямар нэг арга хэмжээ авах ёстой.

	Чингээд Фернанд Николасыг эрж олохоор хөдлөв. Ингэж уулзахаас тэр эмээлээ. Мөн өөрөө өөрөөсөө эмээв. Тэр этгээдийг алах сан, хөлдөө дэвсэх сэн гэж шүдээ хавирав. Харин тэр түүнийг олж, хариуцлага хүлээлгэнэ дээ. 

	Төдий нөгөөдхийг морины пинд байхыг нь олоод дуудвал Николас,

	— Гүн ноёнтоон, та юу гээ вэ? гэж асуув.

	— Өчигдөр та хаана байсан бэ? гэж Фернанд захирангуй дуугаар зандрав.

	Үүнд Николас гайхсан царай чадамгай гарган,

	— Гүн ноёнтоон, намайг ноён гүн ухаантны талаар санаа бага тавьж байсан гэж зэмлэх гэж байна гэж би ухамсарч байна, тийм биз дээ? Би дуртайяа чингэх агсан билээ. Гэвч бэйс ноён намайг талийгаачийн нүдэнд бүү харагд гэж айлдсан, тэгээд би эндүүрээгүй бол, та мөн намайг тэг гэж сэнхрүүлсэн сэн билээ гэв.

	Фернандын айсан хүсэл муухай золигийг өөрийн гараар багалзуурдан алах сан хэмээх өөрийн нь айсан хүсэл нь түүнийг эзэмдэв. Гэтэл Николас бараг цагаан сэтгэлээр үргэлжлүүлэн, — Хоёр ахайтан Руссог хоёулаа морилсонд морьдоо маллах чөлөө гарлаа гэж би баяртай байлаа гэв.

	Фернанд,

	— Та тэгээд бүхэл өдрийн турш морины пинд байгаа юу? гэхэд

	— Бүхэл өдөр ч биш байх аа гэж Николас хэгжүүн хэр нь эелдэгхэн хариулан, — Харамсалтай нь энд хийх ажил нь бэйс ноёны надад амласнаас бага юм гэв.

	Чингэтэл Фернанд тэсвэрлэж чадалгүй ташуураар Николасын нүүр лүү гуядаж орхив.

	Николас хүчтэй эр тул энэ гулжгар ядмаг гайхлыг нэг хөдлөн ганц өшиглөөд л бүх насаараа санаж явахаар болтол нь сургамжилчих билээ. Гэвч тэр барагтай сэхээ алддаггүй хүн, тэгээд бас хэргэмтэн язгууртантай үзэлцвэл ийм нэг агтчин юу ч атугай дийлдэнэ. Тэгтэл бас өнөөх нэг аягүй бүрхэг явдал хүзүүгээр нь ороох гээд байгаа. Тэгэхлээр, үгүй ээ, больё, болгоомжлох ёстой. Тэгээд тэр,

	— Би талийгаачийн гүн ухаантны аашийг жаал дарж өгсөн байлгүй гэж бодсон юм, гэвч үүдэж гарсан эмгэнэл таны тархинд нэлээд нөлөөлснийг би ойлгож байна гэв.

	Фернанд шүд зуун нам дуугаар,

	— Чи муу новш түүнийг алсан, яргачин. «Хатагтай» нохойг бас чи алсан гэв.

	Энэ гулжгар новшид хэрд нь таарсан нэг ширүүхэн үг хэлчих сэн гэж Николас хэл нь загатнавч, дахиад л сэтгэлээ даран, хянамгай байхыг хичээв. Энэ муу жаал гүн тэнэг юм. Үйлдэж буй хэргийнхээ эцсийг мэдэхгүй шүү. Тэгэхлээр Николас өөрөө энэ малын анхаарлыг түүн рүү хандуулбал зохино. Тэгээд тэр; 

	— Гүн ноён та тайван эргэцүүлэн бодвол эрхэм Жан Жак гуайн гашуудалтай төгсгөл ердийн жамаараа болсныг тун хялбархан тайлбарлаж болохыг та өөрөө мэдэж байгаа. Хүч хэрэглэсэн байна гэж үзэх гэвэл юуны өмнө хэн гүн ухаантны бичиг зохиолыг далдуур ухаж, ялангуяа тэр далимаар өнгөрөгчийн эхнэрт бие махбодын сонирхол өдүүлсэн тийм этгээдүүд л сэжигтэй байна гэж над санагдах юм гэв.

	Фернандын уур дахин бадрав. Терезе энэ муу золигт нууцыг нь ярьчихжээ. Энэ аймшигт муухай хэрэгт Терезе оролцсон нь лавтай болох нь бараг ил болжээ. Хүүхний хувцсанд бялдсан цус нүдний өмнө бөнжгөнөж байв.

	Харин уурлаад уурлаад юу чадах билээ. Өнөөх муухай золигийн сүрдүүлж буй аюул гараад ирлээ. Николасыг илчилбэл Терезетэй амраг янаг болсныг нь шалгахад Терезе энэ хэрэгт орооцолдоно, тэгвэл тэр өөрөө орооцолдох болно. Бүх Европоор дүүрэн Жан Жакийн тухай, түүний өөрийн нь тухай, эцгийн нь тухай, Эрменонвилийн тухай дэгдэх бөөн шуугиан хэдийн сонстох шиг болов.

	Тэр муу золигийн өмнө гүн яаж ч чадахаа больжээ.

	Төдий Фернанд гэнэт эргэн нөгөөхийг орхиж одов.

	Николас доогтой инээмсэглэн, өтгөн цэр нулимав. Бие нь өвдөн, нүүр нь халуу оргив. Гэвч тэр инээмсэглэсээр байв. Дүүжлүүр ч биш, дугуй ч биш, ташуураар нэг удаа гуядуулаад л бүх юм дуусжээ. Жан Жакийн бичиг зохиолд бол ийм үнэ байлгүй яах вэ! Хөгшин хэчнээн галзуурч тонгочивч Терезе, мөн түүний хамтаар өнөөх бичиг зохиол лавтай түүнийх болно.

	Өгүүлэх нь, Фернанд Николасаас салж одмогц энэ цуст муухай балчигт шигдсэнээ санан, жигшин, битүү гуниглав. Чингээд уур нь баахан дарагдав. Гэвч бүх дэлхий саад боловч гэмт хэрэгтнийг тэр олзоо аваад ял зэмгүй зүгээр одоход хүргэхгүй. Юуны урьд Терезе хэр зэрэг буруутай байгааг судлах хэрэгтэй байв.

	Гэвч хүүхэн хэдийгээр хоёр санаагүй, үнэнийг өгүүлэвч, юу тэр хийж чадах вэ? Эцэгтээ энэ ичгүүрийг тохоож болох уу? Их багшийг элэглэгчид нь өчүүхэн тэнэг амьтан болгон харуулахад нь туслах гэж үү?

	Энэ санаа бодол нь хүнд үүргээс бултахын тул тавьж байгаа шалтаг мэх бол яах вэ?

	Энэ бүхий л сэжиг эргэлзээндээ Фернанд ганцаардмал байгаагүй сэн бол! Хэрэв Жильберта дэргэд байгаа сан бол, бүх зовлон, бүх гэмшлээ түүнд тоочих сон бил ээ!

	Түүнээс Фернандыг шилтгээнд ирэхэд, өглөө маш эрт байсан боловч зочид ирчихсэн байлаа. Жирарден гуайн төчнөөн хайрлан санаачилж халамжилж байсан найзыгаа нас барсанд эмгэнэл илэрхийлэх гэж Робинэ гуай хөршийндөө яаран орж ирэв. Жильберта, өвөг эцэгтэйгээ хамт ирсэн байв. Фернанд хүүхний царайг хармагц зүрх палхийв. Эгц ширтэн зогсов. Хүүхэн ганц ч үг дуугарсангүй, гэвч нүдний харц нь түүний санаачилгаар ирснийг хэлж байв. Фернанд нас барагчийг түр мартаж орхин, дотроо одоо бүх юм дажгүй гэж сэтгэн хөөрөв.

	Түүнээс Робинэ гуай үгээ үргэлжлүүлэн байж, Фернандын зүг хандан, жингэнэсэн дуугаараа,

	— Залуу эр танд мөн адил гүн эмгэнэл илэрхийлье. Та дотно найз нь байсан биз дээ, энэ гарз танд улам ч хүнд байлгүй яах вэ гэхэд Фернанд нүдээ Жильбертээс алгуур салган, Робинэгийн дөрвөлжин улаан нүүр лүү харав. Нөгөө нь бэйсэд дахин хандан итгэж өрөвдсөн дуугаар яриа дэлгэн,

	— Жан Жак маань ингэхэд санаанд нь эс тохирсон энэ ертөнцөөс өөрөө өөрийгөө аргалан арилж одсон юм гэж үнэн үү? гэхэд, энэ зуур Жильбертаг салгаад байгаа бие бялдартай энэ Робинэ урьдаас ч улам муухай юм шиг санагдахад, эцгийнхээ үг хэлж завдахын өмнө ам булаалдан яарч, — Тийм биш шүү ноёнтоон, худлаа гэв.

	Робинэ тан цайлган дуугаар үргэлжлэн, — Энэ гэнэтийн үхэлд учир явдал бий гэж энд тэндгүй шивэр авир ярьж байна шүү гэв. Чингээд эцэг хүү хоёулаа эвгүйхэн царайтай дуугай байхад, яаран нэмж ийн хэлрүүн, — Нас барагчид аягүй дурсгал үл үлдээгчдийн эцсийнх нь би байна. Гүн ухаантны хувьд түүнд гавьяа бий. Амьд байхад нь түүнийг хүн зэмлэж л байсан даа, өөрийн хувиа амжуулж чадахгүй байж, нийтийнхийг яаж чадах вэ! гэдэг байв. Гэвч тэд одоо өөр болоо л доо. Гүн ухааны сургаалыг зоригтой номносон хүн, үхээд, замбараа алдуулж чадахаа больсон хойноо л талархал хүлээнэ. 

	Ингэж дэмийрэн чалчихыг сонсоход Фернандад яршигтай санагдлаа. Урьд нь Робинэ гуайтныг ирэхэд Фернанд, Жильберта хоёр, хоёр өвгөнийг гэрт нь орхиод явчихдаг байв, одоо ч мөн тэгнэ байх гэж Фернанд харжээ.

	Үнэхээр тэгж, Жильберта суудлаасаа босон, хойноос нь даган гадаа гарч ирэв. Жан Жак гэнэт нас барж, мөн энэ тухай муухай цуу яриа чихэнд сонстсоноос хойш Жильберта Фернандтай юу болсноо огт мартан, гагцхүү Фернанд юу гэгчийг хийчих бол, тэнгэр минь, гэдэг зовлонтой өрөвдөл, гүн түгшүүрээс өөр юү ч үгүй болжээ.

	Жильбертад нэн даруй Эрменонвильд очин, Фернандыг шударга бөгөөтөл мунхаг, засаж болшгүй алхмаас нь татан зогсоох үүрэг байлаа.

	Түүнээс энэ хоёр нарийн жимээр одоход Фернанд Жильбертагийн нүүр лүү харж зүрхлэхгүй байв. Эмэгтэй дуугай явах тул, Фернанд аанай эмээж байх аж.

	Жильберта сая дуу гарч,

	— Фернанд аа! гэхэд тэр тэргүүн өргөв. — Фернанд! гэж хүүхэн давтан дуудавч, өөр үг хэлсэнгүй, том нүдний нь харц барайлаа. Фернанд гарыг нь болгоомжтой дөлгөөн барив. Хүүхэн нүдээ буруулавч харин гараа авсангүй. Фернанд гарыг нь чанга атгасанд Жильберта мөн адил атгав. Тэр бээр үнсэхийг эс зүрхэлсэн ч харин одоо бол энэ бүх битүүлэг явдлаас хойш, энэ хоёрын хоорондын найрсаг харьцаа урьд урьдаас илүү нягт болох мэт санагдав.

	Ингээд тэр хоёр нэлээд удаан дуугай зэрэгцэн явав. Фернандад орчин тойрон замхарчээ. Тэр бээр Жильберьтатай зэрэгцэн чадалтай том сайн гарыг нь өөрийнхөө гарт аван маргааш нөгөөдрөөр үл барам бүх насаараа ингэж явмаар санагджээ. Харин энэ нь Жан Жакийн үг байсныг тэр эс сэтгэжээ.

	— За яриач дээ! гэж сая дуугарав. 

	Фернанд амтархан бодлогоширч байснаа давхийн сэргэж биеэ барив. Ганцаардан нааш цааш гүйж цээжин дотроо Жильберьтатай зөвлөлдөн, биеэ зэмлэн цагаатгасан энэ бүхнээ одоо л хэлэх гэсэн билээ. Гэвч хүүхэн үгийг таслан,

	— Түүний тухай нэг ч үг бүү ярь. Хэзээ ч. Харин энд юу болсныг л ярь гэж Жильберта Эрменонвилийн үнэн байдал руу эргүүллээ.

	Ер нь гарцаагүй үнэн байдал байсан юм, харин Жильбертад санаснаа дэлгэхэд төдий будилж самуурахаар юм огт биш билээ.

	Түүнээс Фернанд гашуудалтай, зэвүү нь хүрсэн дуугаар, 

	— Робинэ гуай андуурч байна гэж өгүүлэн, — Амиа хорлосон биш ээ, хүн алчихсан. Өнөөх муухай золиг, агтчин Николас Терезегээс болж алсан, тэр өөрөө ч үгүй гэхгүй байгаа юм гэв. 

	Үүнд Жильберта учир тоймгүй уурсав. Тэр муухай жигшүүрт амьтныг устгах хэрэгтэй. Хүүхнийг нь ч мөн хамт шүүхэд шилжүүлж дүүжилж, хүрддэн цаазалбал зохино. Гэтэл уур нь хараахан намжаагүй байтал, Фернанд ч энэ хэрэгт орооцолдох болно гэдэг нь тодорхой байв. Ийнхүү яах гэж Эрменонвильд ирснээ бодон санаа авч,

	— Чамаас өөр хүн үүнийг мэдэх үү? Өөр хүн ингэж ярьж байна уу? гэхэд Фернанд,

	— Үгүй байх аа, гэж хариулан, — Юу ч атугай надтай л нэг ч хүн яриагүй. Харин олон хүн тааварлаж байгаа байх шүү... Үүнд би бол түүний өшөөг авах үүрэгтэй хүн! гэж тэр бухимдан хүүхдэрхүү хашхирлаа. — Энэ хүний яргачин, ял шийтгэлгүй өнгөрөх ёсгүй, тэгээд бас Жан Жакийн мөнгийг эхнэртэй нь аваад алга болох санаатай шүү бас гэв.

	Жильберта Фернандыг хэрэв тэр тэгж эс бодсон байвал, Жильберта өөрт нь хайр сэтгэлгүй юм байна гэж бодчих вий гэж болгоомжиллоо. Дахин зүрх нь түг түг түгшив, Тэр муухай садар эмээс эд нар яавч холдож чадахгүй гэж үү? Гэвч бага насандаа эхийн хамт үзэж өнгөрүүлсэн хүнд үед олж аван заншил болсон саруул ухаан, эрүүл бодол нь энэ удаа басхүү яллаа.

	Фернандын гэнэн догшин сэтгэлийг мохоож, үхсэн Жан Жакийн төлөө дүрсгүй явдалд орохоос зогсоох хэрэгтэй байв. Жильберта хэлрүүн, 

	— Жан Жак өөрөө бол энэ эхнэрийг маанаг гэж лав өрөвдөх байсан байх. Тэр бээр эхнэрийгээ шүүхэд буюу нэн ялангуяа цаазын дүүжлүүрт хэрхэвч очуулахгүй байсан биз ээ гээд Фернандыг хариу эс хэлэхэд мөрөн дээр нь гараа тавин, — Түүнийг тайван нойрсуул аа! гэж ятган, насаар дүү боловч, олон насаар эгч мэт ийн өгүүлрүүн, — Энэ бүх бузар новшийг дахин бүү уудал! Тэр муухай эхнэр, хар хүн хоёрыг явах гээд байгаа юм бол явуулж орхиоч гэж бараг бачим өгүүлэн, — Бидэнд ямар хамаатай юм бэ! гэв.

	
ДӨРӨВДҮГЭЭР БҮЛЭГ : ХҮҮРИЙГ ЗАДЛАВ

	Өгүүлэх нь, де Жирарден ноёны бүү тийм болоосой гэж бодсоноор нь болж, Жан Жакийг ерийн үхлээр үхсэн гэдэгт итгэх хүнгүй болжээ. Цус болсон хүүр үзэгчдийн шохоорхох хоол болж, Эрменонвилийн шилтгээнээс сэжигтэй бүрхэг цуу үг шурган гарчээ. Зуны байшинд Терезегийн завхай самуунаас болж хэрүүл маргаан гаран, түүнээс болж Жан Жак амиа хорлов гэж ярив. Дургүйцсэн амьтдын зарим нь, нэгэн удаа ингэж хэрэлдэхэд Терезе ямар нэгэн юмаар цохичихсон нь алчхаж гэнэ гэлцэв. Терезег зарц нартайгаа шугуйд завхайрч явахыг нь нүдээр үзсэн хүн олон гэлцэв.

	Агуу их хүнтэй хамгийн сүүлд уулзаж ярилцсан гэж бардан яваа Морис өвөө, уулзсан бүрдээ Жан Жакийн бие лут сайн байсан бөгөөд одоохон ажлаа эхэлнэ гэж сэтгэл ханамжтай явснаас биш амиа өөрөө хорлох гэж огтхон ч бодоогүй байсан ба зуны байранд бэйс ноён хэнийг ч Жан Жакийн хүүрт ойртуулахгүй байна гэж ярьж байлаа. Мөн бэйс ноёнтой таарамж муутай сахилт Гоше ирж, энэ хэргийн учрыг олохын тул бэйс хүчтэйхэн хөөцөлдмөөр байна гэв.

	Энэ мэтийн явган яриа Демартен, Санлигаар үл барам, их хот Парист ч хүрчээ.

	Түүнээс Жирардений тусгай элчээр зарлуулсан ноёдын Эрменонвиль шилтгээнд хараахан хүрэлцэн ирээгүй байхад зуны байранд нэгэн зочин санамсаргүй орж ирсэн нь түрүүч Франсуа Рену байлаа. Энэ хүн ээж, дүү хоёрынхоо сэтгэлийг тайтгаруулах гэж түргэн шуудангаар давхин иржээ. Энэ удаа тэр зуны байранд эргэж тойрсонгүй дөт замаар иржээ. Нас барагч одоо түүнийг хөөн зайлуулахгүй. Ийнхүү тэр бээр эх, дүү нартаа хандан,

	— Та нарт тун муухай байсан байх аа. Хэцүү шүү. Та нар хүрээд ирдэг, гэтэл тэр үхчихсэн, бие нь хөрчихсөн байдаг. Ер нь жаран долоон нас гэдэг чинь богино нас биш ээ, ялангуяа бүх насаараа тархиараа ажилласан хүн гэхэд гэв.

	Чингээд тэр Жан Жакийн цогц бүхий орны дэргэд очив. Тийн байтал үүрээр яс баригч ясчин хатагтай Обрен орж ирэв. Наалдаж хатсан цусыг угааж арилгахад нь чамархай дээрх ангайсан гүнзгий шарх нь харагдаж байлаа. Франсуа түрүүч түүнийг харсангүй юм уу, харахгүй ч гэж бодсон болов уу. Хангинасан дуугаар,

	— Амгалан нойрс доо. Жан Жак минь, заримдаа солио тусдаг тэр жигтэй занд чинь би ч ширвэгдэж байсан байх. Гэвч үнэн үйлсийн төлөө тэмцэлд сайн нөхөр байсан юм даа, хөөрхий гээд цэрэг ёсоор хүүрийн дэргэд ёслон зогсов. Нас барсан сайн дурынхныгаа эцсийн замд нь үдэж чингэж зогсож байсан билээ. Ийнхүү талийгаачийн дэргэд ёс хийгээд эргэн эх, дүү хоёрынхоо дэргэд очив.

	Левассер ахай хайрт хүүгийнхээ хацрыг илэв. Хэцүү явдлын дараа дотор онгойж, гоолиг Франсуагаа бахархан ширтэх завшаан дахин тохиолджээ. Харин тэгэхдээ, сайн дурын цэргийн даргын өмсдөг ёслолын хээнцэр хувцастай бус, зөвхөн түрүүчийн өмсдөг жирийн нэг дүрэмт хувцастай байж дээ. Франсуагийн төлөвлөгөө нь нуржээ. Юу гэвэл түүний эхдээ халти хулт ярьснаар бол барьцааны нь мөнгийг муухай санаагаар нэмэгдүүлсэн байжээ. Гэвч ямар ч хувцастай Франсуа байсан, тэр энд байгаа нь их юм, учир нь гэвэл гэж Левассер ахай сэтгэн, энэ түгшүүртэй өдрүүдэд өөрийг нь болон Терезег муухай Николас золигоос хаацайлж чадах хүн ганц Франсуа л байх ажээ.

	Хожим нь Франсуа түрүүч ийн өгүүлжээ,

	— Та нарын гашуудалд бага ч атугай нэг тайтгарал бий болжээ. Одоогоос эхлэн мөнгөний хангинах чимээ тасрахаа байлаа. Одоогоос эхлэн миний хүндэт хадам ахын этгээд авир, хэт эмзэг бодол түүний гүн ухааныг хангинасан зоос болгоход саад болохоо болилоо! гээд бичмэл зохиол бүхий хайрцаг руу шунаж харав.

	Энэ үгийг Левассер ахай сонсох дургүй байлаа. Мэдээжийн хэрэг гэж Левассер ахай бултан,

	— Энэ зохиолыг нь хатуу юм болгох нь ч болгоно л доо. Харин мөддөө үгүй л болов уу гэж бодогдох юм. Хайрт Франсуа минь, шүүхийн энэ түшмэд гэдэг чинь, тийм амархан амьтад биш болохыг чи мэднэ шүү дээ. Өвлөгчид өв өвлөх эрхийг олгон, үсэг зуран тамга дарж баталтал их л уддаг юм гэнэ гэв.

	Түрүүчид нэг санаа орж ирэв.

	— Ээж ээ, шүүх мүүх гэж байх энэ хооронд, тэр хайрцгийг би хадгалж байвал яасан юм бэ? Би бол танил ихтэй. Парист очоод л шууд худалдааны хэлэлцээр явуулж гаръя гэхэд хөгшин нэн ч цочин, татгалзаж:

	— Бүх юм хуулийн дагуу албан ёсоор яг таг болтол хэвлэлийн газрууд сохор зоос ч өгөхгүй. Мань аваргуудыг би мэднэ. Харин би тэднийгээ аргалж дөнгөнө гэв. Түрүүч санаа мухардсанаа ч тоолгүй:

	— За яах вэ! Хэрэв та тэгж бодож байгаа бол, тийм байж, гэж өгүүлэн, — Ер нь тэгээд л гэрийн тэргүүн бол би л байна шүү дээ гэв. 

	Хөгшин тэгэхэд нь сэтгэлийг нь засах гэж яаран:

	— Би чамтай зөвлөлгүй яах вэ, мэдээж Франсуа минь! гэв. Харин оршуулга өнгөрмөгц Жибер түшмэлд очно гэдэг шийдвэр нь улам батжиж, жич өнөөх хайрцгийг бол ч муухай Николас золиг ба мөн түүнчлэн дотор харамсмаар даанч дэндүү уудам өгөөмөр хөнгөн зантай өөрийн хайрт хүүгийн нь гар үл хүрэхүйц газар түргэхэн нуух болно. Хөгшин болсон тахиа аль хэдийн том болсон ангаахайнуудаа жигүүр дороо хоргодуулж байна гэдэг муухай. Гэвч ингэж чадаж байгаа нь яамай гэж бодов.

	Түүнээс Жирарден ноёны зарлан мэдэгдсэн ноёд, доктор Лебег, баримал ч Худон нар энэ завсар Эрменонвиль шилтгээнд хүрэлцэн ирцгээжээ. Мөн «ярилцлагад» зориулсан ухуулах хуудсаа бичин сүүлчийн нэгэн шөнө Парист тэднийг хонуулсан, эмгэнэлт найргийн зохиолч Дюси ноён ирсэн байв. Бас гүн ухааны нэвтэрхий толийг зохиогч мэргэдийн нэгэн, алдарт гүн ухаанч Мелхиор Гримм гүн ирлээ. Дээр нэгэн цагт Жан Жак нэвтэрхий толь үндэслэгч Дидро, нэн ялангуяа Мелхиор Гриммтэй нягт найзалж байжээ. Гэвч цаг хугацаа улирахад, өнөөх найз холбоо нь ширүүн дайсагнал болон хувирсан учир, Дюсийг ирэхэд бэйсийн сэтгэл тавлаг байсан бол Гриммийг харахдаа зэвүү нь хүрч байв. Хэдий тийм боловч, утга зохиолын асуудал болон дур амтны тухайд бүх Европ чих тавин чагнадаг бөгөөд Жан Жак тэр хоёрын холбоог бүх дэлхий мэдэх тийм хүнийг Жан Жакийн шарилд ойртуулахгүй гэж яахан болох ажаам.

	Өгүүлэх нь, шилтгээнд найз нөхдөөс гадна, мэс засалч, эмч нар, шүүхийнхэн ирцгээж, тэд зарим нь хүүр задлахад оролцон, нөгөө зарим нь түүний үр дүнг шалган гэрчлэх юм. Бүгдийг тансаг зочлон хүлээн авч байв. Бараа бологчид, зарц нарт бэлэвсрэлийн хар хүрэм өмсгөн, хүн бүхэн гашуудсан царайтай, дуу нь намжуу дор байв.

	Түүнээс хүүр задлахын өмнөхөн, Жирарден Жан Жакийн дотнын хоёр найз Лебег, Дюси хоёрыг талийгаачийн хэвтэж буй орны дэргэд аваачин, Жан Жакийн юунаас болж үхсэн байж болох шалтгааныг тодорхойлов.

	— Өөрөөр ч байсан байх гэхийн аргагүй л юм даа гэж тэр үгээ төгсгөв.

	Лебег, Дюси хоёр дуугай байв. Дюсигийн төлөв, хөшүүн царай дээр итгэхгүй байгаа нь харагдаж байв. Тэр бээр юм бүхнийг хэзээд л эмгэнэл гашуудалтай холбоотой олж хардаг, тэр бүх цуу яриа сонорт нь хүрч, нас барсан найзын нь эсрэг байсан дайсан этгээдийг тэр мэдэх билээ. 

	— Жан Жак төрөхөөсөө аваад үхэх хүртлээ их бөгөөд харанхуй хувь заяатай хүн байжээ гэж тэр жаахан азнаж байснаа аяндаа өгүүлэв.

	Жирардений бүдүүн бараг тайлбарыг Лебег, Дюсигээс ч бага үнэмшив. Өнгөрөгчийг тэр харахдаа хорсолтой хилэгнэн гуньж байв. Тэр бээр энэ асар их тархитай, агуу сэтгэлтэй, хараа муутай, бие дорой, өвгөн болтлоо хүүхдээрээ явсан арчаагүй ядуу эр Жан Жакт туйлын дуртай байжээ. Тэр бээр Жан Жак хүйтэн гараар амь үрэгдсэн гэдэгт эргэлзээгүй бөгөөд мөн хоёр эмэгтэй ч атугай санаатай бус ч гэсэн энэ хөнөөлт хэрэгт хутгалдсан байнам. Хэрэв халамжтайхан, юмыг нь зааж өгөхөөр хүмүүс эргэн тойронд нь байсан сан бол Жан Жак амьд явж юм бүтээх л байсан, ингэж муухай үхлээ гэж бодоход эмгэнэлтэй байв. Хэдий чингэвч Лебег Жирарденийг ойлгон, түүнд тусалъя гэж сэтгэв. Лебег эмч хорвоог мэднэ. Жан Жакийн үхсэн тухай жигшүүртэй хэрэг Эрменонвилийн нэрийг бузарласан сүрхий явдал болоод ч зогсохгүй, Жан Жакийн өөрийн нэрд муухай бөгөөд түүний бүтээлийн чадлыг бууруулах агсан билээ. Задлан шинжилсэн тогтоолыг үйлдэхэд Лебег эмчийн үг шийдвэрлэнэ. Тийнхүү тэр бээр Жан Жакийг ердийн байдлаар нас барсан гэж үсэг зуран тамга дарж хойчид нь үлдээнэ гэж яг шийдлээ. 

	Ингэж тэр худал хэлэх нь, бүгдээр худал хэлэх нь. Энэ чинь гаслан гунигтай явдал бус уу? Хөөрхий Жан Жакийг үхсэнээс нь хойш ч хүүр дээр нь болж байгаа явдал, түүний амьд байхад нь гарч байсан жигшүүртэй шударга бус өдий төдий явдлын шинжтэй байлаа. Барималч Гудонтой ч гэсэн бэйс сүрхий яршигтайхан учраа ололцов. Нас барагчийн нүүрийн баг авахаар Эрменонвильд уригдан ирсэн алдартай залуу уран барималч, цөм цохисон чамархай руу сэтгэл түгшин харлаа.

	— Танай урлаг чинь энд тусалж чадахгүй юм уу? гэж Жирарден асуухад, Гудон барималчийн царай барайв. 

	Жирарден яаран:

	— Би шархыг нь харагдахгүй болго гэж хэлээгүй шүү дээ. Мэдээжийн хэрэг гэж өөрийн асууснаа тайлбарлан, — Ер нь ингэхэд, багш маань ойчихдоо чамархайгаа цөм цохичхож гэхэд дэндүү тэнэг хэрэг биш үү? Тиймийн учир нүүрний нь үзэмжгүйг мөнх байлгахын хэрэг байна уу? Нас барагчаа хуулсан баг нь хойч үедээ Жан Жакийн жинхэнэ шударга царайг үзүүлэх нь зөв биш гэж үү? гэхэд барималч хүйтнээр:

	— Юу болох нь вэ үзье дээ гээд өөрийн дагалдан хоёр италийн хамт нүүрийн баг хуулж авав.

	Түүнээс өдрийн гурван цаг гэж тогтсон ёсоор хүүрийг задалж эхлэв. Талийгаачийн хүссэн ёсоор таван эмч, шүүхийн хоёр хүн, хоёр цагдан сэргийлэгч, тэрчлэн Жирарден байлцав. Эмч нарын гурав нь мэс засалч, Эрменонвилийн Шеню, Мотанягийн Брюсле, Санлигаас Кастерэ, нөгөө хоёр нь Санлийн Вийерон эмч, Парисын Их сургуулийн Анагаах ухааны тэнхимийн эрхлэгч Лебег эмч байжээ. Дөрвөн түшмэл нь: Боннэ прокурор, хотын дарга Мартин, цагдан сэргийлэхийн дэслэгч Клондель, мөн Ландрю түрүүч тэргүүтэн бүгд Эрменонвилийнхан байлаа.

	Өрөөн дотор халуун, өрөө дүүрсэн цэцгийн үнэр бүгчим билээ. Үхсэн хүнээс хувцсыг тайлав. Арчаагүй нүцгэн бие нь чардайн шанаа дээрх шарх нь ангайсаар байв. Цэцэг комиссын ажиллагаа хоёр хоорондоо хачин эвгүй эсрэг тэсрэг юм шиг харагдаж байв. Жирарден ноёнтон сандарснаа далдалж бараг эс чадав. Лебег дотроо: «Ямар жигшүүртэй хэрэг вэ!» гэж сэтгэв. Цугларсан эмч нарын дотроос хамгийн нэр хүндтэй нь энэ билээ.

	Түүнээс тэр бээр Кастерэ эмчид хандан:

	— Эхэлж үзнэ үү дээ, эмч ээ гэв. Хүүрийн задлан үзлэг бараг хоёр цаг удав. Комиссын гишүүд нам дуугаар хоорондоо ярилцаж, яриандаа латин нэр томьёо шигүү оруулцгааж байв. Эмч нараас юу хэрэгтэй болохыг тэд мэдэж байв. Комиссын зарим гишүүн саналаа хэдийн шийджээ.

	Бэйстэн нэгэн буланд жижиг сандал дээр сууж байв. Түүний өнгөн дээрээ сэтгэлээ хэчнээн баривч, дотроо цухалдан зовж байхыг Лебег харлаа. Мэс засал дуусахаас арай өмнөхөн Лебег тэдэнд хүйтэнхэн ийн хэлрүүн:

	— Хүндэт нөхөд өө, энэ тухайд бол тархинд нь цус харвасан байна гэдэгт бүгд санал нэгтэй байх шив дээ гэв.

	Энэ утгаар ч нэгэн урт тогтоол гарчээ. Уг тогтоол таван ангитай, хоёр эмч, мэргэжлийн хоёр түшмэл, бусад нь гэрчээр үсэг зурсан байв.

	
ТАВДУГААР БҮЛЭГ : ОРШУУЛГА

	Өгүүлэх нь, Жан Жакийн мөнхөд тайван оршиход тохиромж бүхий зөв газар бол өндөр улиангарын арал байх ёстой гэж Жирарден дотроо тогтжээ. Жан Жак сэтгэл хөдөлсөн нэгэн үедээ тэнд хайртай бургасныхаа урд булшинд орох юм сан гэж хэлж байсан нь санаанд оров.

	Түүнээс бэйс оршуулгыг шөнө дунд болгох шийдвэр гаргав. Тэргэл сартай үе байлаа. Түүний эдлэн газарт сууж байсан тариачид асаасан бамбар барин нуурын хөвөө болон эргэн тойрны гүвээн дээгүүр жагсах заавар гарчээ. Мөн хүссэн хүн бүр очиж болох аж. Бамбарыг хүрэхүйц тоогоор бэлтгэжээ.

	Өчүүхэн жаахан арал дээр бол нас барагчийг тавьсан завийг зөвхөн хоёр эмэгтэй ба тун дотнын хүмүүс нь үднэ.

	Түүнээс зуны байраас авсыг гаргахад нуурын хөвөө болон гүвээний хажуу дээгүүр гартаа асаасан бамбар барьсан хүмүүс зогсож байв.

	Төдий хөгжмийн аялгуу намуухан өрөвдөлтэй эгшиглэхэд нуур дээгүүр гурван завь хөвж гарлаа. Түрүүчийн завь дээр авс нь байв. Энд Жирарден, Фернанд хоёр сууж, өөрснөө сэлж явав. Хоёр дахь завь дээр Терезе, Левассер ахай хоёр, гурав дахь завь дээр Лебег, Дюси хоёр мөн бэйсийн хасчхаж арай чадаагүй Гримм барон суужээ. Гурван завь арал хүртэлх маш богинохон замыг сарны туяанд гялалзан буй нуур дээгүүр алгуур хөвөн тууллаа. Цугларагсад дув дуугүй байв. Тариачдад хоорондоо ярилцахыг хатуу хориглосон ажээ. Зөвхөн хөгжмийн намуун эгшиг, сэлүүрийн чимээ, үргэн ниссэн шувуудын авиа царцаа шар шархийх, мэлхийн дуу сонстож байв.

	Нуурын эрэг дээгүүр зогсон буй тосгоныхон ихэнхдээ мулгуу хүмүүс бөлгөө. Талийгаачийн хорвоо ертөнцөд хэчнээн чухаг хүн болохыг жаахан ч атугай эс мэдэх билээ. Харин Санлигаас өдий төдий хүн ирж, Парисаас хүртэл ирсэн байхыг тэд харахдаа, талийгаачийг ямар нэгэн том тушаалтан байсан аж гэж бодоцгоожээ. Жич, Жан Жакийн амийг хөнөөсөн этгээдийг хамгаалан хаацайлж байгаа эзэн ноёныгоо тэд нэн зэмлэн буруушааж байлаа.

	Ялангуяа олон үгт Морис өвөө дургүйцлээ илэрхийлж, ер хүн төрөлхтний хань тийм хүний амийг хорлосон этгээдийг шийтгэх ёстой атал бэйс юу ч хийхгүй юм гэж тэр чанга шивгэнэн, ямар нэгэн язгууртныг ингэсэн байсан бол тэр өчнөөн төчнөөн хүнийг шоронд хийсэн байх. Эзэн ноён дэндүү ихэмсэг юм. Тэр өөрийгөө чөлөөт бодлоготон гэдэг, гэтэл түүний хийж үйлдэж байгаа, Жан Жакийн гүн ухаан хоёрын хооронд адил төстэй юм юу ч алга. Жан Жак номлохдоо, жишээ нь, тосгоныхон ба бэйсийн хооронд үнэндээ ямар ч ялгаа байхгүй, эрх чөлөө, тэгш эрх, ах дүүсэг ёс гэдэг. Еэ хар чөтгөр гэж! Арал руу Жан Жакийн найз нарын нэгийг жишээ нь, Морис өвөөг ч хүн төрөлхтний төлөөлөгч болгон урьсан ч байгаасай, бэйсэд ямар гарз болох вэ дээ! гэж байв.

	Түүнчлэн жижиг дэлгүүрийн эзэн, бэлэвсэн эхнэр Катругийн хүү Фернандын үеийн найз Мартины дотор мөнхүү сэтгэл бухимдав. Язгууртан хүнд бол Фернанд овоо тохитой эр байх нь мэдээж, хэдий тийм гэвч, уулаасаа л язгууртан учир, юм болоод өөрийн биед тулаад ирэхээр бултаж орхино. Жигтэй зант гүн ухаантыгаа гүнээ хүндэтгэнэ гэж тэр хэчнээн донгосдог билээ, гэтэл нэг муу зарц нь түүний гавлыг хага ярчхаад байхад юм л бол цээрлүүлэх гэж дайрдаг өнөөх шүүхэд тэр хүн алагчийг шилжүүлэх гэж огтхон ч эс санах юм гэж бодох аж. Гэхдээ Мартин бол Фернандад сайн, одоо чингээд бас өрөвдөж байв. Эцсийн эцэст түүний эрхэм хүндэт эцэг нь ямар нэгэн битүүлэг шалтгаанаар ялт хэргийг нуух бүрхэгдүүлэх гэж байхад тэр юу ч хийж чадах вэ дээ. Юу ч гэлээ гэсэн баларсан юм болж байна. Нэн ялангуяа шударга хэлэхэд, Жан Жак бол жигтэй зантай хүн гэж хэлээд ч зогсохоор биш хүн байжээ. Түрүүн нэг удаа Фернанд Мартиныг буруушаан, Жан Жак гэж зөндөө ярих атал зохиолоос нь юу ч уншаагүй байх юм гэсэнд Мартин алдсан цагийг нөхөх гэж тэр даруй шамджээ. Чингээд олон зүйл нь хэт давуу байсан ч зарим нэг нь жигтэй тодорхой байв. «Дарангуйлал хүчинд ялагдаж бууж байгаа бол гомдож тэр үл болно, хүч түүнийг тэтгэж байв, хүч түүнийг унагаж байна, дарлагдагсад дарлагчийг дарлаж байна. Бүх юм хэвийн аясаар орчин орчсоор ажгуу» гэжээ. Ийм бодлыг харгис христостны ван хаан, түүний харгис цагдаагийн гүрэнд хэвлэн нийтлэхэд лут зориг хэрэгтэй буюу.

	Хөдөөлүүлэхэд оролцохоор ирсэн анд нөхдийн нь дотор Жан Жакийн амьд ахуйд Аррассаас ирж уулзаж байсан нөгөө хууль цаазын залуу оюутан байв. Түүний царай буянт багшийн цогц бүхий завийг мэлтэлзэх нуурын дээгүүр хөвөхийг харахдаа, их багштай анх удаа ба эцсийн удаа уулзахад байснаасаа илүү зоримог бөгөөд бишрэн мөрөөдөгч байдалтай харагдав... Жан Жак нас барахаасаа өмнөхөн нэгэн өдөр, үнэнийг эрэгч шударга бүхнийг үзэн ядагч хорвоог жигтэй жигшин уурсаж байв, тэр нь ч буруу биш байж билээ. Залуу оюутан цээжин дотроо нэгэн зүйл ерөөл уншив. «Харгис эзэд хүнийг мунхруулж, хүн угсаатны анд найз чамайг үзэн ядах, чөтгөр шулам, мангуу тэнэг гэж үзэх болгожээ. Харин залуучууд бид бол эрдмийн замыг хөөж, бэрхшээлт замаар чиний хойноос дагах шийдвэр төгс байна, бид олуулаа шүү. Бид харанхуйнуудыг хараатай болгон, чамайг хайрладаг болгон, чиний тарьсан аз жаргалын үрийг амсуулна гэж би чамд тангараглая» гэв.

	Гербер ноён мөнхүү дээгүүр сэтгэгдлээр дүүрэн байвч, харин маш өөр билээ. Тэр бээр Жан Жакийн хүүрийг, муу ёрын үзэгдлийг оюун сэтгэлээс салгаж, нүдэндээ их багшийн энэрэнгүй мэргэн сургаалын эгшигт үгс айлдан, цэцэрлэг дундуур тааваар алхаж яваагаар харж байв. Фернандын сэтгэж энд ирсэн эргэлзээ, Герберийн бодсоноос илүү түүнийг шаналган, түүнээс салж чадахгүй байлаа. Өөрт нь ч тийм эргэлзээ огт үгүй биш байв. Гэвч тэр нь одоо үүрд сарнин үгүй болж, энэ нэг хүдэх хүний сэтгэл зүрхний нандин гүнд Жан Жакийн хувилгаан царай түүнийг ичээхээ нэгэнт болилоо. Жан Жакийн бүтээл одоогоос эхлэн түүнээс өөрөөс нь тусдаа өөрийн амьдралаар амьдрах болжээ. Гагцхүү түүний мэргэн ухаан нь л зорилгоо биелүүлэн мөнхөд оршмуй.

	Түүнээс Робинэ ноён зээгийн хамт эрэг дээр зогсон, нуур дээгүүр хөвж яваа завины хойноос харж байв. Жильбертагийн хүүхдээрээ том ам хэцүүхэн бяцхан инээмсэглэж байв. Эцсийн тайван орших газар нь хүргэхээр мөнөөхөн завинд авч яваа тэр хүн Эрменонвильд ирснээс хойш, түүнд үргэлж гай учруулж байв. Жаахан удсан сан бол бүх амьдралыг нь бүрэлгэх байсан байх аа. Үнэхээр тэр агуу их гүн ухаантан ч байж магадгүй юм. Мөн ийм муухай байдлаар түүнийг алдсан Фернандыг үнэн сэтгэлээс өрөвдөв. Юу ч гэлээ гэсэн хүүхдүүдийг нь зайлуулан холдуулж байсан нь муухай явдал. Одоо тэр хүн нэгэнт амьд байхгүй учир "Шинэ Элоизыг" тэр амар жимэр уншин баясах болно.

	Робинэ ноён сар, бамбарын гэрэлд Жильбертагийн үл мэдэг инээмсэглэхийг ажиглаж байв. Түүний ганц хүү болох Жильбертагийн эцгийг өрнөд Энэтхэг дэх тариалангаа эргэхээр яваад үхсэнээс хойш ямар ч хүнд сэтгэлээ өгөлгүй, ганц Жильбертатай л үлдсэн билээ. Тэр бээр Жильбертаг сайн мэддэг, түүнээс юм ер асуудаггүй, ятгаж ярьдаггүй, зөвхөн ухаалаг учраас л сургадаг аж. Фернандтай түүний муудалцсаныг мэдсэн байлгүй яах вэ, тэр нь Жан Жакаас болсон байх, охин юу болж, яаж байгааг тааварлахдаа мөнхүү үл мэдэг инээмсэглэв.

	Төдий завь аралд хүрлээ. Левассер хатагтайг Лебег Дюси хоёр түшин, эрэг дээр ядрангуйхан гарч ирэв. Жижиг арал дээр зарц нараас нэг ч хүнгүй, нэг ч ясчин үгүй: оршуулах нүхийг урьдчилан ухсан байжээ. Жирарден, Фернанд хоёр авсыг завинаас гарган бусад нь завинуудаа уялаа.

	Тэндээс нээлттэй булшийг тойрцгооход Терезе Фернандын дэргэд зогсов. Энд тэр нь хамгийн дотно хүн нь биш үү? Харин Фернанд хүүхэн рүү нэг ч удаа харсангүйд тэр дотроо битүүхэн зэвүүцэв. Ийм хэцүү болоод байхад урьд нь явж байсан нэг этгээдэд өрөвдөх сэтгэл төрөх ёстой л доо.

	Үнэндээ Фернанд Терезег харах чадалгүй байжээ, баргар царайгаар дотроо гүн бодолд автсан байв. Хорвоо ертөнцөд дээдийн дээд үнэнийг соёрхсон тэр хүний үлдэгдэл одоохон хэдхэн хурмын дараа газар дор орох гэж байна. Энэ хүн бие сэтгэл алинаараа ч хөгширч больчхоогүй байсан, ихийг бүтээж өдий төдий гүн чухгийг сургах байв. Гэтэл Фернанд тэр бээр ертөнцийн хамгийн бөх амьтай зүрх ба уураг тархи үгүй болоход гар бие оролцчихжээ.

	Гэгээрлийн агуу их зууны төлөөлөгч Гримм ноёнтон тэнд зогсон талийгаач ба өөрийн биеийг шүүн тунгааж байв. Оршуулгад оролцогчдын дотроос Жан Жакийн хэчнээн лут гавьяа байгуулж, мөн хэчнээн сүрхий хор хохирол үүдүүлснийг зөв үнэлж цэгнэх хүн гэвэл ганц тэр л байсан байх. Зөв ухааныг даган мөрдөгч тэр хийгээд бусад жинхэнэ гүн ухаантан тэд Жан Жакийг элдвээр дэмжин, халамжтай санамж өгөхөөс эс татгалзаж байв. Эцэст нь дурдахад иргэншлийн хоёр утга бүхий үйлдлийн тухай алдарт санааг түүнд төрүүлж Жан Жакийн нэрийг дуурьсгасан хүн нь бол өөр хэн ч биш Дидро билээ. Тэд түүнд зөв чиг өгч, түүний хэмжээ хязгааргүй засаг захиргаагүй бүхнийг зөв журамд оруулж өгөхийг эрмэлзжээ. Гэтэл тэр өөрөө бол, гашуун эм бичиж өгсөн эмчийн өөдөөс нулимагч байв. Тийн байтал Жан Жак нь муухай бузар хүчир үхлээр үхэв. Үүнд тэдгээр хоёр бүдүүлэг эм хоёулаа ч оролцсон байж болох юм, тэдний чалчаа үгийг Францын тэргүүний дээд ухаантны цэцэн мэргэн зөвлөгөөнөөс илүү дагадаг байв. Дидро, Гримм тэр хоёр, энэ хоёр эм түүнийг мөхөөнө гэж сэрэмжлэн хэлдэг байв. Тэр ёсоор ч болж нэгэн этгээд үхэл нэгэн этгээд амийг бүрэлгэлээ. Тийн авч, Гримм ноёнтон дотроо чиний зөв байжээ гээд санаа хэчнээнхэн уужрах вэ. Гримм ноёнтонд мянгантаа буруутай байсан нь дээр байсан билээ. Нээлттэй булшны дэргэд тэр зогсон байхдаа бичих гэж байсан нас барагчийн дурсамжийн үг өгүүлбэрийг дотроо зохиож байв. Энэ нь гундашгүй яруу найргийн хуудас дурсамжийн үг байх билээ. Харин өнгөрсөн мөрөөдөгчийн тодорхой бус байдлаар үхсэн тухай төгсгөлийн үгэндээ өгүүлэх хэрэг байна уу, үгүй юү?

	Түүнээс авсыг булш руу буулгаж эхлэв. Хөгжим зогсон, эргэн тойрон чимээгүй болж, зөвхөн ус цалгилах, үргэсэн шувууны дуу, зөөлөн салхинаа навчны шарчигнах тэргүүтэн байгалийн чимээ анир сонстож байлаа.

	Тийн байтал гэнэт нэг юм чимээгүйг сүрхий донсолгов. Энэ нь Терезе орилон чарлан хүүхдийн тэнэг дуу тавин уйлав гэнэ.

	Төдий авсыг булш руу алгуур буулгалаа. Фернанд үүнд оролцлоо. Тийнхүү өөрт нь нөхрийн хайраа соёрхож байсан тэр үеийн хамгийн их хүнийг оршуулж байв. Гэтэл Фернанд амьд явагчдын хамгийн их энэ хүний нөхрийн хайрыг эс тоомсорлон, харин түүнийг маанаг гэж нэрлэж байв. Харин Фернанд өөрөө маанаг байжээ. Жан Жакийн хүүхдэрхүү зөөлөн ааш, ойн цуурайг хэрхэн гаргаж байсан, хүүхэлдэйн театр хэрхэн гаргаж байсан нь санаанд тов тодхон гарч ирэхэд Фернандад гэнэт тэр хүүхэлдэйгээ хайрцагт нь агуулах шиг болон тийн таглаа нь хаагдав. Харин энэ нь хүүхэлдэй биш Жан Жак байжээ. Энэ мөч хүртэл Фернанд сэтгэлээ даран зоригтой байсан боловч, цаашид биеэ барьж эс чадав. Эцэг, Жильберта, Мартин найз нь хийгээд тосгоны олон залуус харж байхыг тэр мэдэж байвч, чанга мэгшин уйлж, хацар дээгүүр нь тунгалаг нулимс гоожив. Жильберта түүн өөд харав, үл мэдэг инээмсэглэх дүр нь аль хэдийн үгүй болж, тэр бас уйлав.

	Төдий гурван завь гурвуулаа буцлаа. Харин Жирарден ноён булшны дэргэд ганцаар хоцрон, өнгөрсөн найзаасаа олонтоо сонссон шиг тийм дотно гунигийн уйтгарт автагдан цээжинд нь нас барагчийн магтаал болсон туйлын энгийн шүлэг өөрөө орж ирэхэд, түүнийгээ тэр Жан Жакт тохирсон, эдүгээ үүрд Эрменонвильд зочин байх нэгэн хүндэт эрийн булшин дээрх хүндэт бичээс болгов.

	Түүнээс урьдчилан гаргасан тушаал ёсоор Жирардений дэргэд арал дээр хэдэн зарц ирэхдээ шохой, элс, мөн нэгэн бумба авчирлаа. Бунхан хэлбэртэй нэгэн булшны хөшөө босгов. Жирарден цуг хөдлөн их багшийнхаа булшийг өөрийн гараар бүтээлээ.

	Уг ажил их удсангүй гүйцэв. Жирарден эдүгээ нэгэнт эрхэм өв хөрөнгө нь болсон тэр булшны дэргэд эмгэнэлд нам гүм бүүвэйлүүлэн өглөө болгоод нар мандсанаас хойш сая арлаас одлоо.

	
ЗУРГААДУГААР БҮЛЭГ : ӨВИЙГ ЯАХ ТУХАЙ БУЖИГНААН

	Түүнээс Жирарден ноёны үүргээ ухамсарлах бодол нь нам тайван байлгасангүй. Тэр бээр хоногтоо ердөө л хоёр гуравхан цаг унтжээ. Жан Жакийн нас эцэслэсний дараах нэр алдрыг тэр хариуцна. Талийгаачийн бүтээлийн чадал хэчнээн болтол хүчтэй байх нь түүний хичээл зүтгэлээс болох тул юуны өмнө Жан Жакийн өвийг баттай газар хадгалбал зохино. Иймийн учир бичмэл зохиолыг нь нэг цаг ч хойшлуулалгүй өөртөө авч хамгаалах нь зөв.

	Ер нь нөгөө хоёр эмэгтэйтэй ярилцан тохирох гэдэг бол тун балай. Хөгшний өөр өөдөө дайсагнан муухай муухай харж байсныг дотроо эвгүйрхэн санав. Гэвч биеэ албадан бариад, өглөө эрт зуны байр луу явлаа.

	Гэтэл өнөө хайрцаг байрандаа байсангүйд тэр сандрав. Левассер хатагтай лав унтлагын өрөөндөө аваачин тавьсан байх. 

	Ийнхүү Жирарден давшилтад оров.

	— Ахай та санаж байгаа биз? гэж тэр өгүүлэн, — Манай эрхэм Жан Жакийн зохиолыг редакторлахад намайг оролцуулна гэж та ам гарч байсан шүү дээ гэв.

	Левассер ахай бэйсийг юуны тухай ярих гэж байхыг ойлгоод, дотроо баясав. Хэрэв зохиол бичгийг бэйс өөрийн хамгаалалд авах бол Николас, Франсуа хоёрын дайрахаас айх явдал үгүй болно.

	— Тийм шиг санагдана гэж болгоомжтойхон эргэлзэнгүй хариулав. 

	Бэйс үгээ үргэлжлүүлэн:

	— Юуны урьд ямар ямар зохиол нь хэвлэгдээгүй болохыг мэдэх нь чухал. Ахайтан минь, энэ зорилгоор би уг зүйлийг судлах нь зөв гэж санах юм гэв.

	— Бэйс ноёнтон, хөөрхий Жан Жакийн бэлэвсэн гэргий болон түүний хөгшин эхэд тустай сайн байя гэж байгаад би эргэлзэхгүй байна. Би танд бичмэл зохиолыг өгөхөд бэлэн байна, харин хянаж үзэхдээ удаашруулахгүй гэдгээ бэйстэн ам гараарай. Бидэнд мөнгө хэрэгтэй байна, одоохон хэрэгтэй шүү. Их хүний ойр дотнын хүмүүс үхсэний нь дараа ч нэр төртэй байх ёстой юм, бид чинь одоо хов хоосон л байна, та ч мэдэж байгаа гэхэд бэйс тосон:

	— Ахайтан тайвшир, гар бичмэлийг борлуулахад хүрэхэд миний өмгөөлөгч таны ашиг тусыг минийхтэй л яг адил хамгаалах болно. Тэгээд ч би агуу их андынхаа сайн сайхан аж амьдралыг өөрийн эрхэм зорилго гэж үзэх үүрэгтэй гэж бодож байна. Одоохондоо та нарт хэчнээн мөнгө хэрэгтэй байна? гэв.

	Левассер ахай бодож байгаад хариулруун:

	— Хоёр зуун луйдор гэв.

	Бэйс дургүй нь хүрэвч арайхийн түүнээ далдалж шүлсээ нэг залгиснаа:

	— Би хүн явуулж бичмэл зохиолыг авхуулъя. Тэд танд Санли дахь «Валет ба хөвгүүн» хэмээх миний банкнаас авах мөнгөний чек өгнө. Тийм их мөнгийг мөн банканд нь харилцах данстай байлгасан нь дээр л дээ гэж хэлээд мэхийн ёслоод одов. 

	Нэг цагийн дараа зарц нар чекийг авчирч өгөн, гар бичмэлийг авч одов.

	Түүнээс Левассер ахай өөрийн хүү Франсуад "Жирарден ноён гар бичмэлийг хүн явуулж аваачив" гэж мэдэгдэв. Тэр бээр уг зохиолын гүн ухааны нь үнэ цэнийг тогтоохын тул шалгаж үзье гэсэн байлаа гэжээ. Түрүүчийн царай хувирч:

	— Ээж, би танд эртээр хэлсэн шүү дээ. Энэ ажлыг та над л даалгачих байсан юм. Баян нь завшин, хоосон нь хохирдог хойно доо гэж гоморхоход, Левассер ахай хүүгийн омгийг намжаах гэж,

	— Тэр чинь Жан Жакт сайн байдаг сан, тэгээд тийм дээгүүр хүнд тэр зохиолоос олдох юм гэвэл атга чихэр л биз гэв.

	Гэтэл түрүүч уураа дарах янзгүй. Энд тэр хэрэгцээгүй учир, өнөөдөртөө Парист буцах болно гэж эхээсээ арван ливр гуйв. Левассер ахай

	— Над лав энэ хэд хоногт чамтай зөвлөх юм гарах байх. Энд жаал байзна, тэгээд чи арав биш харин хорин таван ливртэй Парисын ажил явдалдаа буцаж очоорой гэхэд Франсуа царай нь баясан:

	— Нээрээ юү, ээж ээ? гэж дахин лавлан: — Та намайг хуурч горьдоож байгаа биш биз? гэв.

	— Би хаанаас муу хүүгээ хуурах вэ дээ гэж Левассер ахай батлав. 

	Франсуа дахин лавлан: 

	— За хорин таван луйдор шүү гэхэд, 

	— Тийм ээ гэж хөгшин өгүүлэв. 

	Түрүүч:

	— За гэвэл, ёогүй шүү гэв.

	Маргааш өдөр нь Левассер ахай Терезегийн хамт Санли хот оров. Жибер дарга эхлээд ёслол төгөлдөр эмгэнэл илэрхийлж жич Руссо ноён нас барсан явдал хатагтай нарын хүссэн баримт бичгийг шийтгэн олгоход саад болж буйг мэдэгдэв. Хууль зүйн үүднээс үзэхэд Руссогийн бэлэвсэн эхнэр Руссо ноёны амьд байхын гэргий огт бус, шинэ үндэслэл гаргах хэрэгтэй, чингээд бүх баримт бичгийг эхнээс нь аван дуустал нь дахин хуулж бичих ёстой. Үүний гадна одоо бол улам илүү их өртгийн эд хөрөнгийн тухай яриа гарч байгаа, мөн энэ тухайд хуульд үүнээс илүү татвар тушаахыг заасан байдаг гэнэ.

	Иймийн учраас тэр бээр хэдэн зүйл тодотгох, мөн түүнд хэдэн хоног сунгаж өгөхийг гуйлаа.

	Үүнд Левассер ахай дургүй хүрснээ арайхийн далдлав. Ийм л байдаг байж, бүх ертөнц маань нэг ой юм, тэгээд мод болгоны ард дээрэмчин чамайг отож байдаг байна. Энэ тарган гахай энд сууж бүдүүн хуруугаараа оролдон уйдаж байгаагаа үзүүлж, чадалгүй нэг хөгшин авгай, түүний охин, ийм хоёр муу бэлэвсэн эхнэрийн шүүсийг шахаж байна. Гэтэл одоо яах вэ? Терезегээ бол хөгшин мэднэ. Терезе бол хамаг юмаа өнөө хардаа өгчихгүйн тул гар хөлөө хүлчихээс ч буцахгүй, гэтэл түүнийгээ бас тогтоож байхын тул юугаа ч өгөхөд бэлэн. Тийнхүү энд сууж байхдаа албан бичгийг шийтгэж өгөөсэй гэж хүсэх атлаа бас битгий олгоосой гэж бодож байлаа. Левассер ахай бол тэсэн хүлээж чадахгүй, энэ бичгийг өнөөдөртөө олж авах хэрэгтэй, одоо яая гэх вэ, энэ муу лохгор түшмэлд авах гэж байгаа хөлсийг нь өгч л салахаас биш.

	Тэд хэцүү зовлонд учраад байгаагаа хөгшин учирлан, дахиад Санлид ирж чадахгүй, энэ яршигтай ажлыг нэг дуусгавал хэдэн су байтугай экю ч илүү төлж болохыг дурдав. Тэдэнд хотод бүтээх жаал зугаа ажил бий, бэлэвсрэлийн хувцас гэх мэтийг худалдан авах ёстой тул Жибер даргад үдэш болтол уг бичгийг зөвхөн үсэг зураад тамга дарахад бэлэн болгож амжуулж өгөхийг гуйв.

	Үүнд нотариатын түшмэл ажиггүй царай үзүүлэн, бичих барих зүйл нь бүтэх эсэхийг мэдэхгүй, өөр хоёр яаралтай ажил гүйцээх ёстой гэв. Хөгшин ямар үнэтэй болохыг шууд тулган асуув. Руссогийн бэлэвсэн эхнэрт байвал зохих хөрөнгө чухам хэчнээн байх тухай ширүүн наймаацалдлаа. Таширлалдуулан түшмэл бас бэлэвсэн эхнэр Руссог гэрлэлтийн баталгаагаа үзүүлэхийг хүсэв. Жан Жакийн гэрлэлт хууль зүйн хүчин төгөлдөр эсэхийг шалгах нь чухал гэв. Товчоор хэлэхэд Нотариатын түшмэл урьд нь наян экю болно гэж байсан бол, одоо хоёр зуугаас доош үл болно гэжээ. Хоёр зуун цагаан мөнгөн зоос шүү! Зургаан зуун ливр юм! Левассер ахай их хүч гаргаж байж тавин экю буулган зуун тавиар тохирлоо.

	Жич, хоёр эмэгтэйг нотариатад болзсон цагтаа эргэж ирэхэд бичиг хараахан бэлэн болоогүй, хэд хэдэн бичээч хуулан бичиж байгаа, бас нэг цагаас доошгүй ажиллах хэрэгтэй гэж хэлжээ. Левассер ахай нас өдий болтлоо юм хүлээх цаг олон гарсан, харин энэ удаа шиг тийм төвөгтэй байсан үе ховор билээ. Бичээч нар хуулан бичсэн хуудаснуудыг авчирчхаад түшмэл хянан уншаад Левассер ахайд өгч байв. Хөгшин түүнийг нь уншихчаа болохдоо ойлгосон юм бага, шүүхийн зүйл, латин хэл гээд л үл мэдэгдэх юм зөндөө, ингэхгүй байж болдоггүй юм байх, ер нь тэгээд хөгшний бодлоор бол баримт бичиг сайн болжээ.

	Тийм байтал сая нэг цөм бэлэн болжээ. Жибер түшмэл:

	— Жаал байзнаарай, хүндэт хатагтай нар аа! гээд гарч одоод, нөмрөг, тоорцог өмссөн орж ирэв. Левассер ахай энэ бүдүүн хяхагчийг хэдийгээр нэвт шувт харах боловч нөмрөг, тоорцог өмсөөд гарч ирэхдээ өөр хүн болсон шиг байв. Одоо тэр хаан төрийн түшмэл, хууль цааз байлаа. Одоо хөгшин тэнэг, Терезе хоёрын өмнө тэднийг Николас гэдэг залуу чононоос хамгаалж буй хууль цааз өөрөө, Франц улс болон ван хааны гэгээн төр зогсож байв.

	Нотариатын түшмэл нэр төр хүндтэйеэ ийн асууруун:

	— Бэлэвсэн эмэгтэй Левассер ба бэлэвсэн гэргий Руссо та энэ баримт бичигт бичсэн бүх зүйлийг ойлгов уу, тэгээд та нар энэ бичигт гарын үсэг зурж түүнийг хууль ёсны хүчинтэй болгоход бэлэн үү? гэхэд, Левассер ахай:

	— Жаа, ноён минь! гэж хэлэв. Дараагаар нь Терезе:

	— Жаа, ноён минь! гэж дуурайн давтав. 

	Түшмэл Левассер ахайн зүг хандан:

	— Тийм бол ахайтан та, энд нэр овог ба түүнчлэн эцгийн овог хийгээд нас барсан эр нөхрүүдийн нэрсийг бичнэ үү гэхэд Левассер ахай зурлаа. Түшмэл цааш нь үргэлжлүүлэн:

	— За одоо хатагтай та гэж Терезегээр зуруулах гэж, — Таныг бас өөрийн багын овгоо бичихийг хүсье гэв.

	Терезе юу ч эс ойлгон сандрахад эх нь зандран: 

	— Бич бич, Левассерийн Терезе, бэлэвсэн Руссо гээ гэв.

	— Хатагтай минь яг зөв гэж түшмэл дэмжив.

	Терезе өөрийн нэр ба овгийг эв хавгүй арай ядан зурав. Нэг бичээч лаа, лац хоёр авчирлаа. Левассер ахай сэтгэл догдолж гүнзгий амьсгалан Жибер түшмэлийн лац хайлуулахыг харж, халуун давирхайн үнэрийг шунан үнэрлэж, түшмэлийн хайлсан лац дээр тамга дарж байгаа бэлцгэр гарыг баясгалантай нүдээр ажиглаж суув. 

	За одоо бол тэр муухай нохой Николас хөөрхий муу хүргэнийг нь ямар ч өчүүхэн ч хэрэггүй цааш нь харуулчихжээ. Николас жигшүүрт хэрэг өдүүлээд хумсын чинээ ч юм олж долоосонгүй, эцэст нь алуурч ба цаазын тавцан гарцаагүй буюу гэхдээ шөнө нойргүй, шаналахаас өөр юу ч олсонгүй.

	Түүнээс Левассер ахайд сайхан тайван цаг иржээ, нотариатын түшмэлд төлсөн зуун тавин экю ч хайран биш байв. Одоо өөрийн өнөөх мал шиг охиныг шугуй руу орох замыг нь харин баттай өндөр хашаа барьж авлаа.

	Тийн байтал нэгэн шөнө Терезе сэмхэн босож гэрээс гарч одохыг хөгшин мэдсэн боловч онц гайхсангүй. Муу завхай хүүхэн нь агтчин хархүүтэйгээ тэврэлдэж л байг, луидороор түүнийг алтдаж чадахаасаа өнгөрсөн.

	Гэтэл Левассер ахай андуурчээ. Терезе Николастай уулзсан биш Фернанд ирсэн байжээ.

	Тийм ээ, залуу гүн ноён одоо л дахин отож ирээд уулзъя гэж гуйсан байтлаа харин нэг л аймтгай, тун зэвүүн байлаа. Терезе түүнийг оршуулгын үед өөртөө дургүй болж гэж дэмий санасан аж. Дахин учирч ойртох болсондоо баярлан очно гэж даруй амласан билээ.

	Чингээд тэр шөнийн цагт уулзмагц хүүхэн өнөөх бургас руу очдог зөргөөр орохоор сурамгай одлоо. Гэтэл эр нь гүн ухааны дуган руу одсон өөр нэгэн жимээр явсанд хүүхэн гайхав.

	Тэр бээр Жан Жакийн амийг хорлосон хэрэгт Терезе ямар нэгэн талаар оролцсон эсэхийг мэдэх, өөртөө нэн чухал тэр асуудлыг шийдэх гэж уулзах гэж болзсон байв. Терезе оролцсон байвал тэр хэдийгээр өөрөө мөхөвч Жильбертийн захисан үгийг ч хайхрахгүй гэмт хоёр этгээдийг хоёулыг илчилнэ.

	Энэ бол багшийгаа бодсон ч, жич үнэн мөнийг бодсон ч өөрийн үүрэг билээ.

	Түүнээс мань хоёр суулаа. Шөнийн гүнээ нуур, өндөр улиангарын арал тэр дор харагдаж байв. Терезе энэ бүх хэцүү явдлын тухай ярих хүн олдоосой гэж мөрөөдөл болж байсан аж. Тэгтэл одоо ярих хүн олдлоо. Өөрийн нь дотроо бодогч, бүрэг сэтгэж байсан бүхэн нь ердийн хялбархан үг болон гарч ирлээ. Гүн өөрийн сайтар боловсруулан бэлтгэсэн асуудлаасаа нэгийг ч хараахан тавьж завдаагүй байтал хүүхэн хэдийн ярьж эхлэв. Сүүлийн хэд хоног цээжиндээ дахин дахин давтсан зүйлээ болхи бөгөөд үнэн голоосоо тоочив.

	— Энэ бүхэн туйлын муухай шүү!

	Ингэж сэтгэлээсээ гаргаж ирсэн бараг үгс нь Фернандын зорьж ирсэн зорилгыг хангаж чадлаа. Тэр бээр амь бүрэлгэсэн явдалд Терезе огт үл оролцсон байна гэж сэтгэв. Терезе ч өөрөөс нь дутуугүй мэдсэн байна.

	Ийм байдал өөрийн нь биеэс нэг хүнд юм салган, нэг хүнд юм бие дээр нь ачжээ. Одоо гэмт хэрэгтэн этгээдийг яавал зохих вэ? Хүн амины хэргийг илрүүлж орхивол, Фернанд өөрөө сээтэндсэн учир багшийн өмнө өөрөөс нь бага буруутай Терезег хамт аюулд учруулах болно.

	Яасан тэнэг хүүхэн бэ! Тэнэг учраас өөрийнхөө жирийн хорвоод ямар жаргалтай амьдарч байв даа!

	Түүний хүдэх болхийг Жан Жак хэчнээн эелдэгхнээр үзэн ядаж тэвчин харж байв аа! Түүгээр ч үл барам, тэрхүү байдлыг нь сайшаан хэлэх үгийг олж чаддаг байв. Жильберта эрүүл саруул ухаантай болохоороо зөв хэлж байв. Жан Жак бол энэ Терезег уучлах байсан, үнэхээр тийм тэнэг тул, аливаа бурууг нь өнгөрүүлж, цагаатгах байсан байх аа гэсэн юм.

	Харин Фернанд бол Жан Жак биш, гэгээн богд биш, тиймд хүүхний тухай юу бодож байгаагаа ядахдаа хэлэх ёстой. Тийнхүү царай барайн нам дуугаар цааш нь хэлрүүн:

	— Бидний буруу байх шүү дээ, бодооч! гэхэд Терезе:

	— Бид үү? гэж үнэнхүү гайхан асуув.

	Мэдээжийн хэрэг, хүүхэн түүний бодлыг эс ойлгов, ер хэчнээн тайлбарлавч ойлгохгүй. Гэтэл энэ мунхаг тэнэг энэ нэг амьтны буруугаар хорвоод хамгийн дээд сургаалын багш үгүй болжээ! Тэр бээр сарны сүүмгэр гэрэлд хүүхнийг хорсон ширтэв. Тэр дор өнөө нуур, арал хоёр харагдаж байв. Энэ хүүхний юунд нь болсноо тэр эс ойлгов.

	Эмэгтэй нь ч түүний дургүйхэн байхыг мэдрэв. Гүн, оршуулгын үе лүгээ нэгэн адил хүүхэнд уурласан байв, гэтэл юунаас чингэж буйг Терезе огт эс мэдэв.

	— Над аятайхан хэдэн үг хэлээч дээ гэж хүүхэн гуйн гар дээрээс нь баривал гүн гараа угзран авч, чанга дуугаар:

	— Та сонсооч, би таныг тэр муу новш, алуурчинтай уулзахыг хориглож байна. Дахиад битгий уулз, хэзээ ч бүү, мэдэв үү! гэв.

	Одоо л түүний юунд уурласан нь Терезед тодорхой болж бараг баярлан алдав. Николас эл муухай хэргийг энэ хүүхнээс болж үйлджээ, түүнд үлэмж хайр сэтгэлтэй аж, иймд залуу гүн ноён нь хардсан хэрэг байна шүү.

	Чингээд бууж өгсөн байдалтай:

	— Фернанд аа, таны над ингэж хэлэх нь зөв, миний буруу. Харин намайг Николас гуайтай эхэлж байхад та хараахан байгаагүй байсан, тэгэхэд би ганцаархнаа амаргүй л байлаа, үүнийгээ би танд ярьж л байсан л даа. Хэрэв би таныг ирж миний ганцаардаж байхад туслахыг мэдсэн сэн бол Николас гуайтай явахгүй байсан л даа. Гэтэл одоо бол тэр аюултай хэрэг нэгэнт гарчихжээ, тэгэхлээр тэр аюултай хэргийг тэр хүн нэгэнт гаргачихсанаас хойш миний л төлөө үйлдсэн байна. Тийм болохоор би түүнд чанга байж чадахгүй юм, та ч ухаарч байгаа биз дээ, Фернанд аа. Миний сэтгэл санаа уймраад жигтэй байна. Над учраа олох цаг өгөөч. Би түүнтэй өчнөөн хоног уулзаа ч үгүй. Би түүнтэй яриа ч үгүй гэв. 

	Гүн дуугай байсанд, хүүхэн давтан:

	— Фернанд аа, над бодож учраа олох цаг өг л дээ гээд хайнгадуу аальгүйтэн, — Жан Жакийг үгүй болоод, газар дор дөнгөж ороход нь та надтай бас тэгэх гэх гэж байгаа биш биз дээ? гэв.

	Тэр дор өнөө нуур, арал хоёр харагдаж байв. Гүн ихэд жигшин

	— Тантай тэгнэ гэж үү? гэж асуун: — Би тантай яах ч гээгүй. Та нас өнгөрөгчийг битгий доромжил. Та түүний булшны дэргэд, хэдхэн алхмын газар тэр нохойтой битгий садарла. Ингэж би танд хэлэх гэсэн юм. Ер нь би танаас хэзээ ч юу ч хүсэхгүй. Хэзээ ч үгүй! Одоо ойлгов уу гэв.

	Терезе ойлгов. Чингээд адгуусны шинжтэй нүдэнд нь битүү хилэн улалзан:

	— Та чинь ийм амьтан юм байжээ! гэж өгүүлэн, бүдүүн дуугаараа хүнгэнэн хорон үг олж хэлэх гэж ээрэн, болхи өгүүлбэр болгон, түүндээ бахархан: — Анхандаа надтай балиартаж орхиод, дараа нь муухай үг хэлнэ гэнэ ээ. Гүн ноёнтон, манай эзэн болох хүн ингэх юм гэнэ! Тантай тэгж балиартаж явсандаа би цаг мөч бүр харамсах юм. Ичээч дээ та! Өнгөрөгчийн бичиг зохиол руу та бас л шунаад л байсан, эрхэм сурвалжит минь! Тэгээд дандаа нууц далд шүү. Та өөрийгөө юу болохоо мэдэж байна уу!» гээд хэлэх үгээ олж ядан: — Та хуурамч амьтан, аймхай хүн! Тэгээд бас над тушаах санаатай! Та над тушаахгүй шүү! Би Николас эрхэмтэй хэзээ ч, хаа ч, яасан ч яадаг юм бэ. Тэр тан шиг муухай санаатай биш. Эмэгтэй хүнд хайр сэтгэлтэй бол яах ёстойг тэр мэднэ. Тэгээд ч би бол танд хамаагүй! гэв.

	Гүн босов. Эмэгтэй сарны сүүмгэр гэрэлд хөдөлгөөнгүй суусаар, том амнаас нь үг нь алгуур гарч ирэхэд гүн ойлгож авах чөлөөтэй билээ.

	Гүн «Наманчлалыг» уншиж, ойлгож авсан билээ. Хүүхэн нөгөөхөд нь талархалтай байна, учир нь гэвэл өөрийн нь төлөө хар хүнийг ь алсан юм. Тэр бээр багш нь түүнийг ойлгож байсан шиг тун ч гэм зэмгүй завхай зайданг нь ойлголоо.

	Терезе түүний нүүр лүү ширтэн харав. Гүн тэр бардам басамжлах харцанд тэсвэрлэж эс чадав. Нүдэнд нь эсэргүүцэл, үзэн ядах, жигших, эмээх харагдан, эрс эргэн, цааш одлоо.

	Түүнээс энэ хэдэн өдөр Николас зуны байрны орчмоор эргэлдэж байв. Гэвч Терезе ийм аймшигт явдлын дараахан түүнтэй уулзахаа эвгүй гэж санажээ. Харин Фернандтай муудалцсанаас хойш Николас эрхмээс зугтахаа болилоо.

	Терезе түүнд үнэн голоос хайр сэтгэлтэй билээ. Энэ хайр сэтгэл нь юу юунаас илүү санагдахад, түүндээ янз бүрийн өхөөрдөх нэр өгч: Кола, миний Кола гэх буюу эрхлэн, миний хайрт шантгар, эсвэл бас, миний Пэтерсолл ноён! гэж дууддаг байлаа.

	
ДОЛООДУГААР БҮЛЭГ : АЮУЛТАЙ ҮНЭН

	Өгүүлэх нь, Жирарден ноён «Наманчлал»-ыг уншаад цочин үзэн ядаж, бишрэн татагдаж, дотоодод буцалж буй сэтгэлийг арай ядан намжуулав. Шинэ Элоизаг бичсэн, Эрменонвильд тайван, уйдангуй сэлгүүцэн алхдаг тэр хүн, өнөөх эелдэг хүн маань тэр муухай галд шатаж орхижээ.

	Чингээд «Наманчлал» түүний сэтгэлийг тийм гүнзгий бужигнуулсан болбол түүнийг бүлээн, хүйтэн буюу дайсагнах сэтгэлээр ч унших олон мянган хүнд яаж тэр нөлөөлөх вэ?

	Тэр олон хуурамч, хорсон үзэх хүмүүс, муу санаа, муухай дотортой хүмүүс Жан Жакийн нууцыг хэрхэн уудалж, ямар муухай зүйлийг дэлхий дахинд зарлах вэ! Үгүй, энэ аюултай үнэнийг тэр хорхойд идүүлэхгүй.

	Харин Жан Жак зохиолоо үхсэнийхээ дараа хэвлүүлж болно гэсэн биш үү? Энэ шинэ аймшигтай, сэтгэл догдлуулам үнэнийг, багшийн үгийг эс даган хорвоо ертөнцөөс нуух эрхийг Жирарденд хэн өгөв өө?

	Тэр бээр гар бичмэлийг Жан Жакийн найз Дюсид өгч уншуулав. Яруу найрагч энд илрүүлж буй зүйлд зүрх түгшин, бэйсийн бодлыг хуваалцлаа.

	Гэтэл тэр үед Жан Жак бас Женевт байгаа найз нөхөр санваартан Мулту, хагас америк Дюпейру нарт гар бичмэлээ итгэн өгч, үхсэнийхээ дараа нийтлүүл гэсэнд тэд нь тэр ёсоор болгоно гэсэн нь илэрхий болов. Үүнд бэйс тэдэнд яруу тодорхой бичиж, болиулахыг бодов. Гэвч санваартан Мулту Жан Жакийн гарцаагүй үнэнийг учирлан түүнийг тусгайлан захиа занаа болсныг дурдан «Наманчлал»-ыг заавал хэвлүүлэхийг шаардав. Түүнээс өдий төдий удаан хэлэлцэн эцэст нь Дюсийн саналыг хүлээн авч, нэгэн том шинэ хувь болгон хэвлэж, сүүлчийн ботид нь талийгаачийн бичиж үлдээсэн хэсгийг оруулахаар тогтлоо. Жирарден амьсгаа авлаа, аюултай үнэнийг тунхаглах хугацаа дор хаяж л гурван жилээр хойшлов.

	Харин тэр бээр Левассер хатагтайг бодолцсонгүй.

	Түүнээс хэд хэдэн хэвлэлийн газар Терезед ирж, талийгаачийн утга зохиолын өвийг олж авах гэхэд, Левассер ахай бэйсээс гар бичмэлийг одоо л халуун сэргэг дээр нь худалдахыг шаардав. Чингэхэд нь Жирарден ноёнтон зохиолыг хэрхэн хэвлэн нийтлэх гэж байгаагаа тайлбарлав. Авгай үүнд олон жил болж байж сая зохиолын жинтэй шагналд сая хүрэх нь гэж эсэргүүцэв. Бэйс:

	— Хэрэв би эс хүлээх юм бол Жан Жакийн нэрийг хугална. Түүний сайн нөхөд нь цөм ингэж бодож байна гэв.

	— Бид хоёр бэлэвсэн эмэгтэй ингэж нарийн харж үзэж чадахгүй гэж Левассер ахай татгалзан, — Бидэнд мөнгө маань хэрэгтэй байна. Бид хоёр манай хүндэт хүргэний болхиос болж мундахгүй удаан л хүлээсэн дээ. Одоо бас дахиад л нэг гүн ухаантан дундуур нь орохыг би зөвшөөрч чадахгүй гэв.

	Хөгшний татгалзахад дургүй нь хүрсэн бэйс ийн хариулруун: — Ахайтан та, миний дурсахгүй юм сан гэсэн нэгэн зүйлийг надаар гаргуулах гээд байна аа даа. Гар бичмэлийн дотор таны эрхэм охин ба таны өөрийн тань нэр хүнд тусгүй байж болох газрууд бий юм шүү гэв.

	Хөгшин уур нь хүрэв. Жан Жак анхнаасаа эхлээд л булай эмгэгээрээ Терезег бүх насаар нь жигшээлээ, хэрэв Терезе байгаагүй бол тэр аль хэдийн баларч унах байсан, дараагаар нь хүүхдүүдийг нь хулгайлж зайлуулаад, одоо болохоор булшин дотроосоо хараал тавьж байна, тэр муу маанаг, тэр муу гүн ухаантан! гэснээ биеэ барин, ажилсаг ааш гарган ийн хэлрүүн: — Тэр нэр хүндэд болохгүй хэсгийг нь хэвлэхгүй байж болно, түүнийг нь ердөө л орхичих хэрэгтэй. Манай эрхэм хүргэн нас барчихсан болохоор мэдэх ч үгүй гэв.

	Үүнд Жирарден тачаадан:

	— Хатагтай минь, тэгж ярихгүй шүү гэж эрс хариулан, — Жан Жакийн зохиолоос юм хасах буюу утгыг гажуудуулж хэрхэвч болохгүй. Нэг ч хэвлэн нийтлэгч зөвшөөрөхгүй. Би бол хэзээ ч тэгэхгүй, түүнийг нөхөд нь өөрцгүй үл зөвшөөрнө гэхэд, Левассер ахай намжин:

	— За яах вэ, тийм бол эх нь тэр хэвээрээ байсан ч яах вэ. Мөнгө хүчтэй болохоор яая гэх вэ гэв.

	Жирарден, Левассер ахай руу нэн хорсон хялайв. Хөгшин, охиныхоо хамт Жан Жакийн аюултай төгсгөлд яг туслалцаагүй юм гэхэд тэр хэргийн гол шалтгаан нь байжээ. Гэтэл энэ шунахай тарган эмгэн нас нөгчигчийн хойдох нэр сүрийг булаан авах санаатай. Харин одоо тэр нэр сүр нь улам тод болно. — Хатагтай, би танд Их Британийн эзэн хаан Сангийн Яамнаас таны нас барсан хүргэний тэтгэврийг цаашид хэвээр олгохыг зөвшөөрөх эсэх тухай миний лавласанд хариу хараахан гараагүй байгааг би танд хэдийн мэдэгдсэн шүү дээ. Бас Лорд Маршал1 өөрийн тогтоосон тэтгэврээ цаашид гаргаагүй байна. Ер нь тэгээд та нарын талаар тэр зохиол хэвлэгдэн гарах юм бол хатагтай та нар хоёулаа эл ногдол мөнгөө бараг олж авахгүй байх шүү гэв.

	Үүнд Левассер ахай дорд хүмүүс дээд ноёдын эсрэг эрхээ олж авахад хэчнээн хэцүү болохыг дотор хорсон мэдэв.

	Эдгээр дээд төрөлтөн нөхөд бүгд нэг юм. Гэвч хөгшин бууж өгсөнгүй: 

	— Бид хайрт Жан Жакийгаа алдсан минь хээр хаягдсан юм шиг болсныгоо одоо л үгүйлж мэдэрч байна гэж гоморхоод ширүүн харцтай жижигхэн нүдээрээ бэйсийг ширтэн, — Энэ хохирлыг үзэхгүй өнгөрөхөд хэчнээн амархан байсныг бодох юм бол!.. гэж нам дуугаар учиртай алгуур өгүүллээ.

	Хөгшин санаатайгаар Жирарденийг үгээр дайрлаа. Жан Жакийн нас бараад байхад дэргэд нь хөгшин дуугүй хэгжүүрхэхэд бэйс юм эс хэлсэн билээ, харин энэ ичгүүргүй үгийг нь тэр зүгээр өнгөрүүлэхгүй нь ээ:

	— «Юу гэнэ ээ?» гэж тэр шууд асуун, — Та тодорхойхон шиг яриач гэв.

	Үүнд хөгшин буцсангүй:

	— Тодорхойлоод байх юу байгаа юм бэ! гэж хариулаад, доогтой бөгөөд мэдэж буй харцаар түүнийг ширтэн, — Би шүүгч биш санваартан ч биш, гүн ухаанч ч биш, нэгэнт болж өнгөрсөн явдал, болоод л өнгөрчээ. Харин би бол цаг алдалгүй сэрэмжлүүлсэн шүү, бэйс ноёнтон. Би ингэж хэлж болох байх, тэгэхэд та мэдээж, дээд язгууртан биш авч хорвоо болон хүнийг таньж, нүдээ харж явдаг тийм нэг хөгшин эхнэрийн үгийг сонссон бол өөр байх л байсан юм даа, бэйс ноёнтоон гэв.

	Ийнхүү жигшүүртэйгээр сүрдүүлэх гэж оролдсонд Жирарден гэнэт сэрдхийн хилэгнэсэн боловч уураа барив. Хөгшин түргэн өв эзэмшинэ гэж горьджээ, түүнд бичмэл зохиолоос өөр юу ч байхгүй, ийм нэг бүдүүлэг эмэгтэй энэ хэцүү байдалд бухимдан юу ч хамаагүй дэмий донгосох нь ойлгомжтой биз. Энэ хэр «Наманчлал»-ын тухай юу ч дуугарахгүй байх нь хамгийн чухал, муухай амыг нь мөнгөөр бөглөх хэрэгтэй, ер нь хэлэхэд, хэрэв тэр, эл хоёр хүний төлөө зүтгэж байгаа бол, Жан Жакийн сэтгэлийн дагуу л үйлдэж байгаа хэрэг: 

	— Би таны эвгүй байгаа байдлыг харж байна гэж тэр хямсгар дуугаран, — Тэгээд ч таны аашлахыг уучилж байна гэв. Чингээд дургүй нь хүрч байхаа бараг далдлаагүй, бардангуй ийн санал хэлрүүн: — Дурдсан английн тэтгэврийг одоохондоо би хувиасаа өгч байхад бэлэн байна. Та үүнийг бичмэл зохиолын хүү гэж тооцоорой гэв.

	Левассер ахай анхнаасаа эхлэн английн тэтгэврийг цаашид өгч байх нь уу, үгүй юү гэж эргэлзэж байсан болохоор, бэйсийн хэлсэн саналд тун баясан ийн өчрүүн:

	— Муу юм үзэж байгаа хөгшин эхнэр зарим үед илүү үг хэлчхэж ч магадгүй, уучилж үзээрэй бэйстэн минь. Эхнээсээ аваад таныг, ядарсан бид хоёрыг бодож байна, хаячих ч үгүй байх гэж санасан юм гээд санаа амран гарч одов.

	Жирарден ч мөн зөв юм хийлээ, Жан Жакийн үнэнч нөхөр ёсоор үйлдэв. Түүний бүтээлийг үнэнч хамгаалав гэж бодов.

	Өгүүлэх нь, тэр бээр Гудоны бүтээсэн талийгаачийн багийн өмнө зогсов. Энэ нүүр гунигтай, гүн тайван харагдавч, шархны нь ором нэгэн муухай цөмөрхий магнайн атираанаас эхлэн бүх баруун шанааны дагуу аягүй хотойж байв. Жирарден багийг анх хармагц, барималчид: 

	— Та энэ баруун талд нь байгаа хотгор гүдгэрийг мэдэгдэхгүй чилгэр болгож чадна даа, эрхэм ээ? гэж ер бус түгдрэн асууснаа санав. Тэгэхэд нь Гудон:

	— Үгүй, ноён минь гэж огцом хариулсан билээ. 

	Жирарденд «Наманчлал»-ыг уншсанаас нь хойш, өнөөх нүүрийн цөмөрхий нь улам аймшигтайяа хонхойлоо. Саваагүй олон хүн багшийн амьдралын түүхийг олж сонсдог сон бол тэр чамархайн цөмөрхийг ямар хортой үгээр цэцэрхэн нэмэх бол.

	Цэцэрхэн нэмэх гэнэ ээ? Цэцэрхэн нэмэх юм юу ч байхгүй гэсэн бодол гэнэт дотор нь бат нот санагдав. Тэр бээр одоо хүртэл биеэ хуурч, юм бүхэн рүү нүдээ анин, тун саяхан, дөнгөж нэг цагийн өмнө хөгшний аймшигтай тодорхой үгэнд шахаж албадах гэж байна гэж дургүй нь хүрч байсан билээ. Гэтэл одоо тэр мэдлээ: «Дэмий үг гэдэг маань үнэн юм болж байна. Өнөөх Николас, тэр Жан Жакийг алжээ. Үүнийг шулуухан хэлээч!» гэж өөртөө тушаав.

	Өвдөг нь сулран, суухад хүрэв. Түүний буруу байж, хөгшин түүнд буруу тохсон нь зөв байж. Тэр нэг удаа түлхүүр өлгөсөн далд нууц самбар нь өөрчлөгдсөн байхад тийм хайнга хандахгүй байх ёстой байсан юм. Дараа нь нохой хордуулж алсан байсныг сэрэмжлүүлэхэд хайхрахгүй орхив. Гурав дахь удаад нь, муу санаат ажигч хөгшний өнөөх муу гайхлыг хөөж зайлуул гэж шаардахад бэйс юу ч эс хийв. Тэр үед нь хөдлөх байсан юм, агтчиныг хөөж орхих ёстой байсан юм.

	Хэдий тийм авч Жирарденд буруу ногдуулж болох уу? Өнөөх хүүхэн Терезегийн тухай яриаг хоосон дэмий цуу гэж бодох лавтай үндэс түүнд байлаа шүү дээ. Жан Жак өөрөө "наманчлал"-д өгүүлсэн шигээр Терезед итгэдэггүй байж уу? Жирарден багшаас илүү ухаантай ажиллах байж үү?

	Тийм ээ, тэр тэгэх ёстой байсан юм. Жан Жак итгэж болох байв. Тэр бол их юманд оюун тунгалаг байхаас бус, бага юманд, новш Терезед тийм байх үүрэггүй хүн. Харин дэргэдийн ордон болон хүнийг таньдаг, цэрэг захирч байсан Жирарден бол хөгшин эхнэр Левассерээс тэнэг байж үл болно.

	Одоо тэр юу хийвэл зохих вэ? Юу хийж тэр болох байсан бэ? Учир шалтгааныг одоогийнх шигээ ойлгож байсан сан бол мөн л адил дуугай өнгөрч, худал хэлэх байлаа. Нэгэнт тэр өнөө муу гайхлыг дэргэдээ байлгаж, ийнхүү буруу явдал гарсан болохоор улам улам аюултай болж буй үнэний замыг хаахын тул цаашид дуугүй байж, цаашид худал хэлэн, ичгүүртэй хуурмаг өдий төдий явдал үйлдэх болно.

	Хүний амь бүрэлгэгчийг шийтгэж тэр эс чадна. Харин юу хийж тэр болох вэ гэвэл: түүнтэй тогтсон битүүлэг харилцааг таслан, ичгүүр сонжуурыг нь дуудан, хөөн зайлуулж болно.

	Түүнээс Николасыг тэр дуудуулаад, тодорхой товч үгээр түүнээс зуны байранд хатагтай нарт үйлчилсээр буй эсэхийг асуув. Николас хэгжүүн хүндэтгэн: 

	— Тийм ээ, бэйстэн, адууны хашаанд хийх юм бараг байхгүй юм. Тэр учраас би зарим үед хатагтай нарт үйлчилж байна гэв. 

	Жирарден огцом асууруун:

	— Та чинь Руссо бэлэвсэн ахайтай найзлан амьдарч байна уу? гэвэл,

	— Бэлэвсэн ахай Руссо надад дургүй биш шүү гээд бяцхан инээмсэглэн, ажилсаг царайгаар: — Би энэ дотно харилцааг эс үргэлжлүүлэх юм бол өөрөө өөртөө дайсан болох сон билээ гэхэд Жирарден:

	— Та Эрменонвилиэс явж зайл! гэж зандран, — Бүр өнөөдөртөө шүү! гэв.

	Өдий болтол хэн ч түүнд гар хүрээгүй учир энэ бүх явдал унтарч буй өөхөн дэн адил бяцхан өмхий үнэр гараад унтрах нь гэж сэтгэсэн билээ. Лав өнөөх муу бүдүүн бөгст чавганц л маанаг бэйсийг үймүүлж байгаа байх. Юу ч болтугай энэ зуур дийлэгдсэн болох ёстой.

	— Та намайг холдвол ноён гүн ухаантны нэр дээшилнэ гэж бодож байгаа бол... гэж тэр хэгжүүн хариулан толгой сажив. 

	Тэгэхэд нь бэйс таягаа далайв. Николас ухарч зайлсангүй.

	— Бэлэвсэн эхнэр Руссод миний дурласныг болиулж чадахгүй шүү, бэйс ноёнтон гэж хүндэтгэн өгүүлэв.

	Жирарден захирах дуугаар хэлрүүн:

	— Таныг дахиад миний газар дээр үзэгдвэл миний шүүгч таныг барьж шоронд хийх тушаал хүлээнэ шүү гэв. 

	Николас хариуд нь

	— Битгий зов, бэйстэн, Эрменонвилийн үзэсгэлэнг би үзэж ханалаа гэв.

	Түүнээс энэ нэг хогийг гэрээсээ шүүрдэн гаргасны дараа Жирарденд нөгөө эмс охидын ийм дотно ойр байх нь бараг дотор аягүй болмоор санагдав. Гэвч Жан Жакийн бэлэвсэн гэргийг эхтэй нь Жан Жакийн булшнаас хэрүүл маргаангүйгээр хөөн зайлуулж чадахгүй байлгүй дээ, ядахдаа нүднээсээ холдуулах юм сан гэж тэр бодов.

	Жирардений Жан Жакт бариулсан нөгөө жижигхэн швейцар байшин дууссан байлаа. Тэр байшинд тэднийг нүүж ор гэж хэлүүллээ.

	Тэндээс тэр бээр энэ байшингийн босож байхыг Жан Жакийн харан сууж байсан шигүү ойн захад буй нэгэн хожуул дээр эцсийн удаа эевэргүү гунигтай бодолд автан нэг хэсэг суув. Гэтэл одоо тэр байшинд Жан Жак биш, харин нөгөө эмс суух болсон нь үнэхээр инээд, ичгүүр билээ. Харин энд бол тэд нүднээс далд юм.

	Тэд энд нүүж ирээд, Жирарден ч швейцар байшинд ойртохыг байжээ.

	
НАЙМДУГААР БҮЛЭГ : ХОРТНЫГ ХӨӨН ЗАЙЛУУЛАВ

	Өгүүлэх нь, талийгаачийн ихэд хайрлан цуглуулсан ургамлын дээжийг Жирарден, Фернандад өгөв. Левассер ахай түүнийг бичмэл зохиолын хамт ирүүлсэн байжээ. Харин Фернанд ургамалд ямар ч сонирхолгүй болж багштайгаа адил хуурай ургамлаас хүн ба үйл явдал руу амьд дурсамжийн сэжим татаж эс чадлаа.

	Түүний дурсан санахад Жан Жак улам агуу их боловч, улам улам бүдгэрсээр байгааг дотроо зөвшөөв. 

	Багшдаа тэр хэчнээн эмгэнэх тутам өөрийн чадал мөхөс, өөрийн буруутай байсныгаа бодохгүй байхыг эрмэлзлээ. Тэгээд ч эцэг нь Николасыг хөөж зайлуулсан болохоор балар битүүлэг байсан олон юм Фернандын оролцоогүй илэрхий болж, мөн хүүхнүүдийг швейцар байшинд нүүснээс хойш тэдэнтэй бараг уулзалдахгүй болон Терезе болон түүнтэй холбоотой бүх муухай юмыг хэдэн цагаар байтугай хэдэн өдрөөр ч мартах боллоо. Тийнхүү өнөөх саруул Жильбертагийн ухаалаг ятгахыг даруй даган, тэр нь ч төвөгтэй үе нэгэнт өнгөрч мартагдсан учир дахин санах хэрэггүй гэж ухуулдаг байв.

	Хэдий чингэвч заримдаа Жан Жакаас хуулсан багийн өмнө очихдоо буруугаа гэмшин ямар нэгэн юм хиймээр санагдах нь нэн сүрхий аж. Жан Жакийн хүндэт дүр хөшөө бус, шанаа нь хонхор тэр баг үнэн байдал байлаа.

	Түүнээс Эрменонвиль тосгонд хүн, Жан Жакийн нас эцэслэсэн тухай дуугүй байхгүй байхыг Фернанд ажиглав. Түүнийг ойртон ирэхэд ярихаа болчих нь ч цөөнгүй билээ.

	Нэгэн удаа тэр Мартин Катругаас шууд тулган:

	— Та нар юу болоод байна аа? Юу шивэр авир яриад байгаа юм бэ? Тэгээд яагаад намайг ойртон очихоор дуугүй болчихдог юм бэ? гэхэд Мартин хэгжүүн инээмсэглэж:

	— Үгүй ээ, чи өөрөө учрыг нь олохгүй байна гэж үү? Тэд танай өөд бологч гэгээний тухай л ярьцгаах юм байна шүү дээ гэж жингэнэсэн нарийн дуугаараа өгүүлэв.

	— Тэд юу санаанаасаа зохиогоод байна? гэж Фернанд ёжлох янзтай асуув.

	— Санаанаасаа гэнэ ээ? гэж Мартин ташаа тулан, — Бүх улсаараа шуугин байгаа юмыг л шуугьж байна даа гэв. 

	Фернанд царай нь улайн:

	— Чи арай тодхон айлтгаж өгөхгүй юу? гэж шаардангуй хэлэхэд Мартин инээмсэглэсэн тохитой хар нүдээрээ доогтой ширтэн байхад их л дээрэнгүй зандран;

	— Чи яриад өгөөч гэв. Мартин хариуд нь:

	— Бреги гүнтэн, хэрэв та надтай ингэж дуугарах юм бол өнөөдөртөө энэ аятайхан яриагаа таслах нь зөв байх аа гэв. 

	Фернанд:

	— Чи яриач ээ, яриач, яачихсан юм бэ! Үг дуугараад өгөөч, хэл чинь татчихаа юу? гэв.

	Мартин дотроо Фернандыг тэнэг амьтан биш ч гэсэн язгууртан болохоороо зарим юманд мохоо доо, гэлээ гэхэд хамаг амьтан мэдсээр байгаа юмыг үл анхаарах тийм мохоо биш байх ёстой гэж сэтгэв.

	— Чамд заавал бүх үнэнийг тайлбарлах болж байна гэж үү? гэж Мартин асуув. 

	Фернанд шахан шаардан:

	— Тийм ээ, тийм, ярь ярь! гэв.

	Мартин мөрөө хавчин ийн өчрүүн:

	— За тэгвэл яах вэ. Хэрэв хүн ийм муухайгаар мажийчих юм уу, түүнийг мажийлгачих юм бол, манай тосгоныхон болон би хувьдаа, ер нь цөм л чухам юу болсныг нарийн тодруулах нь зөв гэх юм. Гэтэл та нар тодруулсангүй. Анхандаа та нар түүнийг яаж тахиж залахаа мэдэхгүй л байсан, гэтэл танай адууны хархүү түүний гавлыг нь хага цохиод орхиход та нар ердөө л газарт булж орхилоо, тэгээд л тэр. Үүнийг чинь манай хөдөөгийнхөн төдий л сайшаахгүй байна гэв.

	Фернанд тосгонд юуны тухай ярьж байгааг нарийн мэдэж байгаа боловч тэр бүхнийг тодорхой үгээр хэлэхийг сая чихээр сонсохдоо сэргэлэн царай нь айдас тодрон муухай ярвайж, — Гавлыг нь хаг ярчихлаа гэнэ ээ? Манай агтчин уу? гэж тэр сэрдхийн давтан өгүүлэв.

	Мартин эл асар тэнэг явдал буюу хуурмаг бааш, эсвэл аль аль нь гэж унтууцав.

	— Өөр хэн байх юм бэ? гэж тэр ширүүн дуугаран, — Танай гэгээний гэргий англи адуучинд ухаангүй дурлаж орхиход гэгээн дунд нь саад болж байжээ. Тэгэхээр тэд яах вэ, түүнийг зайлуулъя гэж шийдсэн хэрэг. Тов тодорхой байна шүү дээ гэв.

	Фернанд Мартин руу гөлрөн, арга барагдан уурсан ширтэв. Гэтэл энэ нь нөгөөдхийн томоогүй болчимгүйд дургүйцэж, бараг өрөвдөх мэт ийн хэлрүүн:

	— Тэр хатагтай ч нэлээд хүнд ухаангүй дурласан байх шүү гэв.

	Үүнд Фернандын дотор сэрдхийв. Энэ Мартин бүгдийг мэдчихсэн байна. Хүн бүхэн л бүх юмыг мэдчихсэн байна. Дотроо дэмий л: Piget, pudet, poenitet (гэмших, ичингүйрэх, гэмээ наманчлах) гэж тэр дотроо өөрийн эрхгүй давтан хоёр гар нь давхийн нүүрээ таглав. Тийм их ичсэн аж.

	Мартин түүнийг өрөвдөв. Гэвч бас энэ нэг ямбатны сэтгэлд юм оруулж чадсандаа баярлав. Ам халсан учир тэр цааш үргэлжлүүлэн, 

	— Ийм хэргийг та нар юу гэж үздэг юм бэ бүү мэд, харин доордос бид бол балай муухай шившиг гэнэ. Урьдаар танай тэр ичгүүргүй англи адууч очиж Жан Жакийг алж орхиод дараа нь булшин дээр нь эхнэртэй нь тэврэлдэж байхад та нар дэргэд нь ажиг ч үгүй зогсон, тэр бүхнийг харж байх юм. Тэгэхэд чинь бид: «Пөөх, хар новш!» гэнэ шүү дээ. Тэгээд тэр гайхлыг өнөөхөөсөө салаад явж байхад нь нэг нь дайралдах юм бол хөх алаг болтол нь балбаж орхино гэв.

	Фернанд нөгөөдхийн царай руу ширтэн:

	— Тэр чинь энд байхгүй шүү дээ, нөгөө Николас. Аав түүнийг чинь аль хэдийн хөөж орхисон юм гэж уймран хэлэв. 

	Мартин ч түүнээс дутуугүй гайхлаа.

	— Өө тэнгэр сахиус аа! гэж тэр басамжлан, — Тэр муухай золиг энд байхгүй яах юм бэ. Чи чинь нүдгүй юм уу? Тэр чинь Кондэгийнд байгаа. Танайхнаас Кондэгийнд хүрэхэд хол биш биз дээ? гэв.

	Жигтэй юм болж байна л даа, гэвч Фернанд тийм байгаад үл эргэлзэв. Хунтайж Кондэ эцгийг нь даажигнах дуртай билээ.

	Түүнээс Фернанд уур хүрэн ичингүйрч ойн дундуур алхлав. Тариачид хүртэл нэг юм хийх ёстой гэж бодож байжээ. Гэтэл тэр гар хөлгүй юм шиг тэнд зогсож байлаа. Модон хөшөө биш биз дээ, тэр? Тэр муу самуун эм булшин дээр нь энэ новштой завхайрч байхад тэвчиж тэр хэрхэн чадах вэ. Буудаж орхисон ч яадаг юм бэ!

	Энэ удаа тэр Жильбертатай урьдаар удаан цагаар түүний цэцэн арга, айх эмээхийн тухай сургаалыг нь чагнаж суухгүй!

	Төдий тэр Жирарден руу шууд очин

	— Аавтан, та англи адуучийг эдлэнгээсээ хөөчихсөн шүү дээ. Гэтэл таны найз Конде хунтайж түүнийг өөрийндөө ажилд авсан байна. Николас энэ хавиар орогнон, Руссо хатагтайтай уулзсаар байна гэв.

	Эрменонвилийн цагдах түшмэл нь бэйстэнд толилуулах өглөөний мэдээндээ, Николас Монтретоу гэгч этгээд одоо хэр нь айл хөршийнд байсаар байна гэж заагаад, цааш нь ярих гэжээ. Гэвч Жирарден үгийг нь таслан, 

	— Манай Эрменонвильд тэр бас үзэгдсээр байна уу? гэж асуугаад үгүй гэсэн хариу сонсмогц сэтгэл тайвширчээ. Гэтэл одоо хүү нь энэ явдлыг сөхөж гаргах гээд байхад тэр уур хүрэн: 

	—  Балай цуурхал. Дэмий юмаар битгий дургүй хүргээд байгаач гэв. Фернанд мэтгэн, 

	— Үгүй, цуурхал биш шүү. Өнөөх амьтан нь тэр эмтэй уулзсаар байна. Хүн бүр мэднэ, түүний тухай ярьж байна. Аавтан, та ямар нэг арга бодох хэрэгтэй! Түүний эсрэг ямар нэг шийдвэртэй юм та хийгээч ээ, би таныг гуйя! гэв.

	Хүүгийн ингэж шаардан зэмлэнгүй өгүүлэхэд бэйсийн дотор сэрдхийв. Фернанд эцгийгээ хэзээ ч шүүмжилж байсан удаагүй бөгөөд ийм дээрэлхүү хэгжүүрхэх нь зөвхөн Жан Жактай найзлан нөхөрлөснөөс болов гэхийн аргагүй. Энэ залуу эрд лав өөр, хувийн гүнзгий шалтгаан байгаа байлгүй. Тийн байтал гэнэт санаанд нь Фернандын зарим зарим үед үдшийн хоолонд ба Жан Жакаас нуугдаж алга болдог байсан нь орлоо. Иймд Фернанд ч бас тэр садар эмтэй нөхөцсөн байжээ.

	Түүнээс нэлээд тайвширсан янзтай болон хүүдээ уураа гаргаж: 

	— Энэ мэтийн цуурхал ярьж над орж ирдэг чинь юү вэ? Яаж та над зан суртахууны сургаал айлдах гэж зүрхлэв? гэж ширүүн асуув. Чингээд Фернандыг царай чинэрэн дуугай байхад: — Фернанд гүн, та над нэг юмны тухай үнэнээ хэлэх гээд байна уу? гэв.

	Фернанд гомдчихжээ. Тэр бээр биеэ даван ялж нажидтай үүргийг биелүүлэн, эцэгтээ өнөөх хүний амь бүрэлгэгч энэ орчинд танхайран, үйлдсэн хэргийнхээ үр шимд баясан яваа, энэ нь Эрменонвилийн нэрд хор болж байгааг эцэгтээ мэдүүлэв. Гэтэл Эрменонвилийн эзэн нь уул хэргийг сөхөн илрүүлсэнд өөрийг нь цаанаа учиртай болоод ингэв гэж харджээ. Эцгийнхээ төлөө тэр ичив.

	Эцэг нь түүнийг эрхэндээ байлгахыг эрмэлзэхдээ олон жилийн турш жаахан чангадуу барьж байсан нь санаанд бодогдон өчүүхэн төдий юманд үглэн муухай аашлан шарлаадаг байсан нь санагдана. Эцэг нь хийлийг нь хэмхэлж хаясан нь бодогдов. Эцгийн явуулсан цэргийн сургуулийн аймшигт жилүүд санагдлаа. Олон жилийн өмнө болсон инээдтэй дургүй хүрэм нэгэн явдал гэнэт нүдний өмнө дэлгэрч ирэв. Нэгэн удаа түүнийг эцгийн хамт анд явж байтал эцэг нь морьтой хүн зарж, нэн даруй гэртээ буцаж харихыг тушаажээ.

	Ноёнтоон, «Та өрөөнийхөө хаалгыг хаахаа мартсан байна. Явж хаалгаа хаагаад дараа нь андаа ирсүгэй» гэжээ.

	Мэдээжийн хэрэг, эцэг нь түүнд үүний нөгөөтээгүүр хайр халамжаа олон янзаар илэрхийлж байлаа. Итали болон швейцар улсуудаар удаан хугацаагаар хэд дахин аялахдаа, хэдийгээр маш төвөгтэй байсан ч, хамт авч явсан билээ. Хүүгээ өхөөрдөн үл мэдэгдэм, бараг далдуур хайрлах нь өдий төдий байлаа.

	Уур ба зэмлэлд болон мөн түүнчлэн хайр халамжид нь сэтгэл дэнсэлсэн Фернанд эцгийн өөдөөс харахдаа түүний чичгэнэн чинэсэн царайнаас түүнд ч атугай ихээхэн зовнил буйг гэмшим тодхон харлаа. Хөнөөлт тэр зэтгэрийг залхаан цээрлүүлэх хорсол энэ шударга хангалуун эрд өөрөөс нь дутуугүй өрнөж байх нь эргэлзээгүй билээ. Гэвч Эрменонвилийн алдар цууны төлөө сэтгэл зовних явдал бас бий. Эрменонвилийн эзэн нь Жан Жакийн төгсөл, өрх гэрийн нь нэр хүндийг баллах ёсгүй гэж сэтгэнэ.

	Түүнээс Жирарден:

	— Би хариу хүлээж байна гэв.

	Фернанд зориглон түгдрэн зөвшөөрч:

	— Тийм ээ, тэр эхнэртэй байсан миний харьцаа над бурууг хүлээлгэж байна. Гэвч... гэж тэр шамдан үргэлжлүүлж, — Багштай тийм хортой холбоотон байсан хүн эндээс эгнэгт нэгмөсөн хөөгдөх нь над онцгой чухал байна. Тэр дахин энэ оронд явж, багшийн дурсгалыг бузартуулах ёсгүй. Аавтаан, би хэтэрхий түрэмгий байсан байж магадгүй, гэвч энэ жигшүүрт хэргийг эцэс болгооч ээ гэж би таныг дахин дахин гуйя! Энэ жигшүүр миний зүрхийг эмтрүүлж байна гээд царай барайн, — Эрменонвилийн агаарт хүн амьсгалах аргагүй боллоо гэж үгээ төгсгөв.

	Энэ бол бэйст хэн ч хэлэх үгс байлаа. Түүнд нэр хүндээ хадгалахын төлөө хэн ч хэзээ ч сануулж захиж байсангүй атал өөрийн хүүгээс тийм захиа занаа сонсож хэрхэн тохирох билээ. Фернандыг цохиод авах гэсэн шиг гараа өөрөө мэдэлгүй далайв. Тийн байтал нүдний харц нь гэнэт Жан Жакийн нүүрнээс хуулж авсан баг дээр тусав. Гар нь өөрөө дорогш буулаа. Өөрийн бурууг хүлээсэн сэтгэхүй нь дотор нь чанга дуугарчээ.

	Харин энэ буруугаа тэр хэзээ ч хэнд ч хүлээхгүй. Догширсон хүүдээ номхотгох хүчтэй үг эрэвч эс олов. Чингээд гунигтай зөөлөн дуугаар ядрангуй царайлан ийн өгүүлэв:

	— Хүү минь, Жан Жакийг өрөвдсөн сэтгэл чинь чамайг уймруулж байна гэв.

	Фернанд одоо ч гэсэн эцгийгээ юү болж байхыг ойлгов. Нэлээд удсаны дараа нам дуугаар хүндлэн ийн асууруун:

	— Аавтан, та юу гэж шийдэв? гэхэд Жирарден хариулруун, 

	— Би Парис орж цагдан сэргийлэхийн ноёнтой уулзъя гэв.

	Цагдан сэргийлэхийн ерөнхийлөгч Ленуар ноён энэ хэр Николас Монтрету нэрээр явж байгаа бэйсийн хөтөч агсан Жон Боллийг цөлөн зайлуулахыг шаардахад онцын гайхсангүй бололтой. Төдий нэгэн зузаан гэрчийн хавтаст хэрэг авчруулан ийн илтгэрүүн: 

	— Ийм байна, дээр үед таны энэ хархүүг ажлаас халахад, түүнийг улсаас зайлуулъя гэж бодсон юм. Гэтэл эрхэм дээд хунтайж Конде түүнийг ажилд авсан учир бид шийдвэрээ өөрчилсөн юм. Харин хүндэт бэйс таны мэдэгдсэн энэ зүйл хэрэг явдлыг өөр болгож байна. Манайх Англитай дайтаж байна, гэтэл энэ англи шиг сэжиг бүхий ийм этгээд манай улсад байх хэрэггүй юм. Би түүнийг цөлөн зайлуулах тушаал гаргуулъя.

	Үүнд бэйс энэ явдал өдий хялбар бүтсэнд яамай гэж дотроо баясав. Гэвч Эрменонвильд үүдсэн хэрэг явдлыг цагдаагийн ерөнхийлөгч нарийн мэдсэн бололтой байхад түүний дотор бухимдан зовж байв. Энэ нь эмч нар ба түшмэдийн бичсэн мэргэжилтний тогтоол Парисынхныг хуурч чадсангүй гэсэн үг. Жан Жак тодорхой бусаар өнгөрснийг орчин болон хойч үеэс далдалсан нь Жирарденд дэндүү ихэдсэн хэрэг биш байгаа?

	Юу ч атугай бас л энэ удаа зорьсондоо хүрдгээрээ хүрлээ. Хүн алагч нүднээс далд орох болов.

	Түүнээс хэдэн хоногийн дараа Николаст цагдаагийн ерөнхийлөгчийн өөрийн гарын үсэг бүхий зарлан татах бичиг ирж, нэг долоо хоногийн дотор Бүх Христостоны Ван хааны дэвсгэр нутгаас зайлан гар, дахин орж ирвээс хүнд шийтгэл хүлээлгэнэ гэсэн байв.

	Тэндээс Николас нэг бөөн шүлс нулимж, шүдээ ярзайн исгэрэв. Данхар толгой Жирарден, хөгшин яатуутай нийлэн амаргүй юм бодож шүү гэж тэр дотроо сэтгэв. Дагахаас л биш дээ.

	Гэвч Жон Болли бол нэгэнт цээжиндээ хадсан юмыг тийм хялбархан хаячих хүн биш ажээ. Тэр бээр одоохондоо энэ улсаас гарч одно гэвч дайн нэг дуусна. Тэгэхэд бүх юм мартагдсан байна. Тэр буцаж ирнэ, авгайгаа аваачна, тэгэхдээ авгайнхаа хамт өнөөх зохиол ба мөнгийг авч одно.

	Иймд юуны өмнө Терезег биедээ татан, түүн дээр тамгаа дарж авах нь зүйтэй.

	Тэндээс шөнө болмогц тэр швейцар байшин руу явж очлоо. Хоёр эмэгтэй хаалга үүдээ түгжин, унтах гэж байлаа. Левассер ахай Николасын орж ирэхийг хармагц машид мэгдэн айжээ. Байшин нь цэцэрлэгийн бөглүү гүнд, шилтгээнээс зайдуу, туслахыг эрж хэчнээн хашхиравч хүн үл сонсохоор билээ.

	Николас:

	— Хатагтай сайн байна уу? гэж хүндлэн өгүүлж, — Миний дагина сайн уу! гэж Терезе руу хандан, — Надад чамтай ярих юм байна гэв. 

	Терезе басхүү эмээж байв. Лав нэгэн чухал юм болж дээ, чингээгүй сэн бол Николас тан ирэхгүй байсан, тэгээд бас ийм орой шүү, нөгөөтээгүүр өөрийг нь гэж зүрхлэн Эрменонвильд үзэгдэж байгаад нь бахдав. 

	Николас:

	— Би чамтай ганцаартай чинь ярих юм байна гэж тайлбарлав. Гэвч хөгшин хэдийнээ биеэ барин:

	— Муу нохой эндээс тонил! гэж аяархан намуун зандрав. Николас өгүүлрүүн:

	— Чи харж байгаа биз, Терезе минь, хатан эх чинь ч бид хоёрыг өөрийнхөө дэргэд битгий ярь гэж байна. Тэгж л би бодсон юм даа. За, нааш ир гэв.

	Терезе хэчнээн их хайртай боловч, түүнээс ухаан алдталаа айж байв. Лав нэг хэцүү юм л шаардах гэж байгаа байх. Түүнд юу ч гэсэн хийж өгөхөд бэлэн байв. Юу ч атугай ээж нь хамт байх нь заавал дээр л дээ.

	Хөгшин нам дуугаран:

	— Чи эндээ бай гээд, — Та одоо яв, мондийн амьтан гэв. 

	Николас жаахан ойртон очив. Гэтэл Терезе эх рүүгээ нэг алхам ойртоход, хөгшин гараас нь барихад Терезе гарыг нь чанга атгаж зуурав. 

	Николас мөрөө хавчин: 

	— Энэ хөгшин ааштай шүү. Нэг хэлэхдээ бид хоёрыг гадаа гарч ярь гэх юм, нэг хэлэхдээ энд дотор бай гэх юм. Би нэр төртэй хүн, хөгшин хүний насыг хүндэтгэнэ. Эндээ байя л даа. Ялангуяа шөнө болохоор чамтай хамт хээр гармаар л байна, миний хайрт хонгор минь. Би чамтай мөддөө уулзахгүй. Салах ёс хийх гэж би ирсэн юм гэв. 

	Терезе:

	— Чи явчих нь уу? гэж асуухдаа, зүрх нь амаараа гарах шиг болов. 

	Энэ хүнд хэчнээн их хайртайгаа ийм аймаар, ийм гүн баяр хөөртэй сэтгэж байсан удаа хэзээ ч үгүй билээ. Энэ нь дуунд дуулдаг тэр янаг хайр бус бол янаг хайр гэж ер байхгүй. Тэр жил махны дэлгүүрийн худалдагч залуу Робертад хайртай болж билээ. Гэвч тэр нь энэ одоогийнхтой зүйрлэх юм бол юу ч биш. Одоо гучин найм хүрч байна. Хамаг сайхан насаа Жан Жакийг асран сувилж ирсэн. Гэтэл одоо сая л жинхэнэ ёстой янаг хайр гэгч ирсэн учир түүнийг амталж болно, хэн ч саад болохгүй, тэгэх тусмаа бас мөнгө бий, гэтэл тэр явна гэнэ!

	— Чи явчих нь уу? гэж тэр Терезег элэглэн хэлэхэд, 

	— Би бол явчих гэсэн юм ер биш. Би явах ёстой, тэгэхдээ чамаас болж тэр шүү дээ. Чиний тэр жаахан амраг чинь чи бид хоёрт саад тавьж байгаа нь тэр, нөгөөх зулзага, сурвалжит чинь! гэв. Тийн байтлаа гэнэт уур нь зэрлэгээр буцлан: — Чи л тэр муу зулбасгатай завхайрч хэвтэж тэр байхгүй юу. Одоо тэр чинь хардаад, цагдаагийн газраар түрээ барьж байна, хар аймхай, язгууртан гэв.

	Левассер ахайн дотор наран гийх мэт болов. «Ашгүй нэг чадлаа даа. Өнөөх золиг зайлах болж, өөрөө үлдлээ! Терезийн гарыг арай чангахан атган, дотроо занан одоо л жаахан зуур ухаантай бай, хэдхэн мөч тэвч, тэгвэл хоёулаа аврагдлаа шүү, мөнгө ч мөн хамт шүү, чингэвэл Терезед ямар ч гэм болохгүй» гэж сэтгэн хөгшин, зүрхээ чангалан Терезетэй дуугай ярилцан, түүнийг гуйж, загнаж ятган, бүх юмыг түүний гарыг атган үйлдэж байв. Тийнхүү Терезе хэдийгээр садар боловч өнөөх гайхлаас айж, эхдээ итгэж байв. Терезе эндээ байна, тэр яаж ч чадахгүй нь ээ.

	Түүнээс Терезе жаахан сөөнгө дуугаар:

	— Чи тэгээд хэзээ явах ёстой юм бэ? Тэгээд хэзээ буцаж ирэх вэ? гэхэд,

	— Би маргааш явлаа. Тэгээд чухам хэзээ буцаж ирэхээ мэдэхгүй байна гэв.

	— Би чамайг хүлээнэ гэж хүүхэн ам өгөн, — Үгүй бол би ч бас хойноос чинь очно байх аа. Нэг л сул чөлөөтэй болно доо гэв. 

	Николас түүний үнэн голоос хэлсэн үгийг амтлан шимлээ. 

	Терезе эхийн гарыг чанга атгаж байхдаа, эхийгээ үхээсэй гэж хүсэв. Николас дотроо энэ хүүхэн миний гарт орлоо гэж бодов. Терезе хүлээх нь ээ!

	Николас:

	— Салах ёсоо чи бид хоёр гадаа хийсэн бол аятайхан байх сан даа гэж түүний хорхойг хүргэв. Хүүхний бүх бие нь түүнд очмоор болон түүний зүг догдловч хөгшний гар хүүхэнд сайн санаа төрүүлэн, эх нь гарыг нь зуурсаар байв. 

	Николас мөрөө хавчаад:

	— Дайн их удахгүй дуусна, тэгэхэд би буцаж ирнэ дээ гээд бас, 

	— Харин хөгшин, өнөөх Америкаас ирсэн манай отгон түрүүчид мөнгө дэндүү их үрчихгүй байлгахыг чи бодоорой. Ер нь ингэхэд хэр их мөнгө бий вэ дээ? гэж тэр дүрэмдэн асуув. 

	Хөгшин чингэхэд нь:

	— Чамд түүнийг л олоод мэдчихмээр байгаа биз? гэж ёжлон, — Чи чинь одоо явж одох ёстой шүү дээ, харин буцаж ирэхийн хэрэг байна уу, үгүй юү, бүү мэд. Хэчнээн, юу байна гэдгийг Терезе огт мэдэхгүй. Ер нь их ч байсан, бага ч байсан ямар ч хулгайч гар хүрэхээргүй бат газар бий гэхэд Николас,

	— Ахайтан та миний сэтгэлийг тоохгүй байна. Би буцаад ирнэ. Би зүрхэлнэ дээ. Их ч байсан, бага ч байсан Терезе бид хоёр амь нэгтэй юм шүү гэв.

	Терезе,

	— Ер нь та залуу гүнтэй намайг хардах хэрэггүй шүү, эрхэм Николас. Нэг үе би түүнтэй жаахан тэгж явсан юм. Үнэн юмыг үнэнээр нь л хэлэх хэрэгтэй. Харин таны... гээд хэлэх үгээ олж ядан, — Харин намайг гэж бодон надтай яаснаас тань хойш, миний зүрх сэтгэлийг хэн эзэмдэж байгааг би мэдэж, өөр хэний ч өөдөөс харах дургүй болсон гэхэд Николас: 

	— Сүрхий хүн шүү гэж магтав. 

	Хөөрхий Терезег нь хэчнээн их доромжилж байхыг хөгшин сонсож байв.

	— Хээр явах гэсэн чинь эс бүтэх болсон учир алхаж өгөх нь дээр шив дээ. Би хаягаа чамд мэдэгдэнэ гэж Николасыг хэлэхэд Терезе

	— За, захиа бичээрэй гэж шамдан, — Олон олон захиа бичээрэй! гэж гуйлаа. 

	— Миний францаар бичих ч олиггүй шүү дээ гэж Николас хариулан, — Сайн бичлээ ч гэсэн, чи уншиж чадахгүй л дээ гэв. 

	Терезе:

	— Би эргэлзэж байна. 

	— Замаас нь өөр хүн мэдчихгүйн тул, би мундаг зальхай бичих болно, гэтэл чи олхиогүй шүү дээ, хонгор минь гэхэд,

	— Чамайгаа би ойлгоно оо, Кола минь гэж Терезе батлав.

	— Би гүн ноён ч биш, баян хүн ч биш. Харин би салах ёс хийхдээ гэж чамд нэг юм авчирсан гээд Николас хүүхэнд яг ойртон очив. — Алив гараа аль! гэж шаардав.

	— Үгүй байг! гэж эх нь хорив.

	— Гараа нааш нь өг гэм! гэж тэр дахин зандрав. 

	Үүнд Терезе амь насаа алдавч, түүний хүсэж буй зүйлийг дагая гэсэн цорын ганц бодол оргилж байв. Чингээд гараа суллаж аван Николаст өгөв.

	— Би үүнд гэм хийхгүй гэж тэр хөгшин рүү хандан ёжлоод, — Май гэж Терезед өршөөнгүй хэлэн, хуруунд нь нэг бөгж хийв. — Энэ бол би сүй тавьж байгаа хэрэг юм шүү, чи ойлгоорой. Одоо чи бид хоёр суусан эр эм хоёр. Юу ч атугай чиний өнгөрөгчийнхөөс дутуугүй явдал шүү. Одоо чи минийх болсон гэж тайлбарлан, — Би ч мөн нэг хэлбэл чинийх л боллоо доо гэв. 

	Терезе дуулгавартай даган: 

	— Тийм ээ, Кола минь, хайрт минь гэж хариулахдаа, баяссан бахадсан, айсандаа хамаг бие нь чичирч байв. Энд болсон энэ явдал бол хүүхний амьдралд гарч буй нэн чухал зүйл ажээ.

	
ЕСДҮГЭЭР БҮЛЭГ : ХААНЫ ХОШИН ЖҮЖИГ

	Өгүүлэх нь, арван зургаадугаар үеийн ван хаан Людовик бээр Версаль хот дахь номын сандаа ирж цагдан сэргийлэхийн ерөнхийлөгч Ленуарын авчирсан нууц мэдээ уншиж байв. Хорин дөрвөн настай эзэн хаан ялангуяа албан ёсны бичиг сэлтийг унших таалалтай сан билээ.

	Нэг хэргийг үзэхүл: Хунтайж Кондэгийн хөтөч, урьд нь Жирарден бэйстний хөтөч агсан Жон Болли буюу мөн Николас Монтретоу гэгч тус гүрний нутгаас хөөгдөн зайлжээ. Болли тэр бээр саяхан нас эцэслэсэн зохиолч Жан Жак Руссо гэгчийн бэлэвсэн гэргийтэй гэм бүхий холбоотой байсан бөгөөд, бас үүний нөгөөтээгүүр англи хүн ажээ.

	Залуу ван хаан туйлын сайн ойтой билээ. Тэрхүү Руссогийн нас барсан тухай нууц мэдээг уншсанаа тэр тодхон санав. Тэр хүн үнэхээр тархинд нь цус харван нөгчсөн эсэх нь сэжигтэй байсан ба балар таамаг цуу яриа дэлгэрэн, сайх англи хөтчийн нэр мөнхүү гарч байсан удаа буй аж.

	Бүдүүн биетэй Людовик бичгийн ширээндээ хэлтгий магнайтай лантгар толгойгоо гараараа тулан сууж байв. Бүлтгэрдүү харалган нүдээрээ ширээгээ чимсэн их шүлэгчид Лафонтен, Буало, Расин, Лабрюйер нарын шаазан баримлыг ширтлээ. Эдгээр гоёмсог баримлыг ван хааны зарлигаар өөрийн Ле Севр үйлдвэрт захиалан бүтээлгэсэн билээ. Эд бол түүний зүрх сэтгэлийн зохиолчид байв. Тэд бол тэнгэр болон тэнгэр сахиусны айлдсан журам дэглэмийг бишрэн шүтэхийг номлосон билээ. Тийм зохиолч одоо үгүй болжээ. Людовик бол Вольтер буюу Руссо мэтийн үл сүслэгч ба тэрсүүдүүдтэй өөрөө тэмцэлддэг бөлгөө.

	Тийнхүү тэр бээр эдгээр нь гүн ухаантнуудын тарьсан, өчнөөн арвин бөгөөд хортой ургасан муу ёрын үрийг санав. Тэр үр нь ордон хийгээд нийслэл хотыг үл итгэх ба тэрсүү бодлоор дүүргэжээ.

	Язгууртнууд нь дэлхий дээр газар сайгүй дэгдэн байгаа бослогоор зугаагаа гаргаж, өөрсдийнхөө сууж байгаа салаа мөчрийг хөрөөдөн наадаж байв. Сайд нарынхаа ятгалгад орж Америкт буй, бослого гаргасан англи мужуудтай английн хаан ширээнд суугаа өөрийнхөө үеэлийн эсрэг холбоо байгуулав. Энэ нь ангал руу унах зам байлаа, гэвч түүнийг энэ замд орох болгожээ. Тэр бээр нийтийн хүсэл эрмэлзлийг эсэргүүцэх чадалгүй билээ. Руссогийн зохиосон уран зохиолын эргэлтийг тэр бодсон юм уу? Түүгээр ч үл барам, тэнгэрээс заяасан хааныхаа эсрэг боссон америкчуудад цэргийн хүч илгээх болно гэж тэр мэдэж байв. Энэ бүхэн цөм эрт орой боловч өөрийн нь эсрэг эргэнэ гэж тэр, гагцхүү тэр л ганцаараа харж байв. Нөгөө хоёр эсэргүүцэгч гүн ухаантныг төчнөөн муухай үхлээр дараа дараалан далд оруулсан нь дээд тэнгэр өршөөл хайрласны нотолгоо. Вольтерын шарилыг шөнө дүл сэм аваачин ямар нэг газар булж орхижээ. Чингэтэл ийнхүү оршуулсан тухай зохисгүй яриа гарсан, тэр нь түүний дурсгалын агуу их ба Вольтерын нэрийг ашгүй буурууллаа. Тийн байтал нөгөө нэг тэрсүүд нь эхнэрийнхээ хайрт хүнд алагдаж алдар нэргүй үхлээр дуусав.

	Жич, Руссог өнгөрсний дараахан уг хэргийг байцаан шүүлгэе гэсэн санаа нэг удаа дотор нь орж иржээ. Гэвч ерөнхий сайд нь тэр гүн ухаанчийг дэлхий дээр газар бүхнээ биширдэг, түүний алдар Францын алдар юм гэсэн эргэлзэх бодол илэрхийлжээ. Тийн байтал одоо алагч гэж сэжиглэгдэж байсан этгээдийг гүрний хилээс зайлуулж, өнөөх эсэргүүцэгчийн дурсгалыг өө сэвгүй үлдээх болгожээ. Людовик цаашид юу ч хийлгүй дув дуугүй харж суух хэрэг үү? Бүх Христос мөргөлтний эзэн хаан тэр бээр тэрхүү эргэлзээтэй мөхсөний тухай хэргийг нийтэд зарлан түүний номлолын чадал чансааг сааруулах үүрэгтэй бус уу?

	Түүнээс цагдан сэргийлэхийн ерөнхийлөгч Ленуарыг дараагийн илтгэлээ айлтгаж ороход, ван хаан:

	— Миний дотно Ленуар аа, та өнөөх Руссогийн бэлэвсэн гэргийтэй юм болж байсан нэгэн хөтчийг цөлөн зайлуулсан байна шүү дээ. Та арай яарсан юм биш биз дээ? Түүнийг цөлөн зайлуулах явдал өнөөх яршигтай гүн ухаанчийг үхсэн талаар гарч буй цуурхлыг байцаан шалгахыг хүндрүүлэхгүй юү? гэхэд Ленуар:

	— Руссо эрхмийг тархинд нь цус харваж үхсэн тухай нэртэй эмч нар болон түшмэдийн гарын үсэг зурсан тодорхой батлах бичиг бий гэв. 

	Людовик:

	— Харин та түүний жинхэнэ яаж үхсэнийг олж мэдсэн үү? гэж асуун, батлах бичгийг түлхэж орхиод, — Түүний эхнэртэй бохир холбоотой байсан учраас түүнийг алсан гэдэг тэр хөтөч ямар учиртай юм бэ? Тэр этгээд ял зэмгүй гэдэг нь гарцаагүй юм уу? гэхэд Ленуар:

	— Гарцаагүй нотолгоо гарч ирэхэд хэцүүхэн байгаа гэж болгоомжтой хариулан: — Франц улсын олон олон тохитой эх орончид тийм нотолгоо гарч ирэхгүй байгааг тус эзэнт гүрэнд дөхөмтэй зүйл гэж үзэж байна гэв. 

	Людовик:

	— Justita fundamentum regnorum2 гэж айлдаад, — Харин Парисын хамба лам үүнийг чинь Франц улсад дөхөмтэй зүйл гэж үзэхгүй байгаа биз. Шүүхээр байцаан шалгахыг үйлдэхгүй байх гэсэн тушаал би гаргаагүй шиг санагдаж байна гэв. 

	Цагдан сэргийлэхийн ерөнхийлөгч азнаж байгаад:

	— Энэ тань тушаал юм бол би ерөнхий прокурор ноёнд нууц тогтоол илгээн, уг хэргийг сөхөн байцааж болох эсэх тухай эзэнтэнд айлтга гэж хүсье гэв. 

	Людовик хариуд нь:

	— Баярлалаа танд гэв.

	Түүнээс хэдэн хоногийн дараа Лебег эмч Эрменонвильд давхин ирлээ. Тэр бээр сэтгэл машид мэгдсэн байв. Дөнгөж мэндэлмэгц, тэр хоёрт хоёуланд нь холбогдох нэгэн хэрэг гарч ирэх гээд байгааг мэдэгдэн, жич Жирарденийг сандран нүд өргөхөд,

	— Эрхэм бэйстээн, Эрменонвильд ерөнхий прокурорын даалгавраар тусгай комисс ирвэл, та битгий гайхаарай. Жан Жакийг хэрхэн үхсэн тухай бүх байдлыг тодорхой болго гэж хаан зарлиг буулгаж гэнэ ээ, цаана чинь. Над ван хааны ордны эмч Ласон доктор ярилаа гэхэд Жирарден цочин:

	— Бүх юм тодорхой бол оо биз дээ, энэ чинь! гэж дуу алдан, — Протокол нь бий шүү дээ. Таны гарын үсэгтэй протокол гэв. 

	Лебег мөрөө хавчин:

	— Regis voluntas — supreme lex3 гэв.

	— Энэ нэг муу өөдгүй явдал дуусах цаггүй юм уу? гэж Жирарден үглэн: — Дэмий хоосон ярианаас болж шүүхийн мөрдөн байцаалтыг дахин сөхөж яаж болох вэ дээ гэхэд Лебег бараг тоомсоргүйгээр:

	— Ийм үед хүүрийг дахин ухаж төнхөж шалгадаг юм даа гэв. 

	Үүнд Жирарден тачаадан дотроо: «Мөрдөн шалгах цагдаагийн газрын түшмэд нуурт нь ирж, Өндөр улиангарын арал дээр очин, булшин дээрх хөшөөг хүйтэн гараар буулган зайлуулж, нандин хөрсийг нь ухаж малтан, авс дотроос хүүрийг гарган, дахиад л урж тастах нь» гэж бодон сандрав. 

	Тийнхүү Лебегийн зүг хандан:

	— Би одоо яах вэ? гэв. Нөгөө нь:

	— Ван хаан удаан хүн дээ. Шалган байцаалтыг явуул гэж шийдтэл нэлээд удна. Тэр цагийг л завших хэрэгтэй дээ. Ван хаанд ойр шадар байгаа хүмүүс нь оролдоод үзвэл болох юм. Жан Жак бол орчин цагийн шохоорхол, хатан хааны дэргэдийнхэн тэр шинэ шохоорхлоос хоцрохгүй. Де Водрей бэйстэй та садан сүлбээтэй биш бил үү? Водрей юу л гэвэл хатантан дагана шүү дээ гэв. 

	Бэйс ярвайв. Үеэл дүү Водрейтэйгээ тэд бие биедээ дургүй аж. Хөөргөн хэт хээнцэр Водрей бол ордны бараа бологч болохын хүслэн билээ. Түүний гүн ухаан, утга зохиол сонирхдог гэдгийг Жирарден хоосон маяг гэж үздэг. Гэтэл нөгөөтээгүүр Водрей хөдөөгийн үеэл ахыгаа сэхээтэн хүний дүр үзүүлэх гэж улайдаг гэж шоолдог байв. Түүнээс Жирарден эвгүйцэн:

	— Ван хаантны өөрийн биеэр сонирхон таалж буй мөрдөн шалгах тэр хэрэгт Водрейг оролц гэж би яаж шаардах вэ дээ? гэв.

	Лебег санал тавин:

	— Тойруу замаар болно шүү дээ. Водрей болон хатан хааны дэргэдэх «Голт борын цэцгийн хүрээлэнгийн» шадар бараа бологчид «Шинэ Элоиза» гэж шуугих дуртай. Жан Жакийн амьд ахуйдаа хэдэн сар байсан тэр газар ба булш нь дэргэдийн тэдгээр ноёд хатагтай нарт орчин цагийн бөгөөд сэтгэл татах зүйл болох ёстой юм. Эрменонвильд хатан хааны хамт ирнэ үү гэж урихад Водрей үгүй гэхгүй байх аа гэв.

	Лебег хааш нь чиглүүлэх гэж байгааг Жирарден гадарлав. Водрей бол хатан хаан Мари Антуанеттагын дотно шадар хүн, түүнийг яая л гэвэл хатан хаан дагана. Чингэхээр хатан хаантан Жан Жакийн булшин дээр нэгэнтээ ирсэн байвал дараа нь мөрдөн шалгалтын үймээн шуугианаар булшийг хөндөн бузарлана гэж байхгүй. Чингэвэл Жан Жакийг мөнхөд тайван байлгана. Мөн Жан Жакийн хамт Жирарденийг өөрийг нь ч тайван байлгана.

	Тэндээс Жирарден Версаль хот орлоо. Водрей түүний тааварласанчлан доогтой ихэмсэг байв. Ийм хямсгар эрхэмсэг хүнийг царайчилж гуйхад гоморхмоор байв. Гэвч Жирарден биеэ албадан хичээнгүйлэн гуйж гарлаа. 

	— Эрхэм үеэл, юу эс андах билээ, Трианон ордыг зориглон бүтээсэн хатан хаантанд Эрменонвилийг болгоолгох сон гэж эртнээс хүсэн мөрөөдсөн билээ. Харин одоо энэ үед Франц улсын агуу их бодролчийн шарилыг Эрменонвильд оршуулсан болохоор хатан хаантан өөрөө ч Эрменонвилийн цэцэрлэгийг үзэж таалъя гэж байх магадгүй юм, гэлээ.

	Водрей хөдөөгийн ахынхаа ордны хэв ёс алдахгүй гэж хэчнээн мэрийж байгааг тохуурхан ажиглаж байв. Уул явдлын учир зүйг тэр нарийн сэнхрэв. Үхсэн Жан Жакийн талаар бүдүүн Людовикийн үймээн шуугиан дэгдээх гэсэн санал түүнд шал дэмий санагдан харин түүнийг өөрийг нь нэг даажигнаад авбал тун хачин сонин болох юм шиг байв. Водрей өөрөө тэр эрх хүүхэд шиг алиа ганган хээнцэр хатан хааны хамт Жан Жакийн булшин дээр зогсож байх юм бол энэ чинь ёстой хачирхалтай онц явдал болж, туйлын ёгт бэлгэ тэмдэг болно. Чингэж тэр дотроо сэтгэхдээ инээд нь хүрэн, Европ тив тэр нэгэн эргэл мөргөлийн тухай хэлэлцэх болно. Хойч үеийн сурах бичигт хүртэл залуу хатан хаан Мария Антуанетта ордны тэргүүн бараа бологчийн хамт эсэргүү гүн ухаанчийн булшийг хээрийн цэцгээр чимсэн гэж бичнэ гэж бодов.

	Тэндээс ийн хэлрүүн: 

	— Үеэл ах минь, таны зөв. Улсын их хайрт гүн ухаанчийнхаа шарилыг хүндэтгэвэл боолчууд лав баярлана гэж өршөөнгүй зөвшөөн, — Иймд би хатан хаанд таны урилгыг барин чин зүрхнээс толилуулъя, хатан ахайтан хүлээн авна байх гэж би бараг лавтай итгэж байна. Үеэл ахтан, та биднийг тун удахгүй Эрменонвильд хүрч очно гэж харж байгаарай. Хатан ахайтан Жан Жакийн булш дээр очиж мөн бэлэвсэн гэргийд нь эмгэнэл илэрхийлнэ гэв.

	Өгүүлэх нь, иймэрхүү нэгэн явдал зохиохыг Водрей маш түргэн зуур бодож олжээ. Франц улсын хатан хаан тэрхүү төрхгүй гүн ухаанчийн битүүлэг шалтгаанаар нас эцэслэсний гол буруутан болох этгээдэд гашуудал илэрхийлнэ гэдэг бол тоглоом доогийг улам давслан том алиа шог, ордны алиа шог болох нь тэр.

	Түүнээс Жирарден ихэд уурсаж, үеэл дүүгийнхээ хөөрхөн цагаан, тоомсоргүй нүүр лүү цохиод авах сан гэж тачаадан санавч, хатан хааны хэрхэн ирж таалахыг Водрейн ярьсан нь үнэхээр зөв зохистой, тохиромжтой нь байсан учир, Жирарден түүний саналаас татгалзах аргагүй байв. Түүний гадна Водрей түүнд гэнэт дотор сэрхийн буухуйц нохой санаа хэлж өгөн, бас нэг зүйлийг нь бүтээв. Юу гэвэл, дээд хатан эзэнтэн хүн амины хэргийн гол буруутан эмэгтэйтэй өршөөнгүй ярилцсаны хойно, нөгөө нь хүн амины гол буруутан байхаа больж, хүн амины хэрэг огт гараагүй болох гэж байна. 

	Түүнээс Жирарден

	— Ноён Таны өршөөнгүй тусалж буйд туйлын баярлав. Цаашид хатан эзэнтний зарлиг юу болохыг би хүндэтгэн шамдан хүлээх болно гэв.

	Тэгтэл үнэхээр хэдэн өдрийн дараа Эрменонвилийн гол хаалгаар хатан хаан цөөвтөр бараа бологч дагалдуулан заларлаа.

	Төдий зоог барьсны дараа Мария Антуанетта цэцэглэг дундуур зугаалав. Габриелийн цамхагт Жирарден бяцхан концерт тавьж үзүүлэхэд: Голдуу Жан Жакийн зохиосон бөгөөд нийтлэгдээгүй дуунууд тогложээ. 

	Шаргал үстэй, цэвэрхэн өндөр биетэй, гялалзсан залуу хатагтайн сэтгэлд тэдгээр жирийн дуу туйлын таалагдав. Тэр бээр нэг дууг өөрөө бичмэл харан дуулав. Хөөрхөн хоолойтой аж.

	Түүнээс нуур луу явах болж, бэйс өөрөө сэлүүр барин Мария Антуанетта, Водрей хоёрыг арал дээр аваачив. Бүтэн гурван минут тэд булшны дэргэд дуугүй зогсов. Урьдчилан төлөвлөсөн ёсоор Франц улсын хатан хаан жирийн өчүүхэн булшийг хээрийн цэцгээр чимлээ.

	— Энд сайхан юм аа, айван тайван, сайхан юм гэж хатан хаан өгүүлэн: — Хөөрхий түүний мөнх нойрсоход юу ч саад болохгүй. Би «Шинэ Элоизагаас хүнээр уншуулсан. Түүгээр ч үл барам энэ тухай ээждээ, хаан ахайдаа бичсэн. Ээж ахай төдий л сонирхохгүй байна билээ. Хэдий чингэвч «Шинэ Элоиза»-гаас дахин хэдэн бүлэг чагнах дуртай байна. Гэвч бэйстэн болгоож байгаа биз, над ер зав байдаггүй юм. Одоо л харин Жан Жакийн булшин дээр ирснээсээ хойш хоцорсон юмаа нөхөж авна. Водрей, та хонгор минь над сануулаарай гэв.

	Түүнээс Мария Антуанетта Жан Жакийн ширэг сандал дээр дэгжинхэн суугаад, тосгоны залуучуудын өргөх хүндэтгэлийг таашааж байлаа. Ийм зүйлд дассан тэр бээр цагаан хувцастай нэг охин шүлэг уншихад баясалтай, дотно царайгаар чагнаж байхдаа өөр юмны тухай бодлоо.

	Тийн байтал Водрей Жирарденд хандан, удахгүй буцах цаг болж буй ба эзэн ахай Жан Жакийн ойр дотнынхонд эмгэнэл илэрхийлэх гэж байгааг хэлэв.

	Түүнээс хатан хааны уруул үл мэдэг жуумалзан инээвхийлэв. Водрей агуу их гүн ухаанчийн олиг муутай гэрлэсэн тухай ярилаа. Тэр бээр нэгэн барагтайхан хүүхэнтэй гэрлээд, хүүхэд төрөхөөр нь тэжээврийн газар өгчихдөг байв. Эцэстээ эхнэр нь түүнд дургүй болон, нөхөцсөн эртэйгээ хамжин битүүлэг замаар түүнийг хөнөөжээ. Энэ тухай хүнд тарааж болохгүй гэж Водрей Мария Антуанеттад тайлбарлан, Жан Жак бол Франц улсын алдар гавьяа мөн, харин энэ бүх ярьсан зүйл мөн үнэн бөгөөд тун соньхон хэрэг гэжээ. Үүнд Мария Антуанетта түүний үгийг зөвшөөн, гол нь тэр сайх аймшигт хүнийг үзэх гэж энд ирснээ хэлэв.

	Түүнээс Левассер ахай, Терезе нарт хатан хаан ирээд уулзах гэж байна гэсэнд анхандаа эс итгэв. Юманд сандарч тэвддэггүй Левассер ахай хүртэл сандарчээ. Руссогийн бэлэвсэн гэргийг гэж юу болох нь Терезед дөнгөж одоо тодорхой болов. Тэндээс тэд ч ирж, хатан хаан ч тэдэн дунд байж байлаа.

	Мария Антуанетта тэр эхнэрийг сонирхон харахдаа бие нь бяцхан зарсхийв. Тийм аятайхан, сэтгэл хөдлөм, алдартай дурсгалт ном бичиж, дээгүүр хатагтай нарын түүнтэй дотнолох гэж булаалдан уралдаж байсан тэр хүн маань ийм болхи бүдүүлэг юмтай суугаад, түүнийхээ нөхөцсөн хүнд нь алуулчихлаа гэж үү дээ!? Жигтэй юм даа! Бариултай нүдний шилтэй юм сан, шилээрээ харвал ямар вэ. Дээр цагт энэ хүүхэнд ямар нэг гойд сайхан зүйл байсан байж магадгүй юм. Булшны дэргэд шахуу тэгж харах зохимжгүй байх. Энд ингэж ирснээ ээждээ бичиж яавч болохгүй, гэвч ээжтэн тэртээ тэргүй олж мэдээд элчин сайдыг илгээж, тэр нь ордны ёсыг эс хазайлган хүндтэй, жинтэй буруушааж, цагаан санаат бүдүүн Людовик нь айлгана. Харин энд энэ хүүхэнтэй ярилцахад сонин байх ёстой, тийн үүнийгээ найз хүүхэн Ивоннэ болон голт борын цэцгийн хүрээлэнгийнхэндээ хүүрнэнэ гэж баярлан байв.

	— Би таны нөхрийн булшин дээр сая очлоо, хонгор минь гэж тохитой найрсаг боловч, хэт дотночилсон янзгүй дуугаар өгүүлэв.

	Ингэж тэр жирийн борчуулаас гаралтай хүнтэй ярилцахдаа өөрийн талтай байгааг дурдах гэхдээ өгүүлдэг билээ. Энэ зэргийн хүнтэй хэрхэн ярилцахыг тэр эхээсээ сурсан бөгөөд сайхан ааш гаргах талаар Хабсбургийнхэн бусад хаадаас илүү байсан юм. Тэгээд нам дуугаар бараг дотнолон ийн үргэлжлэн өгүүлрүүн:

	— Танд тун айхтар зовлон тохиолджээ. Танай талийгаач эрхэм хэдийгээр агуу их хүн боловч жаахан жигтэй, түүний амгалан бус гүн ухааны улмаас таны хэчнээн зовж байсныг бид сонссон. Таныг хайрт жижигхэн хүүхдүүдээсээ хагацаж байхдаа хэчнээн энэлж шаналж байсныг би тухайлж байна хатагтай гэв.

	Тэндээс Левассер ахай:

	«Тэр мунхаг маань үнэхээр агуу их хүн байсан байх ёстой. Тийм бус болбоос хатан хаан түүний тул юунд ийм их ёгт үг айлдах вэ. Нөгөө зохиол ч лав өндөр үнэтэй болно доо. Бэйс маань хэвлэгчдэд ухааруулж дөнгөх байгаа. Энэ Терезе ингэж тэнэгтээд байдаггүй сэн бол! Ядахдаа жаахан уйлаасай даа, мал чинь!» гэж дотроо бодов.

	Харин Терезе тэнд баярласандаа ичингүйрэн мэнэрчээ. «Ямар агуу энэрэлт хатагтай вэ! Ямар хөөрхөн юм бэ! Энэ эрхэм найз нь ийм дэгжин, гоё, гоолиг юм! Чингээд тэд бүгдээр над, манайд ирж байна шүү дээ! Ямар их хувь хишиг вэ! Жан Жак энэ бүхнийг үзэж эс чадсан нь яасан харамсалтай! Николас эрхэм минь энд байсангүй нь ямар азгүй хэрэг вэ!» ийн дотроо бодовч, хатан хаанд хариу хэлэх үгээ олохгүй л байв.

	Тийн байтал Левассер ахай сая туслан:

	— Тийм ээ, хатан ахайтаан, миний хонгор Терезе их л юм үзлээ дээ! Харин манай хөөрхий талийгч Жан Жак бол ер нь л агуу их гүн ухаантан байж дээ, тийм болохоор түүнийхээ хачин занг тийм л байх ёстой юм гэхээс өөр яах вэ. Би Терезедээ дандаа: «Чиний зовж байгаа чинь Франц улсын алдар сүрийн төлөө зовж байгаа хэрэг» гэж хэлдэг байсан юм гэв.

	Мария Антуанетта сэтгэрүүн: «Энэ муухай хөгшний талаар бас нэг хэдэн аятайхан үг олж хэлэх хэрэгтэй, эс тэгвэл Водрей намайг залхаана».

	Тийнхүү Терезед ийн хэлрүүн: 

	— Таны хайрт ээж тань байгаа нь яамай. Энэ чинь их түшиг шүү дээ, би өөрийнхөө туршлагаас мэдэж байна. Хүнд үед Вена хот дахь хатан хаан эхийгээ санахад над хүч өгдөг юм гэв.

	Терезе:

	— Тийм ээ, эзэн ахайтан минь, гэж өгүүлэн, гарыг нь үнсэв. 

	Левассер ахай давтан нотолж:

	— Би үлдсэн энэ хэдэн насандаа дээд эзэн таныг, таны их өршөөлт эх эзэн хатан хаантныг даатган мөргөл үйлдэнэ гэв.

	Өгүүлэх нь, Мария Антуанеттагийн Эрменонвильд хийсэн айлчлал ийнхүү төгсөв. Хатан хаантан ингэж айлчилснаараа Жан Жакийг үхсэн тухай Лебегийн үйлдсэн протоколд өөрөө тамга даран баталж ийнхүү нас барагчийн шанаа дээрх ангархай шарх хийгээд үхсэн хойно нь хуулсан баг дээрх хэвийг хожим дахин шалгана байх гэж горьдох ба айх явдал үгүй боллоо.

	
АРАВДУГААР БҮЛЭГ : ФЕРНАНД ГЭРЭЛ ХАРАВ

	Түүнээс Фернанд хүний амь хороогчийн хөөн зайлуулсныг эцгээсээ олж сонсмогц, үүргээ биелүүлэв, тэр учраас Эрменонвилийн агаар урьд адил ариун болов гэж боджээ.

	Булшны дэргэд үүдсэн инээдмийн хошин жүжиг өөрийн нь ямар сүрхий эндүүрснийг харуулав. Франц улсын хатан хаан, их багшийн амийг бүрэлгэсэн хэрэгт холбогдсон эмэгтэйд эгч дүү ёсоор өршөөнгүйеэ мутар сунгав! Энэхүү эелдэг бөгөөд машид жигшүүртэй хошин жүжгээс Фернандын олж ойлгосон нь: «Хүн амины хэрэг гарлаа гэхэд буруу нь зөвхөн алуурч дээр тохоогдоогүй юм байна, алуурч бээр амь насанд аюул үл болно гэдэгт итгэсэн бөгөөд энэ нь ор үндэсгүй биш ажээ. Гүрний эрхтэн дээдэс хүний хамгийн үнэнчийг муухай мэхэлж байхад нүдээ аниад зогсоогүй, түүний нас нөгчсөн шалтгааныг балар худал үгээр бүрхэгдүүллээ. Үнэнийг мэдэхийг хэн ч хүсэхгүй, үнэн энэ гүрэнд хэнд ч хамаагүй, түүнийг хүн бүхэн нийлэн газар булахыг эрмэлзэнэ».

	Ийм бодол Фернандын толгой руу газар хөдлөх адил буухад, түүний бүх амьдрал нуран унах шиг болов.

	Тэр бээр өөрийн ирээдүйн тухай төдий л бодож байсангүй урьдаас зурсан зурагтай билээ. Цэрэгт буюу дипломат албанд хэдэн жил болсны дараа тэр Жильбертагийн хамт дахин Эрменонвиль, эсвэл өөр нэг харьяа тосгондоо сууж, эдлэнгээ өөрөө захиран, шинэ арга онолыг баримтлан газар түрээслэгчид болон тариачдын бие сэтгэлийн амар жимрийн төлөө санаа тавина, харин юуны өмнө ном уншин, юм бодно, бас зохиол бичиж ч магадгүй.

	Тийм ахуйяа гэнэт ингэж байж болохгүй нь гэж сэтгэв. Эрменонвильд удаан байхын аргагүй санагдав. Жан Жакийн сэглэгдсэн дүрийг шальгүй юмаар нааж эвлүүлэх гэж мэрийж буй эцэг нь ч тэсвэрлэж болмооргүй санагдав. Амь хорлогдсон Жан Жакийн булш худал хуурмагийн нь өшлөл болсон хоосон зохиомол тайван цэлмэг тэнгэр бүхий ой цэцэглэг ч тэсвэрлэмээргүй болов. Жан Жак болон өөрийн нь бүх үзэж өнгөрүүлсэн зүйлд автагдан бохирлогдож, зүхэгдсэн энэ нандин байсан нутагт байхын аргагүй болжээ.

	Зөвхөн Эрменонвиль төдийгүй, дотор сэтгэлийн гүнээс гарсан бүхий л гүн бясалгал болон мэргэн цэцэн бодрол цөм эргэлзээтэй болж ирэв. Хөдөө суун хорвоо ертөнц, амьдрал, өөрийн биеийн тухай бодох бол дутагдалтай ажээ. Үүнийг Жан Жак шиг ингэж цаашид боловсруулсан хэн ч байхгүй. Хэн ч түүний адил хорвоо ертөнц ба түүний харьцаа холбоог ийм өргөн харж, өөрийн сэтгэл зүрхэнд гүн гүнзгий орж чадаагүй, харин өөрийгөө тойрон байгаа үнэн байдлыг тэр олж харсангүй. Тэр бээр нисэж чаддаг, харин явж чаддаггүй байжээ.

	Жан Жакийн амьдрал ба сургаалын хоорондын зөрчил Фернандын өмнө урьд урьдаас илүү тод бөгөөд эмээмээр гарч ирэв.

	Гүн ухаангүйгээр хүн ажил үйл эрхлэх аргагүй, гэтэл гүн ухаан, онол дангаар юу ч болохгүй. Түүнийг орчин тойрны байдлын хэмжээгээр үргэлж хэмжих, бодит байдлаар байнга билүүдэх хэрэгтэй аж. Хэцүү, амьд амьдралыг гараар тэмтэрч, түүнд тасралтгүй хүрэн түүнээс түлхэц ёвуурга авч байх ёстой. Өөрийн гашуун ба амтлаг туршлагаар юу зохимжтой, юу үгүйг ухаарах хэрэгтэй юм.

	Жан Жак өөрөө ингэж айлдсан юм. Түүний зохиолын Сен Пре нь гүн их цөхрөлд учраад амиа хорлосонгүй, амьд амьдрал руу гарч одон, ертөнцийг тойрсон их аянд оролцсон байна.

	Фернанд өөрөө ч гэсэн ертөнц рүү гарч одох ёстой болов. Бараа бологчгүй, дагалтгүй одно. Эцгийн хамт Англи, Итали, Швейцарын урлаг судлахаар тааваар тухтай аялсан нь төдий тус болсонгүй. Хуучин ном судрын ертөнц бус жинхэнэ ертөнцийг үзэх хэрэгтэй. Түүнийг нүдээрээ харж, гараараа барих ёстой.

	Жильберта түүнийг олон жилээр явахыг мэдвэл баярлахгүй нь мэдээж. Гэвч тэр үүнийг ойлгоно, ойлгох ч ёстой.

	Тэгээд маргааш нь болмогц тэр Жильбертад очиж, саналаа ярилаа. Ер Жан Жакаас үхсэн хойно нь хуулсан багийг зүүн талаас харахад... гэж тэр Жильбертад тайлбарлан, эрхэм, хүндтэй, тайван атал, баруун талаас нь харахтай зэрэг л гүнзгий сорви гарч ирэн, өнөөх нам тайван чинь оргүй болж байна. Тэр сорви чинь зөвхөн түүний шанаагаар зогсохгүй бүх Францаар гарч байна. Нэг үнэн нь нөгөө үнэнтэйгээ авцалдахгүй байна. Хэн харсан ч мэдэгдэхүйц байна. Ямар байвал зохих ёстой байсан бэ, ямар байв, энэ хоёр хоорондоо огт төсөөгүй байна.

	Тэр бээр өөд сөөргөө гүйн, яаран хурдан ярьж, түүний олж илрүүлсэн нь маш их, тэр бүгдийгээ Жильбертад дуулгах гэсэн бөгөөд бүгдийг нь нэгэн зэрэг хэлэх гэжээ. Түүнийг Жильберта ойлгох гэж чармайв. 

	Эмэгтэй нь учрыг олж дүгнэн:

	— Чи тэгэхээр Жан Жакт итгэхгүй бол оо юу? гэж асуув.

	Үүнд Фернанд бодлоо олигтой гаргаж чадсангүй гэж айв.

	— Би итгэлгүй яах вэ! гэж тэр дуу алдан, — Урьд урьдаас ч илүү гүнзгий шүү. Харин Жан Жакийн сургаал зөвхөн үг болоод үлдсэнд л хамаг учир байна. Тэр үгийг зажилж хивээд давтах болно. харин түүнийг хэн ч хэрэгжүүлэхгүй. Би ч тэр үгийн үнэн зөвд хүрэх замыг олоогүй. Би жигтэй, муухай төөрч явна гэв.

	Түүний санаа хааш хандаж байгааг Жильберта ойлгож чадаагүй л байв. Чингээд шууд:

	— Одоо чи тэгээд тэр замыг нь ол оо юу? гэв. Үүнд Фернандын дотор нэгэн танин мэдэхгүй, цахилгаан адил хурдан, цахилгаан адил гэгээ орж ирэв. Хорвоод дэмий хоосон гарч гүйгээд юу ч олдохгүй. Дэлхийн нэг хэсэг нь, нэг тодорхой хэсэг нь түүнийг уриалж байна. Тэр бээр цогтой шийдэмгийгээр: — Жан Жакийн сургаалын дагуу үйлдэж буй хүн нэлээд бий. Энд биш ээ, далайн чанадад. Тэдэн рүү би очих гэж байна, тэдэн рүү гэв.

	«Бас юу бодож олох нь тэр вэ!» хэмээн Жильберта дуугаралгүй бачимдан түүний өөдөөс ширтэв. Америкийн босогчид, тэдний Вашингтон болон Франклинд бол битүү ой дотор дайтах нь зөв л байх. Харин Брегийн гүн ноён бөгөөд Эрменонвилийн угсаа залгамжлагчид тэр ямар хэрэг байх вэ? Америкчуудад ялахыг чин зүрхнээс хүсэж болох юм, харин тэр их үймээн бужигнаанд заавал биеэр оролцон, биеэ зовоож бохирлож, амь өрсөлдөх юманд орох хэрэг юу байна? Тэр бээр бараг өөрийн санааны эсрэг тэргүүн сажив.

	Фернанд баяр бахдал болон цааш нь ширүүсэн:

	— Миний, цэргийн сургуульд хоёр жил зовж шаналсан минь одоо хэрэг болж байхыг чи харж байна уу? Зөн бэлгэ гэж байдаг юм байна. Мөн л Жан Жакийн зөв байна даа, эцэст нь хэлэхэд муу юм тэнэг юм ч гэсэн утга учиртай байдаг юм байна гэв.

	Харин Жильберта эс итгэн, дотроо улам улам эсэргүүцэн байхыг харахдаа Фернанд тачаадан итгүүлэх гэж бачимдан:

	— Жильберта, чи намайг ойлгооч дээ? Версалийн мулгуу гангачууд, Трионтой энэ хатан хаан, цагаа өнгөрөөсөн агуу их хэдэн зууны үнэр нь сарнисан үнэртэнтэй худал хуурмаг ордныхон, энэ бүхэн чинь амьдрал биш шүү дээ. Эдгээр хүмүүс чинь цэцэн үг хаялах, гавот бүжиг цовхрох, янагийн учрал хийхдээ л чадмаг. Энэ бүхэн чинь үхэж сөнөсөн, бараг хагас хувь нь илжирчээ. Эдгээр эрхэм ба хатагтай нар бол ард түмэн гэгч юү болохыг огт мэддэггүй, ерөөс ард түмэн гэж байдгийг ч мэдэхгүй. Тийм амьдралаар хэзээ ч би амьдрахгүй гэж би зөв хийжээ гээд хүүхдэрхүү атлаа зориг гарган: — Одоо би хааш явахаа мэдэж байна. Юу хийхээ ч мэдэж байна! гэв. 

	«Ca у est, за тэр дээ!» гэж Жильберта дотроо бодов.

	Цөөн бус тохиолддог байсан бэрхшээлтэй үе тулгарахад эх нь ингэж хэлдэг байжээ. Жильбертагийн жаахан байхдаа тогтоож авсан үгийн нэг нь энэ билээ. «Гай газар дороос гэгч энэ дээ» гэж дотроо сэтгэв. «Гэвч тэр хорлогчин мунхаг өвгөнд сүйд болж байхад ийм юм бололгүй яах вэ. Энэ бүхэн Фернандын хоосон үг биш, өөрөө ч үл шантрах зүтгүү хүн» гэж бодлоо.

	Түүнээс дотроо хорсон нам дуугаар ийн асууруун; 

	— Би тэгээд юу болох юм бэ? Би бас л тэр «үхэж сөнөсөн, хагас илжирч ялзарсанд» чинь тооцогдох уу? гэв.

	Үүнд Фернанд түр зуур мэгдэв. Гэвч түдэлгүй зориг шийдвэртэйгээр: 

	— Чи хамт явалгүй яах вэ гэв.

	Фернандыг Жильберта сүрхий ухаантай боловч харин ажил үйлсэд гаршаагүй гэж үздэг хэдий тийм авч, үнэнхүү байдлаас тийм хөндий гэж бодоогүй билээ.

	Ийнхүү өөрийн харамсаж байгаагаа далдлахыг оролдон Жильберта:

	— Юу гэгч болохыг ч мэдэж байна уу? Америк гэдэг чинь ой хөвч, дайн тулаан шүү дээ. Би тэнд очоод хэнд ямар тус хийхээ огт мэдэхгүй юм...Чи бол тэр Жан Жакийнхаа сургаал, бодит амьдрал хоёрын хооронд маш их зай бий гэдэг. Чамайг тэдэн рүүгээ очихоор чинь бас нэг шинэ төөрөгдөл нэмэгдэх юм биш биз? гэв.

	«Тэдэн рүүгээ» гэж хэлсэнд тэр дургүй нь хүрэв. Нэн ялангуяа «Жан Жакийнхаа» гэсэнд бүүр ч дургүйцэв. Тэр бээр Фернандаас биеэ холдууллаа. Тэгэхдээ л хүүхэнд буруутай тал бас бий. Энэ зорилгоо биелүүлэхэд түүнд маш хүнд байх болно.

	Төдий бяцхан зуур жаал дуугүй байснаа Фернанд дүлгэнэн: 

	— Зөв зам чухам хаана байна гэдгийг хүн ойлгож, түүн дээрээ хатуу зогсох юм бол бусад нь аяндаа бүтнэ гэв.

	Оновчтой бус ийм ерөнхий үгэнд Жильберта нэгмөсөн уур нь хүрч:

	— Тэгээд би түүнийг чинь дагахгүй бол яах юм бэ? Би энд үлдвэл чи бас л явах уу? гэж асуув. Энэ үг нь өөрийн нь санаснаас илүү ширүүн сонстох шиг болов. Хүүхэн түүнийг: «Би үлдэнэ» гэх вий гэж айв, бас «Би явна» гэх вий гэж айв.

	— Би ингэж шийдэхдээ чамайг мэдээжийн хэрэг хамт явна гэж бодсон юм гэж Фернанд бодлогошрон нэг л эв муутай шиг хэлээд, тэр хэлсэндээ итгэв.

	Түүнээс Жильберта яриа ингэж үргэлжилбэл хэрүүл болно гэж мэдээд, 

	— Чи сайн бод доо, Фернанд аа. Би ч бас бодъё гэв.

	Энэ шөнө Фернандын нойр нь хүрсэнгүй.

	Тэр бээр Жан Жакийн Америкийн тухай, түүний эрх чөлөөний төлөө тэмцэгчдийн тухай хэлсэн үг, өөрийн нь санааг бататгах тийм үгийг олж санахыг эрмэлзэв. Гэвч олсонгүй. Их багш зэрэгцэн сууж байхдаа олон юмны тухай ярьдаг байсан боловч цаг үеийн том үйл явдлын тухай бол бараг юу ч өгүүлсэнгүй. Харин: «Юм бүхэн үндсээрээ улс төрийн холбоотон» гэж сургадаг байсан юм шүү. Жич, америкийн босогчдын тэмцэл бүх дэлхийн анхаарлыг татаж байхад ч тэр бээр мөн тэмцлийн тухай бараг бодоогүй юм биш үү. Их багш гагцхүү онол бодрол, барилгын зураг төслийг сонирхож байснаас бус яаж түүнийг барихыг тэр сонирхож байсангүй гэж Фернанд сэтгэл түгшин дотроо бодов.

	Түүний ийн бодож байгаа нь нүгэл биш биз? Хүн түүнийг шударга бусаар буруушаасан нь бага гэж үү? Фернанд түүнийг бас илчлэн, сургаалд нь эргэлзэх гэж үү?

	Тэндээс Фернанд босон, гэрээс сэм гаран, нуур луу гүйн очиж, завийг тайлан авч, Өндөр улиангарын арал руу сэлж хүрэн, булшны өмнө өвдөг дээрээ сөхрөн, талийгаачаас гэгээрүүлж өгөхийг гуйлаа.

	Vitam impendere vero, буюу амь насаа үнэн зөвд зориулъя гэсэн Ювеналын ширүүн бардам үгийг Жан Жак өөрийн «Наманчлал»-даа оршил болгон бичсэн билээ. Жан Жакийн үнэнч шавийн хувьд амь насаа өөрийнхөө үнэнд зориулах ёстой.

	Тэгээд Фернанд өвдөг дээрээсээ босов. Лут том шийдвэрийг өөрийн биеэр гаргахаас бус ямар ч багш, ямар ч гүн ухаан үл туслах ажээ. Ширүүн хатуу туршилтын өмнө зогсож байхад гагцхүү өөрийнхөө л дуу, өөрийн сэтгэл, өөрийгөө л чагна, хэн ч хэнд ч тусалж үл чадна.

	Тэндээс Фернанд завинд суун сэлж буцлаа. Хэний ч үг заавар, амьдынх ч гэсэн, үхсэнийх ч гэсэн түүнд хэрэггүй. Жильберта ч түүнд сургаж чадахгүй. Бодсоноо тэр биеэрээ бүтээнэ. Эдүгээ болтол түүний төлөө амьдарч байсан бол одоо тэр өөрөө амьдрах болно.

	Маргааш өглөө эрт гэгч аавтайгаа уулзмагц, Жильбертатай дахин учрахаасаа өмнө, өөрийн шийдсэнээ эцэгтээ, энэ эцсийн шийдвэрээ түүнд мэдэгдэнэ.

	Аав нь тайван, бараг аятайхан ааштай сууж байв. Түүний аргагүй оролцсон өнөөх гайтай хошин жүжиг нэгэнт өнгөрсөн учир, одоо тэр биеэ Жан Жакийг шүтэхэд бүрэн зориулж болно. Ийнхүү тэр эцгийгээ ийм хөшүүн атлаа гунигтай, сэтгэл хөдөлсөн, ёсорхуу уярангуй байдалтай байхад нь уулзжээ.

	Тэр бээр эцэгтээ товч үгээр Жан Жакийн шавь нар болох эрх чөлөөний төлөө байлдан буй америк тэмцэгчдийн эгнээнд орон тэр явдалд биеэ зориулахаар шийдвэрлэснээ илтгэн, Америк тивд очин Вашингтон генералын цэрэгт орох гэж буй учир эцгээ адис хайрлан туслан дэмжихийг хүсэв.

	Айван тайван эевэргүү уярангуй байдлаа ийм эвгүй эвдүүлсэн бэйс ноён, хүүгийн бодлыг залуу насны сагсуу санаа гэж үзэхээр шийджээ. Тийнхүү жирийн үгээр бараг дооглон:

	— Эрхэм хайрт гүн, та галзуурав уу? гэв.

	Фернанд биеэ барин:

	— Жан Жакийн зарчмыг амьдралд хэрэгжүүлэхийг эрж буй хүн галзуурдаг юм уу? гэв.

	Жирарден эрхэм мөрөө хавчаад:

	— Жан Жакийн зарчим бол шууд амьдралд хэрэгжүүлчих зүйл биш ээ. Жан Жак бол жирийн бодит байдлаар бага оролдсон, тэр бээр юмны цаана нь байгаа утга учрын тухай сэтгэж байжээ гэж хүүдээ сургамжлав.

	Эцэг нь татгалзан, түүнийг сандаргасан бодол илэрхийлсэнд нь Фернанд улам уурлав.

	— Тийм бол Жан Жакийн сургаал зөвхөн хий үг, хоосон мэдрэмж болох нь ээ гэж тэр зэвүүрхэн, — Түүний бүх мэргэн ухаан зөвхөн гоё чимэглэл юм биз дээ? гэв.

	Фернандын Николасыг зайлуулахыг шаардсаныг Жирарден санав. Тэр үед эцэг нь хүүгийнхээ өмнө хичээлээ шагайгаагүй муу сурагч шиг зогсож байж билээ. Гэтэл одоо тэр хүүгээ засаршгүй тэнэг хэрэг өдүүлэхээр зэхэж байхад нь барьж авсандаа бараг баярлаж байв. 

	— Хүү минь ээ, чи... гэж тэр эевэргүү хэвээр дуугаран, — Чи гүн ухааны мөн чанарыг ойлгоогүй байна. Гүн ухаан бол асуудлыг гаргаж тавьдаг, түүгээр үүрэг нь төгсөнө. Түүнийг шийдвэрлэх нь хувь этгээд нэг бүрийн хэрэг. Шавь нь багшийнхаа сургаалыг хайр сэтгэл, хүндэтгэл ба... гээд тэр дуугаа арай чангалан, — ... сахилга баттай шамдан судалбал сая зөв шийдвэрлэнэ гэв.

	Фернанд чанга бус боловч шийдмэг:

	— Би яг тэгж л үйлдсэн дээ, аавтаан, гэж өчин, — Би Жан Жакийн сургаалаас өөртөө тохирох шийдвэр олж авсан. Тэр шийдвэр нь бүрэн зүй ёсных. Нэгдсэн улс тусгаар тогтнолоо зарласан нь Жан Жакийн номлолд үндэслэжээ. «Нийгмийн гэрээнд» бичсэн шаардлагыг америкийн бүгд найрамдах улсад биелүүлсэн нь дэлхий дээр хамгаас илүү бүрэн болжээ. Би тэнд болж байгаа үйл хэрэгт өчүүхэн хувиа нэмэрлэж чадвал Жан Жакийн мэргэн ухааны ёсоор амьдарч байгаа нь тэр гээд улам чангаар: — Ингэж намайг амьдрахыг аавтан та над сургасан билээ гэв.

	Хүүгийн тэр өгүүлж буй зүйл бол эсэргүүцэл мэт байлаа. Гэвч Жирарден түүнд эцгийн чанга зангаар хандах гэсэнгүй. Биеэ барин ерийн амар арга замаар хүүгээ ухаан оруулахыг бодов. Нэгдсэн улстай холбоо байгуулсан болохоор Франц цэргээ гадаад далайн чанад руу явуулах л болох байх, харин тэр болтол нэлээд удах байлгүй. Фернанд цэрэгт орох гэх юм бол ярилцаж болно л доо.

	Түүнийг ийм дүгнэлт хийж, үг дуугарахын өмнө, Фернанд биеэ албадан тайван байсан боловч тэсэж эс чадан:

	— Аав, танаас би гуйя, та намайг битгий амны минь сүү арилаагүй юм шиг бодоод бай гээд дуугаа өндөрсгөн, — Би залуу нь залуу л даа, гэвч залуу хүн Жан Жакийг ойлгох нь бусдаас илүү. Гагцхүү залуучууд л түүнийг бүрэн ойлгоно, чингэж ч тэр нэг удаа өөрөө хэлж байсан юм гэв.

	Одоо харин Жирарден тэвчээр алдав.

	— Чи намайг Жан Жакийг ухаарахгүй байна гэж зэмлэх санаатай байна уу? гэж тэр хүүгээ загнан: — Өөрийгөө чи ногдсон ганц тайлбарлагч нь гэж хэлэх нь үү? Чи тэр муу эм, түүний эхнэртэй нөхөцсөн тул түүнийг түрээслэн авсан юм шиг загнах гэж байна уу? Хүү минь, чи хэтэрч байна шүү, дэндэж байна, гээд суудлаасаа босон, таягаа зөрүүд хүүгийн зүг далайн, — Боль чи боль! Ийм марзан балай боловсроогүй юм төлөвлөж явахыг чинь би чамд хориглож байна, мэдэв үү, хориглож байна гэв.

	Фернанд,

	— Аав таныг надтай хүүрнэсэнд тань баярлалаа. Таны санааг одоо би мэдлээ гэж мэхийн ёслоод гарч одов.

	
АРВАН НЭГДҮГЭЭР БҮЛЭГ : ФЕРНАНД ХӨДЛӨВ

	Өгүүлэх нь, Жильберта бас энэ шөнө унтсангүй. Фернандтай ярьсан яриагаа эргэцүүлэн бодов. Энд амьдрал сөнөж, бараг илжирч гэж тэр өгүүлэв. Үнэндээ ч амьдралд дэмий хоосон, хэт маягласан юм их бий. Парисm болсон Сен Вигорийн бужигнаан дотор Фернандын ордныхон ба хотод дургүйлхэх зүйл хааяа байгааг Кильберта ажиглажээ. Гэвч ихэнхдээ тэндэх бужигнаанд чин зүрхнээс дуртай ордог байв. Харин цаг ямагт ингэж бужигнаж байх нь дааж давахад хэцүү байлгүй, тэр нь ч Фернандын зөв биз. Жич, жилийн ихэнх хэсгийг хөдөө өнгөрөөнө гэдэг бол шийдсэн хэрэг, хүүхэн ч хөдөө, Фернандтайгаа хамт байх дуртай.

	Түүний хувьд энэ нь хэлэхэд амархан: Тэр бол дээгүүр зиндаанд төрсөн, үргэлжид анхаарч ажиж байх, байнга тэмцэж байх гэдгийг эс мэдэх бөлгөө. Ван хаан болон түүний гэр бүлээс гэрлэх зөвшөөрөл гуйхын тул хоёулаа Версалийн ордонд үйлдэх ёслолыг тэр шоолон инээдэг байв. Харин Жильбертад бол тэр ёслолыг аз жаргал гэж үзнэ. Тэр ёслол дуусвал хууль бус гэгдсэн язгууртан угсаа нь бүрмөсөн хүчин төгөлдөр болж эрхгүйн муухай шаналгаанаас хагацаж, амьдралыг хөнгөрүүлэх эрх ямбыг эдлэх болно. Эх нь язгууртны хүрээнд эс багтах учир хэчнээн гачигдал, доромжлол хүлээж байсан хийгээд саяхан болтол Жильберта өөрөө тэжээврийн газар ядаж байсан нь санагдан нүдний нь өмнө харагджээ! Чингээд хөнгөхөн, хялбар, чөлөөтэй зам хүүхдүүддээ нээгдэнэ гэж дотроо сэтгэхдээ нүднээс нь нулимс гарах дөхлөө. 

	Ер Фернандад ийм зоригтой санаа төрж байгаа нь, мэдээжийн хэрэг, сайхан юм, тийм ч учраас хүүхэн түүнд хайртай аж. Түүнд бол энэ цөм хоосон яриа биш, муу нь ч, сайн нь ч бүгд бодит зүйл билээ. Түүнтэй бол, нэг цагт хамт амьдарвал, юм бүхний тухай, хамгийн цаад захын, нууц юмны ч тухай, өөрөө ганцаараа бол бараг дурдаж ч эс зүрхлэх бодол хүслийн тухай чөлөөтэй хүүрнэлдэх сэн билээ. Үгүй, түүнд Америк ч хэрэггүй, адал явдал ч хэрэггүй. Хожим нэгэн цагт хамтарч нийлбэл сая утга төгөлдөр сайхан амьдарч болох юм.

	Фернанд эндхийн амьдралыг тийм л утга учиргүй, амьд биш гэж үзэж байгаа юм бол түүнд утга учир оруулахыг өөрөө яагаад хичээдэггүй юм бэ? Түүнийг өөрчилье гэж яагаад өөрөө хичээдэггүй юм бэ? Жишээ нь, Жан Жак мэтийн хүн төрсөн хүүхдээ тэжээврийн газарт орхичихгүй болгох хэрэгтэй юм. Тийн байтал Жан Жакийн нэгэн дуу өөрийн эрхгүй санаанд нь оров. «Намайг баярлуулж байсан хайрт минь, өөр нэгэн оронд одлоо. Шинэ ертөнцийн эрдэнийн санд болж хайраа хаян үхлээс эс шантрав. Энд бэлэн байгаа жаргалаа яагаад тэр гадаад далайн чанадад эр ээ вэ?» гэжээ. Тэр бээр Жан Жакт машид хилэгнэв. Хүн бүхэнд, тэр муу заяа авчирсан. Тэр эдүгээ хүний амьдрал өөд булшнаасаа сарвалзах ёсгүй, үхсэн муу мунхаг.

	Фернандыг тэр хэзээд зорьсондоо хамгийн шулуун замаар хүрэх гэдэг гэж мэднэ. Түүнийг хэчнээн зуу дахин мэдэх боловч харин энэ төлөвлөгөөний нь яг эсрэг зогслоо. Хүүхэн түүнд хүн нэгэндээ яаж хайртай байдгийн адил хайртай, гэтэл тэр нь аль нэг галзуурсан хөгшин хүний үзэл санааг даган дайн ба бөглүү газарт сайн дураар орхин одох гэнэ. Гэтэл хүүхэн энд юу болох вэ? Ганцаараа энд суун, түүнийг хүлээж чадах юм уу? Чингэтэл тэр өөрөө... түүнд ямар нэг юм тохиолдвол яах вэ?

	Жильберта уур хүрэн уйлж, дахин дахин эргэцүүлэн бодовч, учрыг эс олон унтаж хоцорчээ.

	Түүнээс Фернанд маргааш өдөр нь сэтгэл яг шуудран Латур орохоор морджээ. Эдүгээ нэгэнт эргэж буцах явдалгүй болж эцэгтэйгээ ярьчихсан тул бусад бүх явдал тодорхой бөгөөд хялбар билээ. Жильберта дагаж явж чадахгүй нь, түүний зөв л дөө. Гэхдээ тэр түүнийг ойлгоно, сэргэлэн ухаан, зоригтой сэтгэлээрээ энэхүү салалтыг байх ёстой зүйл гэж Фернандын нэгэн адил үзэх болно.

	Жич, тэр бээр Жильбертад эцэгтэйгээ хэрхэн ярилцсанаа өгүүлсэнд хүүхэн, зэвүүцэн царайгаа хувьсхийлгэв. Фернанд түүнийг ерөөс хорвоод байхгүй юм шиг хэлэлцэн тохиролцсон байна. Тийнхүү сэтгэл гүнээ гомджээ. 

	Тэрээр дорой дуугаар:

	— Цаашдаа чи тэгээд яая гэж бодож байна? гэж асуув. 

	Ийм асуулт ирнэ гэж бэлэн байсан Фернанд:

	— Над эхийн минь үлдээсэн өв бий. Би түүгээрээ Парист зээл авна. Би ажлаа бодож байна. Цаанадаж нэг сарын дотор л далайд гарна даа гэв.

	Үүнд Жильберта өчигдрийн адил: 

	— Тэгээд би яах вэ? гэхэд Фернанд:

	— Бид хоёр урьдаар гэрлэнэ шүү дээ гэхэд хүүхэн туйлын тайвнаар, 

	— Аав чинь зөвшөөрөл өгөхгүй бол ван хаан зөвшөөрөл өгөх үү? гэхэд, 

	— Тэгвэл зөвшөөрөлгүй гэрлэчихнэ биз гэж Фернанд яаран хариулж, — Би ч Эрменонвилийг авах гэхгүй. Би Жан Жакийн гүн ухаан болон өөрийнхөөсөө няцахгүй гэв. 

	Жильберта цааш нь:

	— Чи миний өвөг эцгийг юу гэж хэлнэ гэж бодож байна? Эсвэл чи миний өвийг басхүү эзэмшихгүй гэх нь үү? гэж гунигтай асуув. 

	Бүсгүйн хувьд түүний төлөө ямар их гарз гарахыг түүнд шууд тулган тайлбарлах хэрэг байна гэж үү? Үнэн хэрэг дээрээ түүний санаа нэгэнт шийдсэнийг хүүхэн мэдэхийг хүсэхгүй байв. Тэр бээр хүүхнийг дэргэдээ байхад дахин шийдэх ёстой аж. Гэвч түүний шийдвэрээс айж, хойшлуулах гэж, тусламж эрж байв. Чингээд түүнийг дуугарахаас урьтан, 

	— Ер нь бид хоёр өвгөн аавтай нэг ярьж үзэх хэрэгтэй байна гэхэд Фернанд алгуурлан:

	— Хэрэг байна уу даа. Робинэ эрхэмтэнд миний энэ санаа доог болох байлгүй гэв.

	— Өвгөн аав над хайртай гэж Жильберта хариулан, — Тэгээд чиний над юу болохыг ч мэднэ. Хүн бидэнд туслах болно гэвэл, тэр л байна гэхэд Фернанд алгуур хэвээр зөвшөөрөв.

	Түүнээс Фернандыг ямар санаа агуулж явааг Жильбертагийн ярианаас олж мэдсэн Робинэ эрхэмтэнд хялбар биш үүрэг тулгарлаа. Хэчнээн цаашлах тутам, Жильберта хорвоогийн доромжлолыг төдий нүсэр хүлээнэ, хууль бус төрсөн сурвалжтан юм чинь дээ, эрх ямбатны эгнээнд доод шатанд байдаг гэдгийг тэр мэдэж байлаа. Тиймээс ч Жильберта ийм язгууртантай суувал нөгөө төвөгшөөлөөс мултрах юм гэж баярлаж байв. Мөн зээ охины нь ирээдүйн эр нөхөр болох Фернанд ч өөрт нь аятайхан хүн санагджээ. Ялангуяа залуу Жирарден язгууртны амьдрал хэв заншилд дургүйцдэг нь санаанд нь тохирчээ. Учир юу гэвэл, тэр өөрөө хэдийгээр язгууртны эрх ямбаны хэрэгцээт үр ашгийг сайшаавч, тэрхүү эрх ямбыг эдлэгчдийг үнэн голоосоо зүхдэг байв.

	Иймд хэрэв Фернанд Жильбертатай гэрлэвэл тэр баяр хүргэнэ. Харин Фернанд Америкт очин, тэнд удаахан хугацаагаар байж орхивол тэр улам ч илүү баярлах гэнэ. Робинэ бол зээ охиндоо нэн хайртай, түүнийг үгүй бол яаж амьд явахаа мэдэхгүй. Үүний нөгөө талаар Фернандаас хагацах нь Жильбертад ямар хэцүү байгааг тэр ойлгож байлаа.

	Тэрээр болгоомжтойхноор ийн асууруун:

	— Хэрэв чиний залуу гүн чинь үнэхээр Америк руу явбал чи юу гэх вэ?

	— Тэр явахаасаа өмнө надтай гэрлэнэ гэж байна гэж Жильберта хүч муутай хариулаад арга баран, эрс дуугаар: — Өвгөн аав, танаас яахыг над зааж туслахыг гуйя гэв.

	Өмнө нь найдвартай, ханхар, биерхүү Робинэ суух бөгөөд дөрвөлжин улаан царай нь бараг инээмсэглэх мэт харагдмуй. Жильберта түүнд Фернандын эцэгтэйгээ маргалдсаныг ярихад Робинэ дотроос «Жирарден өнөөх гүн ухаантныхаа хэт зангийн үрийг амсах нь тэр дээ» гэж тавлан бодов. Эрх чөлөөг даган бишрэгч бэйс ноён одоо өнөөх эрх чөлөөний төлөө байлдах гэдгийг нь зогсоохын тул үнэмшүүлэх элдэв арга чарга хийх хэрэгтэй болно доо. Харин залуу эрийн бодлогогүй алхам хийхийг нь болиулахын тулд бэйс арга чарга аль бүхнийг хийнэ гэж итгэж байв. 

	— Охин минь, энэ залуу гүнтнийг ухаан оруулж бид чадна байх гэж би бодож байна гэлээ.

	Маргааш өдөр нь Фернандыг Латур шилтгээнд үдийн зоогт ирэхийг урьсан байлаа.

	Түүнээс үдийн зоогийн үеэр Робинэ

	— Эрхэм ноёнтон минь, би бяцхан зүүрмэглэхээр одохынхоо урьд танаас жаал зугаа юм асуумаар байна. Та биднийг орхиод явах гэж байна гэж би сонсов. Америкт босогчид дээр очих юм биз дээ? Түүнээс танд юу болох юм бэ? гэв. 

	Өвгөний ингэж хүйтнээр хүндэтгэхэд Фернанд эгдүүцэн дуугаа хурааснаа:

	— Би Жан Жакийн агуу их зарчим хэрэгжих явдал ойртоход нь хувь нэмрээ оруулах гэсэн юм гэв. 

	Робинэ сануулан:

	— Жан Жак өөрөө зугтах хэрэгтэй болох нь гэж бодохдоо эрх чөлөөний улс руу биш, танай эрхэм эцэг рүү Эрменонвильд ирсэн шүү дээ гэхэд Фернанд даруй тосон

	— Америкчуудад тэр үзэл санаагаа номнох хэрэггүй болсон, тэд учрыг нь ойлгосон юм. Түүний үүрэг бол эрх чөлөөг тунхаглах бөгөөд бид бол түүнийг хэрэгжүүлэх юм гэв. 

	Робинэ зөвшөөрөн:

	— Ноён та шүүмжлэхдээ сайн юм, харин Америкт болж буй хэрэг явдлыг бол үл мэдэх хүн байна. Би Өрнөд Энэтхэгт худалдааны сонирхолтой бөгөөд Филадельфид над нэг сайн төлөөлөгч бий. Америкт юу хэрэгтэй байгаа нь баттай мэдээнээс илэрхий байна. Тэнд чинь сайн дурынхан биш, мөнгө хэрэгтэй байгаа юм. Та Америкт болон тэр эрх чөлөөнд туслах гэж байгаа бол босогчдод хэдэн мянган ливр гуйвуулчихвал өөрийн биеэр очсоноос илүү тус болно гэв.

	Түүнээс Фернандад Левассер ахайн хүү өнөөх түрүүчийн ярьсан зүйл санагдав. Харамсалтай нь гэвэл, Робинэ эрхмийн үгэнд бага боловч үнэний хувь байлаа. Тэр бээр үгээ олж хэлэв гэхдээ ийн үргэлжлүүлэв. 

	— Босогчдод Эрменонвилийг өмчлөгч, таны зэргийн хүн очиж нийлнэ гэдэг бол сэтгэгдэл төрүүлэх хэрэг гэж надад хэлэх биз. Та над Лафайет эрхмийн америкчуудад ямар их баатар гавьяа байгуулсантай адил алдар нэр олно гэж байна. Харин Лафайет эрхмийн эрэлхэг зориг тэр үедээ хэрэгтэй байсан бол одоо тэр дэмий болсон. Юу гэвэл, удалгүй ван хаан сайн зэвсэгтэй, сургуулилсан цэргээ америкчуудад туслуулахаар явуулахаас өөр аргагүй болно. Ядахдаа тэр болтол хүлээгээд цэрэгт орж болох шүү дээ, та. Нэг зүйлийг харин гүн Танд баттай хэлж болох байна: Хэрэв та одоо Америкт зэрлэг ой хөвч рүү явах юм бол эрх чөлөөнд тун бага тус болно. Та зөвхөн манай Жильбертад л сэтгэлийн зовлон үлдээх нь дээ.

	Фернанд дүнсгэр царайтай чагнаж суув. Робинэ эрхмийн ярьсан бодол бол Жан Жакийн дайсан Гримм, Дидро нарын хүйтэн цэвдэг бодол. Тэр бодлын эсрэг тавих зүйл Фернандад бол сэтгэлийн эрмэлзлээс өөр юү ч байхгүй. Сэтгэлийн эрмэлзэл гэгч бол чухал юм, тэгээд ч түүнийг Жильберта ухамсарлана.

	Фернанд зоригтойгоор:

	— Ноён тантай учирзүйн талаар хэлэлцэх зүрх над алга. Харин, таныг намайг ойлгоосой гэж хүсэж байна. Эрменонвильд болсон явдал, Жан Жакийн муухай байдалтай нас барсан, түүнээс болж үүссэн элдэв бужигнаан, гэтэл бас хатан хаантан хүрч ирсэн, эд бүхэнд би гүнээ мэгднэм. Энэ бүгд тун муухай хуурмаг зүйл бөгөөд болж байсан, хойшид ч болох юм гэдгийг би мэдэж байна. Энэ оронд юм бүхэн нэг л зөв биш байсан. Нэг л юм над тодорхой байна, юунаас ч илүү тодорхой байна, тэр бол Жан Жакийн гүн ухаан, тэр бол баяр цэнгэлийн зугаа биш, тэгээд ч би түүний зарчмаар амьдрахыг оролдох гэж байгаа юм. Энэ сэтгэгдлийн минь эсрэг элдэв шалтаг заан зүтгэхийн хэрэг алга. Би нэг юм л хийх ёстой. Би өөрийгөө бодоод ч тийшээ явах гэж байгаа юм. Би манай энэ нийгмийн буруу зөрүүгийн тухай инээдтэй юм донгосоод явж байж чадахгүй нь ээ. Ингэж амьд явах бол би тэсэхгүй нь. Би тэмцэх хэрэгтэй. Би ингэе гэж байгаа юм. Та намайг ойлгооч дээ! гэж тэр бараг тачаадан гуйв. Тэр бээр Робинэд ярьсан боловч, Жильбертад гэж ярьжээ.

	Жильберта бээр түүний сэтгэлийн зовлонг мэдэж байвч харин ийн сэтгэрүүн: «Энэ дандаа л өөрийнхөө тухай ярих юм. Би тэгээд яах юм бэ? Би юу болох вэ?»

	Өгүүлэх нь, Робинэ эрхэм хийж чадах бүхнээ хийжээ. Фернандын хүүхдэрхэг яриаг шалтгаан тоочоод мохоож эс болохыг ойлгов. Түүнээс ажил хэрэгчээр:

	— Ноёнтон, Францаас хэзээ явах гэж байна? гэж асуувал,

	— Аль болох түргэн, их удахдаа нэг сарын дотор явна гэв.

	— Тэгээд Та Жильбертаг маань яая гэж болгоож байна, гүн ноёнтон? гэж Робинэ лавлаад, — Би бол миний зээтэй таны харьцаж буй харьцааг сүйлж байгаа хэрэг гэж үзэх юм. Гэтэл та хэзээ ирэх нь мэдэгдэхгүйгээр эндээс явчих юм бол яах хэрэг вэ? гэвэл,

	— Би ингэж бодсон юм, гэж Фернанд хариулан, — Жильберта бид хоёр урьдаар гэрлэнэ гэв.

	— Гүн ноён та хурдан унаагаар алга болж өгнө гэж Робинэ өгүүлэн, — Тэгэхээр цаашдаа яах вэ? Та хоёр гэрлэлтээ бүртгүүлж, гэж бодъё, тэгээд та эрх чөлөөний төлөө байлдахаар явахынхаа өмнө үүнийгээ амталж мэдэрч амжина гэж бодож байна уу? гэв.

	Өвөг эцгийн ийнхүү хэтэрхий ил ярихад Жильбертагийн царай улайв. Харин юу болж болох тухай Фернандад сэнхрүүлж байгаад нь баярлаж байв. Жильберта Фернандад хайртай, Жильберта Фернандынх. Фернанд ч хүүхнийх. Тэр бээр хүүхнийх мөн!

	Робинэ ийн өгүүлрүүн:

	— Дайнд явж байгаа эрд, хүнд тохиолддог юу ч тохиолдож болно. Гүн ноён, та бодож үзсэн үү, Жильберта арван ес, хорин настай бэлэвсэн эхнэр болж болох нь байна шүү дээ?

	Энэ бүдүүн яриатай өвгөн ширүүн үгээрээ Фернанд, Жильберта хоёрыг орондоо ороод хэвтэж байхыг өөртөө болон тэдэнд үзүүлэх гэсэн нь Фернандын уур ичгүүрийг бадраахад тэр одоо дүрсхийн:

	— Эрхэм та намайг үхээгүй байхад булшинд хийж байгаа тань хүндэтгэл биш байна гэв.

	Робинэ эрхэм тайван суун:

	— Хэрэв би хүндэтгэлийг бодон Жильбертаг хуурчихвал муу халамжлагч байх сан билээ гээд суудлаас босон ажил хэрэгчээр: — Би зээдээ тантай суухыг зөвшөөрье гэж товч бөгөөд тодорхой хэлсэн, тэгэхээр хэлсэн үгээ буцахгүй. Харин миний бүх хөрөнгийг өмчлөгч бол Эрменонвилийн хүнтэй гэрлэх юм шүү. Ван хааны зөвшөөрөлгүй гэрлэх гэж байхгүй. Таныг би аль нэгэн цагт Жильбертагаас болж Эрменонвилийг авахгүй гэж татгалзсан гэж түүнийг зэмлэхийг би хүлээхгүй гэв.

	Үүнд Фернанд дотроо эргэцүүлэв. Ван хааны зөвшөөрөл гартал дор хаяад гурав дөрвөн сар болно.

	— Робинэ эрхэм, асуудлыг ингэж тавьж байгаа бол гэж тэр эгдүүтэй дуугаран, — Хуримаа бид намайг иртэл хойшлуулахаас болохгүй юм байна гэхэд Робинэ гар сажин:

	— Таныг би эрүүл ухаанаар Жильбертагаас ингэж шаардахгүй байх гэж итгэж байна, гүнтэн. Би дүгнэж хэлье. Хэрэв Та Ван хааны зөвшөөрөлтэйгөөр Жильбертатай гэрлэвэл, та хоёрын суухыг би зөвшөөрнө. Таныг Жильбертатай гэрлэхгүй Америк явах юм бол, таны сүйлсэн тань хүчингүй болно гэв.

	Фернандын царай нь цайж, шүлсээ залгив. Робинэ түүнийг Америк, Жильберта хоёрын аль нэгийг сонго гэж албадаж байна гэж тэр ойлгожээ. 

	— Та миний хэлснийг сайн бод л доо, тэгээд гурав хоногийн дотор гэх үү дээ, бидэнд шийдвэрээ мэдэгдээрэй гэж Робинэ өнөөх л гүн хүндэтгэлтэй хэвээр үгээ төгсгөв.

	Жильберта ч мөн адил царай нь цайсан байв. Фернанд түүний цайлган том нүүр лүү хараад сөөнгө дуугаар өчрүүн:

	— Робинэ гуай биднийг хариу өг гэж байна, Робинэ гуай басхүү чамайг төлөөлж ярьж байгаа юм уу? гэв.

	Жильберта дотроо хорсон, баясан, ихэд эмээн: «Одоо тэр өөрөө шийдэг. Эсвэл би шийдэх ёстой юм уу? Үгүй, тэр, тэр, тэр. Өвгөн аавын зөв. Түүний тэнд очиж хийх гэж байгаа юм нь шал галзуу, мангуу юм! гэж сэтгээд, 

	— Тийм ээ, Фернанд аа, өвгөн аав намайг мөн төлөөлөн ярьж байгаа юм гэв.

	Түүнээс Фернанд Робинэгийн өмнө мэхийн:

	— Ноён Танд би өнөөдөр хариу хэлж болох сон болов уу, гэж өгүүлэн, — Би Таны зөвлөснийг дагаж чадахгүй нь, би чадахгүй юм байна, гэж тэр арга барагдан, уцаар, ууртай өгүүлэхэд үг нь амнаас бие биеэсээ тасархай, таг ягхийн гарч ирж байв. — Сайн сууж байгаарай, Жильберта! гэж тэр хэлээд, өрөөнөөс гарч одов.

	Тэндээс гурав хоногийн дараа тэр Парист ирж, арайхийн мөнгөтэй болж аван, бичиг баримтыг дөнгөн данган бэлэн болгож, Америк орох усан онгоцонд суулаа.

	 

	МУНХГИЙН МЭРГЭН САНАА - 3 (e-nom.mn)

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

Заметки

		[←1]
	 Шотландын үе улирсан маршал Швейцар дахь Невшеталийн захирагч. Ж. Ж. Руссогийн найз Жорж Кейтийг (1763—1778 орчим) хэлж байна




	[←2]
	 Шударга ёс бол — засгийн эрхийн үндэс (лат.)




	[←3]
	 Эзний зарлиг бол дээд хууль (лат.)

